
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАЛТИРААН ДЭЭР

	- 1 -

	Абай энэ шөнийг бүхэлд нь нойргүй өнгөрүүлсэн бөгөөд гагцхүү үүр цайхын өмнө цаг хэртэй хэвтэж нүдний хор гаргав. Гэвч эцэж цуцсан шинж огт үгүй, бас л ном шагайн хуудсыг нь эргүүлсээр сууна. Газар газрын хэлээр бичигдсэн олон ном энд нэгэн доор санамсаргүй холилдон нийлсэн нь сонин юм. Сайх олон ном нь Абайн сайн мэддэг цагаадай, турк ном хийгээд нэлээд ядарч ойлгодог араб, перс болон ойлгоход түүнээс бүр ч төвөгтэй орос номууд билээ.

	Абайн ийнхүү махран уншиж буй нь ерийн цагт уншдагаас нь тэс өөр учир зорилготой ажээ.

	Эдүгээ ном үзэж үр шимийг нь амьдралд гардан хэрэглэх явдал Абайд гал ус лугаа адил хэрэгтэй байлаа. Абай сүүлийн үед ялангуяа энэ шөнө урьд урьдынхаасаа нэг л хачин байдалтай, тэгэхдээ эрт цагийн «эрдэмтэн» юм уу, «Рауайн» гэмээр төрхтэй сууна. Абай түр зуур амсхийх үедээ ердийнхөө байдалд эгэн орж эргэн тойрноо гайхан ажиглана.

	Эртний узбек номууд түүний оргилон буй сэтгэл санааг нэгэн үе Ширазийн тансаг сайхан цэцэрлэг дотуур хөтлөн дагуулж нэгэн үе Самарханы эртний бунхнуудыг үзүүлэн Мару, Мешхедийн усан сангийн дэргэдэх жимст цэцэрлэгүүдээр оруулах ажээ. Их яруу найрагчдын төрсөн өлгий Гират, Газна, Багдадын олон сайхан орд, харш шашны сургууль, номын сангуудыг бас таниулнам билээ. Мөн хэдэн зуун жилийнхээ будилааныг ширүүн тулалдаанаар туйвруулахдаа араб, перс, турк, монгол угсаатны барьж явсан исфаганы махир сэлэм араб перс номын хуудаснаас Абайн нүднээ гялалзан үзэгдэнэ. Орос ном нь Дундад Ази, Иран, Араб орны уул ус, элсэн цөлийн нууц хийгээд арилжаа наймааны хөл болсон том хотуудын аж байдлыг таниулна. Эдүгээ Абайн таньж мэдсэн сайх зүйлс бол саяын улс орны тэр үеийн нүүр царай мөн билээ.

	Абай уншиж байх зуур зарим зүйлийг тодорхойёо тэмдэглэн авсаар л байв. Тэгэхдээ аян жингийн их зам, том зах зээл, алдар цуутай хот балгад, усан замын тухай онцлон тэмдэглэв.

	Сайх олон номоос олж мэдсэн бүх мэдээ сэлт нь алсын аянд мордохоор завдан буй аянчин хүнд л хэрэгтэй юм. Абай цааш унших тусмаа балчир ахуй цагаасаа эхлэн бишгүй сонссон алс холын униар татсан хот балгад тэргүүтнийг төсөөлөн бодож сэтгэл хөдлөхийн эрхэнд «Ийнхүү түмний газар аялж чадахгүй минь мөн ч харамсалтайяа» хэмээн байн байн дуу алдах бөгөөд үзэх сэн мэдэх сэн гэж сэтгэл ихэд тэмүүлнэ.

	Нээлттэй цонхоор сэрүүн салхи сэвэлзэн үлээж нимгэн цагаан хөшгийг нь намируулан ойр байгаа өндөр ширээн дээрх номыг илбэн таална. Хөшиг нэг үе томоогүй хүүхэд шиг Абайн уншиж суугаа номын хуудсыг далдлан бүрхсэнээ больж бичгийг нь арилгах гэсэн шиг алгуурхан гулссаар хуучны байрандаа буцаж очих ажээ.

	Ард нь буй өргөн хаалга ямар нэгэн зочин хүнийг тосон угтах мэт цэлийтэл нээгдэхүйд Абай эргэж харав. Үүр цайсаар энэ тасалгааны хаалга онгойж хүн орсон нь энэ билээ. Абай эргэж хармагц орж ирсэн хүн хэн болохыг даруй танив. Тэр нь Абайн ээж байсан бөгөөд амьсгал нь давхцан алгуурхан алхана. Сүүлийн жилүүдэд бие нь хүндэрч үе мөч нь бохиорон явах хөдлөхөөр муу болсон Улжаныг хоёр хүүхнээр түшүүлэн орж ирэхэд Абай суудлаасаа түргэн босож, ээждээ олбог дэвсэв. Улжантай хамт орж ирсэн хээнцэр хувцастай царайлаг цагаан хүүхэн хэдэн дэр тавьж өгөв. Сайх хүүхний нүүр царай Абайнхтай адилхан болох нь хартал илэрхий ажээ. Энэ бол Семипластинск хотын баячуудын нэг Танибайн бэр болсон Абайн эгч Макиш юм. Эдүгээ Абай хүргэн ахындаа сууж байлаа. Нөгөө хүүхэн нь Улжаныг дагаж ирсэн Халиха гэдэг байжээ. Тэрээр гялалзсан зэс төмпөн, Кашгараас авчирсан гозгор тунхуу сэлтийг авчирч их хатны өмнө тавиад гар дээр нь ус хийж өгөв. Макиш том тасалгаа дунд буй нугастай ширээг дэлгэж тавиад, онгорхой хаалга руу дохиж:

	— За аваад ир, идээ будаа тавиад орхи! гэв.

	Гэрт Макишийн үеийн бололтой, өндөр биетэй царай өнгө сайнтай бүсгүй орж ирлээ. Алтан саагаар эмжсэн кимешектэй1 хар хилэн хантааз өмссөн, гялалзтал самнасан тосорхог үс нь шанаагаар нь цухуйсан гоолиг тэр бүсгүй бүтээлэг дэлгэж зочдодоо өглөөний зоогоо бэлдэж эхлэв. Ээжийнхээ дараа хантаазаа тайлан нүүр гараа угааж эхэлсэн Абай шөнөжингөө нойргүй суусны харгайгаар толгой нь дүйрч байгааг сая л мэдэв. Макиш Абайг зочин лугаа адил хүндэтгэн ус хийж өгөхөд нь

	— Макиш аа, хүйтэн ус тун аятайхан байна. Сэргэж авъя, толгой руу минь бас хийгээрэй гэж Абай өгүүлээд толгой хүзүүгээ сайтар угааж авлаа.

	Дөнгөж сая амьсгал дарагдсан Улжан нүүр гараа арчих зуур Абайн сууж байсан өндөр ширээг ажиглан хүүгийнхээ байдлыг тухайлаад:

	— Абай минь, чи ч шөнөжингөө унтаагүй юм биш байгаа даа? гээд Абай тийш ширтэв. Абайн царан нь цайж цонхийгоод, хоёр нүд нь улайчихсан байлаа.

	— Хаанаас даа, шөнө дундын үед нүдний хор гаргасан л даа гэв.

	— Ингэж их суухад толгой өвдөхгүй юм уу? «Шөнө хоттой хонинд чоно орсныг мэдээгүй байгаа чамайг, ямар манаач гэх вэ дээ? Чи ч лав унтчихсан байх, тийм үү?» гэж Кодыгаас асуухад минь: «Яалаа гэж дээ, унтаагүй харин үүр цайхын алдад тэмээний бөх дөрөв болж үзэгдэж байсан нь үнэн билээ. Тэгээд л яг миний хажуугаар тэнүүчлэн гүйж яваа чоныг нохой гэж санаад хонь руу дайрахыг нь анзаарсангүй байж л дээ» гэсэн сэн. Үүнтэй адил тэмээний бөхийг дөрөв болготлоо мансуурсан толгой эрдэм ном яаж ухаарах вэ дээ, хүү минь гэв.

	Ээжийнхээ хошигнохыг Абай, Макиш хоёр сонсоод хоёул инээлдэв. 

	Абай:

	— Ээж ээ, Кодыгагийнх үнэн шүү дээ. Цаг давчуу, өнөөдөр аянчид явна шүү дээ гэв.

	«Ном судраас аянчдын чухам аль замаар явах хэрэгтэйг нь яв цав мэдэж болох уу» гэж Улжаны асуухад Абай, дардам зам зааж хараахан чадахгүй ч гэсэн зорьсон газарт нь золтой хүргэх зөрөг зам буйг ажигласнаа ярив. Тэгээд сүүлийн өдрүүдэд ном судраас шүүн тунгааж, сайтар ухаарсан нэг зүйлийн тухай ээждээ ярьсан нь:

	— Алс холын газар орны тухайд гэвэл би тэнд очоогүй ч гэсэн очсонтой адил нэлээд сайн мэддэг боллоо гэв. Энэ нь түүнд ёстой л нэг эрээд олддоггүй эрдэнэ олсон юм шиг санагдаж байлаа. Улжан зам урт гэдгийг сайн мэдэж байв. Харин одоо цай уух зуураа Абайгаас энэ замын гай зовлон аюул гамшиг, бэрхшээл хэр зэрэг болохыг асууж сууна. Гэрт гаднын хүн алга. Абай юу мэдэх бүхнийгээ ээжээсээ нуудаг ч үгүй, нуух гэж оролддог ч үгүй хүн билээ. Макиш ч гэсэн энэ талаар Абайн юу хэлэхийг сонсох сон гэж хүлээж байгаа бололтой, ээжийнхээ асуухтай зэрэг

	— Харин ээ түүнийг хэлээч, Абай минь! гээд хөмсгөө зангидан жаахан улайсхийж өөрийнхөө зовуурьт бодлоо илчлэх мэт болов. Абай эгчийнхээ царайг харж хэсэг зуур дуугүй бодолхийлэн зогсоно. Эгчийнхээ байдлыг ч сайн мэднэ. Хэдийгээр хот газрын баян айлын эрх бэр нь ч гэсэн, Макиш өсөн төрсөн нутаг ус төрөл саднаа бодохдоо тэднийгээ сэтгэл зүрхнийхээ угаас ер бишийн хайр энэрлээр энэрч, сайн сайхныг хүсэн ерөөдөг билээ. Сэтгэлийн нь тэрхүү нууцыг гүйцэд ойлгоё гэвэл идэр залуу насандаа харь нутагт айлын бэр болж очсон бүсгүй хүний уйтгар гуниг хүсэл мөрөөдөл, уянгат дуу ихтэй уян хатан сэтгэлийн үүднээс эргэцүүлэн бодох хэрэгтэй. Бүсгүй хүний тэр уян хатан сэтгэл нь улирах цагийн уртад манарч он жилийн удаанд аяндаа бүрэгшдэг тул элбэрэлт эцэг эх юүгээн санагалзахын зовлон гэдэг тийм ч амархан арилдаг зүйл хараахан биш билээ.

	Абай эгчийнхээ сэтгэл санааг сайн мэдэх учир, ээждээ хэлэх гэж бодсон зүйлүүдээ, түүний дэргэд ил хэлэхээ больё гэж бодсон боловч, Макиш шалгаагаад ер болж өгсөнгүй.

	— Зөвхөн хасгийн үрс, битгий хэл ер нь манай нутаг уснаас нэг ч амьтан явж үзээгүй зам гэнэ. Эсэн мэнд эргэж ирж чадах болов уу? гэв.

	Макиш Абайн бодож байсан зүйлийг өөрөө асуучихлаа. Абай ганц нэг аяга цай уугаад больчихлоо. Доод давхрын нэг тасалгаанд суудаг сайн тогоочийн хийсэн халуун хуушуурыг ч идсэнгүй. Шөнөжингөө уншсан номоос тэмдэглэн авсан зүйлээ дахин гаргаж, тэмдэглэлээ харж байж ээж, Макиш хоёрын асуусан юмыг хэлж өгөв. Абай Макиш тийш харан

	— Макиш аа! Аавын чинь мордох аян зам тийм ч амархан туулчих зам биш шүү, гэвч яах вэ дүүрсэн хэрэг, зориг самбаа, зорьсон хэргээ найдвартай хань болгох хэрэгтэй гэв. Абай эгчийнхээ сэтгэл зовнин уруу царайлахыг хармагц дуугүй боллоо. 

	Улжан Макишт өгүүлрүүн:

	— Аав чинь аянд мордохдоо охин минь зориггүй хүн юм байна даа гэж бүү бодог гэв.

	Абайг дуугүйхэн бостол, хаалга онгойж Такежан Габитхан хоёр тэвдүү орж ирмэгц Хунаанбайн ирж явааг өчив. Улжанаас бусад нь цөмөөрөө санд мэнд босож том гэгчийн өр тойруулан тавтай суух олбог, хөнжил, дэр олныг засаж тавив.

	Хунаанбай Изгутты хоёр түрүүлэн хойноос нь тэдний бараа бологсод дагажээ. Тэд үүдний өрөөнд үлдчихлээ. Энэ өрөө ч гэсэн засаж төхөөрсөн уудам саруул өрөө ажээ. Энд бас л идээ будаа бэлдсэн байв. Нөгөө өрөөнд бараг хүүхэд ахуй цагаас нь үерхсэн энэ айлын эзэн эрхэм хүндэт худ нь Танибай, Хунаанбайг дагаж орлоо. Хот газрын эл баян, боловсронгуй, цэвэрхэн хувцаслажээ. Суухдаа ч гэсэн завилан суухгүй, банди нар шиг сөхөрч суух нь Улжанд нэг л эвгүй харагдав. Дээшээ суу гэхэд нь татгалзан зөвхөн Макишийн дээхэн талд суув. Тэгэхдээ аягатай цайг хасаг ёсоор Хунаанбайд барих гэж зориуд тэгж суусан нь энэ юм санж. Имам, Казрет2 нарыг хэзээнээс нааш хүндэтгэн угтдаг Хасгийн ёс заншил ийм бүлгээ. Хүндэтгэлийн тэмдэг болгон Ишак пир3 нарын өмнө сөхрөн суух нь сөгдөж буй мөргөлчид лүгээ адил харагдана. Хунаанбай Улжаны дэргэд суугаад Абай Макиш хоёрын царайг ажиглана. Гэрийнхээ хүмүүсийн сэтгэл санааг тэдний царай зүсээр таньж мэддэг нь ажигч, гярхай нүдний нь төрөлхийн онцлог билээ. Энэ удаа хүүхдүүдээ бүр ч сайн ажиж байгаа бололтой.

	Эдүгээ Хунаанбайн нүүр царайг ажиглан үзвээс насан өтлөхийн сүүдэрт дайрагдсан нь илт ажээ. Нэлээд хожим цайж эхэлсэн сахал үс нь дал гартал ердөө л бууралтах төдий байсан бол, одоо дун цагаан болжээ. Хацар, духны нь зурвас атираанууд нь нэлээд гүнзгийрсэн боловч тэгш өндөр нуруутай, махлаг биетэй Хунаанбай явах хөдлөх, босож суухдаа хөнгөн шалмаг хэвээр байв. Нүднийх нь харц, баргар хүйтэн царайнд нь сэтгэл зовж, тэвдсэн шинж огтхон ч алга аа. Хунаанбай бол элдэв юм бодож бие сэтгэлээ зовоох хүн биш. Тэрээр Макишийн хоёр нүд улайж, царай нь цонхийсныг хараад уйлсныг нь мэдлээ. Үүдний өрөөнөөс нэг нэгээрээ орж ирээд өндөр ширээний дэргэд сууж садан төрлийн нь дунд Такежан, Оспан, Жахип, Майбасар, Габитхан нар байв.

	Хунаанбай аян замд мордохоор бүтэн жилийн өмнө шийдэж өнгөрсөн хавраас эхлэн зуны турш намар өвлийн идэшний мал худалдан мөнгө хуримтлуулсаар байв.

	Ийнхүү хөрөнгө зардалд санаа зовох юмгүй болсон ажээ. Харин нас сүүдэр дээр гарч, тэнхээ тамир аян замын бэрхэд өөрийн эрхгүй туйлдах зовох байх гэж бодсон Хунаанбай замын хань болгох хүнийг эрэлхийлэн удтал бодсоны эцэст Изгуттыг сонгон авчээ. Сайх Изгутты бол олон жилийн найдвартай хань нь байсан юм. Тийм ч учраас замд өмсөх хувцсыг нь Макиш өөрийн гараар оёжээ. Мөн дөнгөж сая зүүнээс гарсан хувцсаа өмссөн Изгутты Хунаанбайн дэргэд шадарлан сууж байгаа нь бас л тийм учиртай билээ. Хэдийгээр Изгуттын нас сүүдэр дөчин тавын давааг давсан атугай ч хорин тавт шиг идэр залуу сэргэлэн цовоо хөнгөн шаламгай хэвээр ажээ.

	Гаднаас орж ирсний дараа Хунаанбай хэсэг зуур дуугүй суун, цай ууж халуун хуушуур, хөргөсөн мах цадталаа идэж авав. Хамт сууж хоол унд идэж уулцахгүй ч гэсэн энд орж, Хунаанбайг явахаас өмнө дэргэд нь хэсэг зуур суухыг хүссэн төрөл төрөгсөд хийгээд танил тал хүмүүс нь ганц нэгээрээ орж ирэн олширсоор байлаа. Явах дээрээ эхнэр хүүхдэдээ тусгайлан захиж хэлэх хэдэн үгээ энэ өрөөнд, энэ ширээний дэргэд аминчлан хэлье дээ гэж Хунаанбай бодсон байж. Хэрэв ийнхүү баахан саатвал өрөө дүүрэн хүн цуглах төлөвтэй байв. Хунаанбай Макиш рүү дахин харж хэсэг зуур бодолхийлэн сууснаа:

	— За, үр хүүхэд, хань нөхөд, төрөл төрөгсөд минь ээ! гээд гүн бодолд автагдан дурамжхан сэтгэлээр тойрч суугаа хүмүүсийг тоймчлон ажиглав. Өрөөн дотор нам гүм болж цай цуу аягалахаа ч больжээ. Хунаанбай цээжээ тэнийлгэн ганц нүдээрээ эгц урагшаа ширтэн харж цааш нь өгүүлрүүн:

	— Намайг энэ аян замд явахад та бүхэн дургүйцэж байгаа бололтой. Өтөлсөн хойноо, хаа очих нь энэ вэ? Дахин бидэнтэй учрахгүй, өнгөрөх нь үү гэж санаа зовоо юу. Та нарын энэ чинь намайг ийнхүү аян замд яаж явах бол гэж зовсон хэрэг огт биш, харин мянганы газар явж юм үзэх вий гэж эмээсэн хэрэг биш үү? Тулганы дэргэд ач гучдаа тогооны дэргэд бэрдээ, малын дэргэд малчдад «хаая, хүүе» гэж хашхичин суудаг орилоо өвгөн болж хамаг насаа барвал хорвоо ертөнцөд хүн болж төрсний үйлдэх буян, эдлэх жаргал минь тэр болох уу? Үлдэж буй хэдхэн насандаа үйлдэх буян, эдлэх жаргал минь энэ аян болох ёстой. Тэгэхээр та бүхнээс хүсэх нэгэн зүйл байна. Хэрэв энэ замдаа үхэхийн лай болж намайг алтан амиа алдвал та нарын хэн нь ч гэсэн энэлэн хайлж «хайран хүн, гомдолтой өнгөрөв өө дөө, зорьсондоо хүрч гунигаа тайлсангүй» гэж бодох хэрэггүй. Тэр бол надад сайн сайхныг хүссэн хэрэг биш болно. Та нарын наслах нас, идэр залуугийн гал дөлийг би дайрч өнгөрсөн хүн. Ирээдүйд та нарын амсах амьдралын сайн сайхан, муу муухайг амсахаараа л нэг боллоо. Их ч бай, бага ч бай, амьдралын жаргал зовлонг ах дүүс, элгэн садан бид цөмөөрөө хамт эдэллээ шүү дээ. Одоо надад боллоо. Өнөр олон элгэн садан бид хэдийгээр эв санаа нэгтэй өмөг түшиг амьдарч байгаа боловч бидний үхэх зам ангид байх вий. Үхэл гэдэг чинь хүнийг ижил дасал, садан төрөл, түмэн олны аль алинаас нь хагацуулан аваад явчихдаг юм. Тэгэхээр үхлийн ёс жам хэзээ яаж тулгарах нь ямар ялгаа байх вэ дээ. Миний амьд явах цаг хөгширч туйлдаад сүргээ гүйцэхээ байсан аргаль ус уугаад сүүлчийн удаа хоргодох газар нь болох уулын хавцалд хүрэх өчүүхэн жимтэй адил ахархан боллоо. Миний амьдралын энэ үлдсэн ахар замыг та бүхэн өршөө! Уйлж унжилгүй намайг аян замд үдэж мордуулагтун. Захиж хэлэх зүйл минь энэ ээ. За, одоо биднийг мордуулахаар зэхэгтүн! гээд Изгутты руу харж, юмаа бэлд гэсэн дохио өгөв. Изгуттыг босмогц Такежан, Оспан, Габитхан нарын хэсэг залуучууд дагаж босов. Аавынхаа дэргэд сууж байсан Абайг бас босох гэхэд нь Хунаанбай түүний өвдгийг алгаараа зөөлөн дарж:

	— За, хүү минь, олсон олзоо, нүд тайлсан зүйлээ хэлж орхи доо гэв!

	Абай хармаанаасаа хөх бэхээр бичсэн бөөн цаас гарган Изгутты рүү харж

	— Олсон зүйл минь энэ цаасанд байгаа юм. Изгутты ах аа, үүнийг биедээ авч явдаг юм шүү гэв.

	Абай юм бичсэн цаасаа Изгуттыд өгч байх хооронд Хунаанбай зам гудас дайралдах том хот балгадын нэрийг дахин лавлан асуув. Хасаг нутгийн элсэн цөл дундуур өнгөрөх зам Хархараалиас та нартай зам нийлэх Өндөрбай Калпе4 сайн мэддэг юм шүү гэж Абай өгүүлээд хасаг нутагт дайралдах зам гудасын газар орны тухай хэлсэнгүй. Ташкен5 хүртэл хасаг дундуур явж очих байв. Тэндээс чанагш дайралдах хот балгадын дотроос Самаркан, Мару, Мешхед, Асфахан, Абадан зэрэг хотуудын тухай тодорхойёо товлон хэлж өгсөн билээ. Үүнээс өөр зам гэвэл Арабын их говийг гэтлэн гарах, эсхүл усан онгоцоор тойрч явсаар Мекке хотод шууд бууж болох байв. Энэ нь хамгийн аятай зам болохоос гадна эндээс явахад хамгийн дөт зам энэ гэдгийг Абай олон ном судраас уншиж товчилсон юм байжээ. Уншиж мэдсэн зүйлүүдээ аавдаа зөвхөн өнөөдөр ч биш, өдөр бүр хэлж өгдөг байжээ. Бас замд дайралдах улс орны аж байдлын онцлог, газар нутгийн зан ааш, эрхлэх аж ахуй, хүн ардын нь ёс горим зэргийг олонтоо ярьж өгсөн байв.

	Хунаанбайтай хамт энэ аян замд явахаар болзоо тогтоосон Өндөрбай калпе Хархараалийд нийлэх ёстой байв. Аяныхан одоо Ирчис голыг өгсөж хасаг нутгийн их говийн төв хэсэг рүү чиглэн хөдлөхөөр боллоо. Зам зуур унаа хөсгөө газар нутгийн байдалд тохируулан солих биз. Харин Семей хотоос Харахараали хүртэл сүйх тэргээр тавтай явбал зүгээр хэмээн ялангуяа Танибек ихэд ятгасан байв. Хунаанбай, Изгутты хоёрын суух том сүйх тэрэг Таникбекийн хашаанд хөллөөстэй байлаа. Өвөл овьёосоор бордож, сүүлийн хэдэн хоногт сойж уяашруулсан тэвхийсэн хондлойтой хүрэн зээрд зүсмийн гурван морь үе үе шилгээн хавчлага юугаан хөдөлгөхөд нь шингэн дуут зэс хонх царгин жингэнээд морьд амгайгаа зуун хазаар дарж байн байн тургина.

	Хоол хүнс хөнжил, гудас өвөл зуны ээлжийн хувцас зэрэг замд хэрэглэх бүх юмыг нь ачиж Хунаанбайг энэ сүйх тэргээр Хархараалийд хүргэж өгөх Мирзахан, дэлбэгчийн суудал дээр аль хэдийн суучихсан байлаа. Чингээд хавар цагийн бага үдийн алдад хоёр давхар байшингийн дээд доод давхрын бүх өрөөнд байсан хүмүүс шавааралдан гарч эхлэв. Ихэнх нь борог хувцастай хөдөөгийн хүмүүс байлаа. Тэдний дунд хотын худалдаачин, шавь нар калфе, казарет мэтийн олон зочид байх ажээ. Эдэнд Хунаанбай Танибекээр дамжуулан өглөг тарааж замын гай тайлах буянаа үйлдэв. Эл ихэмсэг зочид гэдсээ хоолоор, хармаагаа мөнгөөр дүүргэсэнд сэтгэл ханаж зиндаа зиндаагаар цуван хөгжилтэй нь яах аргагүй гарцгаав.

	Цугласан олны дундаас Хунаанбай өөрөө түрүүлэн гарч сүйх тэрэгний зүг ойртоход, сүүдэрт нь сууж байсан хоёр хүн босож Хунаанбайн өөдөөс явлаа. Тэд хэдэн алхмын тэртээгээс Хунаанбайн мэнд усыг мэдлээ. Эл хоёр хүний нэг нь бууралтсан сахалтай Даркембай бөгөөд нөгөөдөх нь уранхай дээлтэй зүдрүү царайтай, саарьтсан нүцгэн хөлтэй арав, арван нэг орчим насны хүүхэд байлаа. Даркембай бүр ойртон ирээд «Зам саадгүй болтугай» гэж ерөөл дэвшүүлээд:

	— Хунаке6! Та алсын аянд мордох ариун шүтээн худайн шар замаар орох гэж байгаа юм байна. Ертөнцийн аливааг хүлцэн тэвчих ариун цагаан буяны замыг сонгон авчээ. Явахаас өмнө энд үлдэж байгаа хөөрхий ядарсан энэ амьтны хэлэх хэдэн үгийг сонсон соёрхох болов уу? гэж таныг хүлээж суусан юм сан. Энэ балчир жаал хэдэн үг хэлэх гэсэн юм байна. «Тэнгэр өршөөн тэтгэг, та хэлж өгөөч» гэж намайг дагуулаад ирлээ гэв.

	Хунаанбай хөмсгөө зангидан, огцомхон харснаа хэсэг зуур саатан

	— Би хорвоогийн аливаа явдлаас салан ангижрахаар явж байгаа хүн. Хэлэх юмаа надаас өөр хүнд хэлэхгүй юү? гэв.

	— Өөр хүнд биш, зөвхөн танд л хэлэх зүйл юм шүү дээ, Хунаке!

	— Заавал надад хэлнэ гэдэг яасан сүрхий хүү вэ, энэ чинь?

	— Бид зөвхөн танаас л гуйхын учраа энд ирсэн юм шүү. 

	Хунаанбай, эргэн тойронд байгаа хүмүүсээс, ялангуяа, хотын худалдаачид, халфе, хазарет нараас зовнин тэдэн тийш нүднийхээ булангаар хяламхийн харахад нь цугласан олон гайхшаа баран зогсож байлаа. Майбасар Даркембайг сая л таньж, түүнийг Хунаанбайн замаас бушуухан зайлуулахыг оролдов.

	— Чи ч Даркембай юу даа? «Гуйх хүсэх зүйл» гэж алсын замд гарах гэж байгаа хүнийг юунд саатуулж байгаа юм бэ? Хойшоо бол гэв. 

	Сүүлчийн үгээ аман дотроо шивнэн хэлсэн боловч цаанаа л нэг заналхийлсэн байртай өгүүлэв. Гэвч Даркембай айж гэмшсэн шинжгүй харин ч олны өмнө Хунаанбай, Майбасар хоёрын зовж байгааг ашиглан зориуд чанга чанга дуугарав. 

	— Энэ хүүхдийн хүсэх зүйл бол түг түмэн ядуу зүдүү хүний гуйлтаас онцгой, ёстой л таны чих тавин сонсууштай зүйл шүү. Бурхны ивээл хүртэх аян замдаа гарахаас өмнө бүр ч онцлон анхаарууштай зүйл юм шүү.

	— Тэгээд энэ чинь яасан хүүхэд вэ? Юу гуйх гэсэн юм вэ? Хэлээч, бушуу! гэж Хунаанбай мөн л хөмсөг зангидсан хэвээрээ ууртай дуугарав.

	— Энэ хүүхэд бол Борсак отгийн нөгөө Ходарын ач дүү бөгөөд Көгадайн хүү билээ. Ходарыг амь үрэгдэх үед төрсөн ганц дүү Көгадай нь Сыбанд зарцлагдан явсан учир хол газар байсан юм. Бас Көгадай өөрөө насан туршид өвчин зовлон эргүүлсэн бие тэнхээ дорой хүн байсан учир одоогоос зургаан жилийн өмнө нас барж билээ. Чингэхээр Ходарын гал голомтыг бадраах хүн бол дүүгээс нь үлдсэн Дармен гэдэг энэ өнчин хүү юм шүү гэж Даркембай жаал хүүг танилцуулав.

	Нүүр нь холцруутаж шанааны нь хөх судас гүрийн, яс нь хэрзийсэн зүдрүү царайтай энэ жаал хүү өрөөсөн нүдээ хиртэй даавуугаар боожээ. Дармен нүднийхээ нулимсыг чадан ядан барьсаар, эрүү нь чичрэн Хунаанбайн өөдөөс сая л харав. 

	Хунаанбай ч түүнийг нэвт шувт ширтэн харж

	— Юун хэргээр яваа жаал бэ, надтай ямар холбоотой юм бэ? гэж Хунаанбайг асуухад

	— Яагаад холбоогүй байх билээ дээ, Хунаанбай гуай минь? гэж Даркембай Хунаанбайг сорьсон мэт хурц нүдээрээ зэвүүцэн ширтэв.

	— Над хэлэх гэснийг нь хэл, эсвэл ийшээ очъё гэв. 

	Даркембайн хэлэх үг олны өмнө өөрийг нь эвгүй байдалд оруулах цохилт болно гэдгийг Хунаанбай даруй ухаарч, тэр хоёрыг цугласан олноос зайдуу гаргав.

	Хашаан дотор Хунаанбайг хүрээлсэн хөгшин залуу Иргызбайнхны хувцас хунарын гоёл чимэг нь их л содон ажээ. Бас хотын худалдаачин, калфе, хазарет нарын чалмаа, минжин малгай, үнэтэй дээл зэрэг нь содон харагдана. Тэр өөрсдийнхөө дундаас Даркембай, Дармен хоёрыг гайд гаргасан мэт зогсоно. Харин тэр хоёр энэ хашаан дотор Хунаанбайг хүрээлсэн олны дунд ядарч туйлдсан, зовж зүдэрсэн, цонхийж цайсан царай ноорхой хуучин хувцастайгаа өөр нэгэн зовлонгийн ертөнцөөс ирсэн юм шиг харагдаж байлаа.

	Хунаанбай үгээгүй хоосны түмэн зовлонг эдэлсэн Даркембай, жаал хүү хоёрыг цугласан олноос зайдуу гаргахад тэдний хойноос Майбасар, Такежан хоёр дагаж явлаа. Абай ч гэсэн бас тэднээс хоцролгүй дагасаар Хунаанбайн хэсэг рүү ойртоход Даркембай нэг юм ярьж байснаа

	— Ходар хэдийгээр гэм буруугүй байсан боловч түүний амийг нэхэх нэг ч хүн байсангүй, чиний үеийн хавчилга амь нэхэх хүнд бололцоо ер өгсөнгүй гэв.

	«Чиний үеийн» гэдэг уг Хунаанбайн зүрхийг яггүй сайн хатган хор шарыг нь буцалгаж тэсгэлгүй уурлан:

	— Даркембай! Юу чалчиж байгаа чинь энэ вэ? Ходарын амийг нэх гэж хэн гэгч Бөкенши, Борсак7 чамайг над руу явуулав. Аль вэ, хө, бушуу хэлээд орхи! гэж зандрахад, өглөөнөөс өдий хүртэл сэтгэл тэнүүн төлөв амгалан дүртэй байсан нь одоо ул мөргүй хийсэн алга болов. Хунаанбайн уур хилэн бадран дүрэлзэж онгод нь орж, урьд цагт дайн дажин, хэрүүл маргааны үед царайгаа барайлган хөмсөг зангиддаг догшин ширүүн байдалдаа эргэж оров. Эдүгээ түүний нүүр царай олз руугаа урхиран дайрч тастаж хаяхаар завдалхийлэн буй хазах шүдтэй, урах хумстай догшин араатны дүртэй адил болсон байлаа.

	Даркембай Хунаанбайн хилэн бадарсан догшин царайг ер тоолгүй:

	— Танаас хүний амь нэхэх чадал Борсак отгийнхны хэнд нь ч байхгүй, цаг нь болоогүй байна. Би ч гэсэн хүний амь нэхэх гээгүй байна. Харин чи тэр Карашокийг8 яах вэ? Тэр чинь Ходарын эдлэн нутаг юм шүү. Тэгэхээр энэ жаалын хувь болох ёстой. Гэтэл Карашокид их хатан Кункегийнх чинь эзэгнэн мал сүргээ өсгөж тарган тавтай нутаглаж байна. Чи бурхны оронд очно... Ийм өнчин өрөөсөн амьтны юмыг эргүүлж өгөлгүй хүзүүндээ нүглийн хар дөнгө угласан хэвээр бурхны орон руу очих нь уу? гэв.

	Хунаанбай аашлан:

	— Битгий дэмий юм донгос, Даркембай! хэмээн зандрахад нь

	— Би хэлдгээ хэллээ гэв.

	— Би энэ яваа насандаа чам шиг дайсныг ер үзээгүй! Чи миний ул шагайж яах нь вэ? Улангассан араатан шиг улаан нүдэлсэн муу шуламс!

	— Хунаанбай гуай! Надад хорлон сүйтгэх хорон санаа байсангүй. Харин ч хорон санаа, гай бүхнээс биеэ хамгаалж явдаг сан.

	— Урьд намайг буудахаар буу шагайж байсан хүн чи биш бил үү?

	— Би буу шагайсан нь шагайсан. Гэхдээ буудаагүй юм сан. Харин намайг хилсээр дүүжилсэн хүнийг газар дэлхий яаж даадаг юм бол доо, хөөрхий! гэж Даркембай оволзтол уухилан Хунаанбайгаас хурц ширүүн хараагаа салгалгүй ширтэнэ.

	Хэдийгээр Хунаанбайн уур омог багтаж ядаж байвч ийм нүгэл түүнийг их л сандраасан тул царай нь цайж, хамаг бие нь хүйтэн оргин чичрэв.

	— Чи намайг тэр үед буудаагүй ч гэсэн өнөөдөр буудлаа шүү дээ. Энэ чинь миний үхсэн биеийг буудсан хэрэг шүү дээ. Хүй, энэ чинь намайг багалзуурдаж байгаа хэрэг гэж ичгүүрийн туйлд хүрснээ илчлэн «Амьд байж, яаж тэсэж сууна вэ?» гэсэн шиг гэнэт Майбасар луу харав. Майбасар Хунаанбай Даркембай хоёрын хоорондуур ормогц уур хилэндээ багтран уухилж Даркембайг зүхэж хараан олны нүднээс биеэрээ халхлан цээж рүү нь нэг сайн дэлсэж авав.

	— Хэл амаа тат! хэмээн шүд зуун шивгэнэж, — Одоо чамайг дуугарах юм бол сахлаас чинь ишиг шиг чангааж байгаад хоолойг чинь огтолно шүү! хэмээн занав.

	Хунаанбай суудлаасаа бослоо.

	Харин Такежан Майбасар хоёр, Даркембайг хоёр хормойноос нь дарж суув. Дармен хүү уйлан орилов.

	— Миний өр, өрийг минь өгөлгүй явах нь... Өрийг минь!.. гэж үглэнэ.

	Даркембай булиа хоёр ноёны атгад хөдөлж ядан суувч сүүлчийн гашуун хурц үгээ Хунаанбайн араас хэлж орхив. 

	Тэр:

	— Чи өчигдөрхөн ахлах захирагч болж дур мэдэн ноёлж байсан бол одоо Хажы гэдэг цол хүртэж биднийг ноёлох санаатай байгаа вий, за даа мэдлээ хө! Буян үйлдэж хишиг хүртэх бурхны зам огт биш... Хунаанбай чи хэргэм ахих арга зам эрж байгаа юм шиг вэ дээ! Биднийг барьж ид гэж энэ тэжээвэр бэлтрэгүүдээ илгээхгүй юм уу? гэв.

	Майбасар Такежан хоёр Даркембайн хоёр талаас нь амьсгаадан шивнэж:

	— Дуугүй бай, хөгшин зөнөг! хэмээн авирлан загнаж дээлийнх нь захыг эрэн боомилов.

	Майбасар Такежан хоёр өвгөний бодийг хөтлөхөөс ёр буцахгүй байсан билээ. Энэ үед Абай ар нуруугаа олны зүг харуулан бөхийж суугаад Даркембайг багалзуурдан дарсан Майбасар Такежан хоёрын гарыг суга татан салгаж

	— Ичгүүр сонжуургүй амьтад, бурхны хараал тусмарууд, наадхыгаа тавь! хэмээн зандрав.

	Даркембайг Абай тийш харахад түүний царай барайж хоёр нүд нь улайж, Майбасар Такежан хоёрыг хилэн бадарсан харцаар ширтэх нь галаар цоо төөнөж байгаа юм шиг санагдаж байв.

	— Энэ өвгөнөөр бүү оролд, ичгүүрээ алдагсад! Үүний хэлэх үг нь миний аавын бурхны өмнө залбирахад хариулах үг шүү. Та нар юу ойлгож, юу боддог амьтан бэ? Омогтой ичгүүрээ алдагсад, та нар сайхан мэдээрэй. Миний аав буян үйлдэж нүглээ цагаатгахаар Меке орох гэж байна шүү дээ? гэж Майбасар Такежан хоёрыг дуугүй болгов. 

	Тэр даруй Даркембай руу харж

	— Даркембай! Чи хэлж ядсан зүйлээ хэл ээ биз дээ? Зүй ёсны гомдол болохоор хэдий давчуу үед хэллээ ч гэсэн, яах вэ би зэмлэж чадахгүй. Эцгийнхээ өмнөөс би даая. Харааж зүхэлгүй гэртээ харьж бай, оноож хэлсэн ортой үгийг чинь ойлголоо. Мах ясыг минь шархируулж байна. Одоо явцгаа гээд Даркембайг дэмжин босгоод хармаанаасаа зуутын дэвсгэр гаргаж Дарменд өгч тэр хоёрыг явуулав.

	Хунаанбай юу ч дуугарсангүй, аман дотроо шивнэн залбирч буй хүн шиг гөлрөн зогсож байлаа. Улжан, Изгутты хоёр түүний дэргэд ирж, явах цаг болсныг хэлэхэд сая л хашаан дотор цугласан олон хүмүүстэй яаравчлан салахын ёс гүйцэтгээд сүйх тэргэнд суулаа. Тэргэнд Хунаанбайн дэргэд Изгутты болон бусад ах дүү, төрөл садны хамт, нөхрөө үдэж мордуулахаар Улжан ирж суув.

	Гурван зээрд морь хөллөсөн гоёмсог сүйх тэрэг баян айлын том хашааны өргөн хаалгаар хонхоо жингэнүүлсээр хурдлан гарахад сүйх тэрэгтэй морьтой олон хүмүүс түүнийг үдэж мордуулахаар дагаж гарав. Хунаанбайн тэрэгний хойноос бас л хоёр тэрэг цуван гарав. Түүний нэгэнд нь Макиш Абай хоёр, нөгөөд Танибек их хатантайгаа суужээ. Аянд энэ олон хүмүүс гудамж дүүрэн хөөрөн шуугин ярилцсаар тоос манаруулан хөдлөхөд, жижигхэн хотын эрэгтэй эмэгтэй, өвгөд хөгшид хүүхэд шуухад цөмөөрөө гадагш гүйлдэн гарч хашаа байшингийн хаалга цонхны өмнө шавааралдан сониучирхана. Нүсэр урт цувааны хамгийн түрүүнд байдаг хурдаараа довтолгон яваа Хунаанбайн сүйх тэрэг түдэлгүй хотын захад гарч, баруун зүгийг чиглэн уруудсан дардан замд орлоо. Морьтой хүмүүс зуузай холбон үе үе өргөж үе үе цувран хойноос нь дагалдана.

	Хунаанбай эргэж ер харсангүй, дор хаяад хэдэн модны дайтай газар байдаг ах дүү төрөл саднууд нь үдэж мордуулах нь лавтай болохыг сайн мэднэ.

	Даркембайгаас салснаас хойш Хунаанбай удтал дуугарч ядан хөмсгөө зангидаж, хөмхийгөө зуун суусаар байв. «Нэрийг минь хөөдөв дөө», «Нэрийг минь хөөдөв өө дөө золиг чинь» гэдэг үгийг дотроо дахин давтан өгүүлнэ.

	Заримдаа жижиг нуурын дөлгөөн усанд чулуу шидэж цалгиулан цочоохтой адил явдал болсон юм шиг санагдахад өөрийнх нь үйлдсэн нүгэл хилэнц нүдэнд нь үзэгдэх мэт болно. Явахыг бодож эртнээс сэдэж бэлдсэн зан байдлын төрх төлөв, хэлэх үг нь өглөөгүүр тун амжилттай байж билээ. Энэ нь өөрийнхөө хойноос үлдэх хүмүүсээр ерөөлгөх гэсэн хуурамч үг, хувирамтгай зан төрх байсан юм. Гэтэл Даркембай тэр болгоныг нь хуй салхи шиг хийсгэн арилгажээ. Тэгээд бас Хунаанбайг ч гэсэн энэ хорвоогийн амьдралаас хавчин зайлуулж гадуурхан ганцаардуулсан юм шиг санагдана. Үүнээс болж уур хилэн нь бадарч, удтал дуугүй сууснаа арайхийж тайтгаран сэтгэл тэнийв. Одоо ядаж Улжаанд сүүлчийн үгээ хэлж гар барилцан сэтгэл тэнүүн явахаар шийдлээ. Мирзаханд, морьдынхоо хурдыг үүнээс битгий бууруул гэж захиад өөрөө Улжааны зүг эргэв. Хүний бодол санааг царай зүсээр нь амархан таньдаг, хэзээний хашир ажигч Изгутты, энэ үед тэрэг хөтлөгчтэй зэрэгцэн сууж Хунаанбай Улжаан хоёрын сүүлчийн үгээ хэлэлцэхэд нь саад болохгүйг хичээн Мирзахантай яриа хөөр болж замын чиг, эргэлт тойролтуудыг сониучирхана.

	Урьхан хаврын эхний үе билээ. Өдий хүртэл энэ хавьд газрын гарц муу байгааг, мөн нэгмөсөн дулаарч хараахан амжаагүй байгаа зэргийг тэд ярилцана.

	Хунаанбай бүх биеэрээ Улжааны зүг эргэн хараад ярьж эхлэв.

	— Байбише минь, чи зөвхөн гэрийн хань биш, амьдралын минь хань байсан юм. Бид хоёр хамт амьдралын урт замыг гэтлэн туулахдаа, би уул ус гатлан мянганы газар явж байхдаа ч гэсэн чамайг араас минь тулж түших ганц хүн мөн гэж бодсоор өдий хүрлээ. Чамд намайг зэмлэх юм байгаа авч миний зүгээс чамд тохох өчүүхэн төдий муу зүйл алга. Үнэн сэтгэл, ариун цагаан санааны чинь төлөө үр хүүхэд чинь аз жаргал эдлэх болтугай гэв. 

	Улжааны цайвар ягаан царай сэтгэл сэрдхийн хүйт оргиж зэвхий даан жигтэйхэн болов. Гэвч удтал дуугүй сууж, биеэ барив.

	— Мирза ийм аян замд чинь гомдол гэмшил бүү хэл сэтгэлд сэв оруулахаар юм хэлбэл, арай ухвар мөчид хэрэг болох билээ гэж хэлээд хар хүн рүүгээ буурьтайхан харав. Одоо Улжаан сэтгэлдээ байсан бүх зүйлийг уудлан гаргахдаа өөртэйгөө танил хүнтэй ярилцаж байгаа юм шиг тун ухаалаг сэргэлэн төлөвтэй болов. Яг энэ үед түүний өнгө зүс төрөлхийн сүр жавхлангаа олж нэг л аятайхан үзэсгэлэн төгөлдөр болсон билээ. Золбоотой бядлаг бие цогцос уужим тэнүүн төрх төлөв нь хэлэх үгийг нь ундруулсаар байв.

	— Ер нь хүний залуу байх үед гэр орон эд юмс, бүр хорвоо ертөнц ч бага, хүрэлцээ муутай юм шиг санагддаг юм. Гэтэл нас ахиж үхэхийн даваа ойртох тусам гэр орон, эд юмс, хорвоо ертөнц цөм уужим арвин, болдог ажээ. Хүн өтлөх тусмаа жижгэрч эргэн тойронд нь хоосон зай ихийг олж ханхайж хоосроод ирэхийн алдад бусдад зай тавьж өгмөөр санагдана. Бас нүгэл чинь багасаж ерөөх өршөөх чинь олшрон юм бүхнийг дургүйцэн түүнээс хөндийрч эхэлдэг юм байна. Ийм бодол санаа намайг дийлсээр он удсан юм! гээд нэг хэсэг чимээгүй болов. 

	Хунаанбай Улжааны царайг гөлрөн ширтэж түүний хэлснийг бүр ч анхааралтай амтархан чагнаж сууна. Улжаан хөмсгөө хөдөлгөн духаа тэнийлгээд хоёр нүдээ аньсхийж бас л бодолхийлэн

	— Хүний эхнэр гэдэг чинь унагаа энхрийлсэн гүү шиг энэрэнгүй сэтгэлээр эвтэй явж ч эр нөхөртөө энэрэнгүй сэтгэлээр хандаж эвтэй эетэй явах юм уу, эсвэл элдэвт муудалцан эвдрэлцэвч ханиа гэсээр л насыг бардаг шүү дээ. Эм хүн эр хүнээсээ үзэн ядах мууг ч амтархан шингээх сайныг ч хүртэж болох юм. Миний гэм буруу ч бай, өөр юм ч бай нэг талаар өөрт чинь холбоотой юм шүү. Амьдралын урт замыг гэтлэн туулсандаа чи бахдан биширч, алс холын аяны урт жолоог залах ёстой. Би чиний гэм бурууг одоо хэлэх гэж үү? ноён эрхэм минь ээ! гэж насан туршдаа эр нөхрөөсөө амссан гашуун гомдол нь санаанд байсан ч илэн далангүй хэлж чадсангүй.

	Энэ ярианаас хойш Хунаанбай сэтгэлд таатай өөр ярианд шилжиж түүндээ Изгуттыг оролцуулав. Хунаанбайтай хамт Меке орох гэлэн Өндөрбай лам бол Хунаанбайтай хар багын шахуу найз хүндтэй хүний нэг байсан билээ. Одоо хамаг ах дүү, төрөл саднаасаа бүр ч илүү дотнын итгэлт хүн болж аян замд цуг явахаар болсон юм.

	Өндөрбай «Нэг бол охиноо бэр болгон өгч, нэг бол таны охиныг бэр буулган ураг барилдъя» гэж Хунаанбайд нэг удаа хэлсэн байв. Тэр яриа дахин дэгдвэл Хунаанбай энэ удаа бүр болзон тохиролцохоор шийджээ. Өндөрбайн эрд гарах дөхсөн нэг охин бий. Хэрэв Улжаан дургүйцэхгүй бол тэр охин сайн бэр болж болох юм. Хунаанбайн отгон хүү дүрсгүй Оспан гэрлэсээр хоёр гурван жил болов. Гэвч тэр өөрөө огт юм бодохгүй ч гэсэн эцэг эхийн отгон хүүгээсээ өдий болтол ач үр үзэж үнсээгүй нь тэдний сэтгэлийн мун болжээ. Энэ нь одоо түүнд бага гэргий авч өгөхөөр айлын охиныг гуйж ураг барилдахын шалтаг болж байв. Түүнд Улжаан бэлэн байг. Энэ тухай үлдсэн замдаа энэ жууз тэргэн дотор яваа хүмүүсийн өвөр хоорондоо ярилцсан зүйл энэ ажээ.

	Хулан зээрд морьдыг гурвалж хөллөсөн хоёр дахь сүйх тэргэнд Абай Макиш хоёр сууж явна. Энэ хоёр өвөр хоорондоо удтал юу ч дуугарсангүй. Зайдуу гарсан хойно Макиш уйлсаар явна. Абай түүнд хандаж «Болиоч, Макиш! Битгий уйл!» гэж хэдэн удаа тайтгаруулах үг хэлсэн боловч эгч нь сонссон ч үгүй. Тэгээд Абай дуугүй ганцаараа гүн бодолд автагдан сууна. Одоо ч гэсэн саяын Даркембайн хэлсэн үг, зан ааш нь Абайн анхаарлыг татаж бодол санааг нь уяруулсаар явна. Энэ нь Абайн зүйрлэн бодсоноор Хунаанбайн дөнгөж урд нь тавьж идэж уух гэсэн амтат хоол ундыг нь өшиглөн асгаж аяга тавгийг нь хөмрүүлсэн мэт санагдана. Ходар... Ходар... түүнээс үлдсэн «хөөрхий» өнчин... харах эзэнгүй, орох оронгүй өнчин Дармен. Абайн нүдэнд, зовж зүдэрсэн «хөөрхий» жаал ив илхэн дэргэд нь байгаа юм шиг санагдана. Толгойгоо боосон хиртэй хуучин алчуур нь зовлон зүдрэлийн гинж мэтээр сэтгэгдэнэ. Балчир хүүгийн хөөрхийлөлтэй байдал мөн Даркембайн хэлсэн ариун шударга заргын үг Хунаанбайг сандраасан амьдралын ноёрхол шиг санагдана. Энэ бол тарни, гүрэм, тахил, мөргөл, хутагт хувилгаадын аль нь ч эс дийлэх ноёрхол юм. «Би тийм жигшин үзэхээр нүгэл үйлдэж явна аа даа» гэж Хунаанбайн гэмшиж яваа нь бас яамай даа. Үгүй эцгийнхээ үнэхээрийн гэмшсэн царайг Абай үзэж ядна. Харин ч түүний угийн ширүүн авир зан аашийг ажин сууна. Араатан ааш зан, гэмгүй гэнэн зан хоёр шиг өвөр хоорондоо хавьтахгүй хол зүйлс билээ. Тэгвэл эцэг минь энэ аянд ингэж явдаг нь юун бил ээ? Нөгөө л Даркембайн хэлдэг нь үнэн болох нь ээ! Бурханд буян үйлдэж хишиг хүртэх зам биш, Хунаанбайн гуйдан ноёрхох хэргэм зэргийн зам байх нь ээ! Абай нэг л зэвүүн уур нь хүрч хөмсөг зангидан инээмсэглээд Хунаанбайн тухай, түүний аян замын тухай бодлоо бүр орхиж өөр бодол руу шилжив. Энэ үед ширүүхэн явсан сүйх тэрэгнүүд дөнгөж цухуйсан зулзаган ногоо захаар нь ургасан дардан замаар явж байв. Хотоос холдолгүй нэлээд удчихсан Абайд хаврын урь удахгүй золгохын дохио илтэд мэдэгдэнэ. Зүүн талд тэртээ хол хөхрөн униартсан тэнгэрийн хаяанаа Семей уул үзэгдэнэ. Түүний цас нь бас арилчихсан байлаа. Семей бол байдаг эрчээр хуйлран цалгилж ирээд хөмсөг зангидан мөнхөд үүрэглэсэн нэгэн их нүсэр давлагаа шиг өргөн их шар талын дунд олноос онцгой санамсаргүй саланги тогтсон өнчин ганц уул билээ. Эрт нэгэн цагт ямар нэгэн хүчинд шахагдан гараад үүрд аниргүй байхаар тогтсон элчилгүй их элсэн цөлийн догшин долгио юм уу? Эсвэл зангирсан уур хилэнгийн сүр үү? Семей бол ийм л шинж тэмдэгтэй саланги өнчин уул аа.

	Абай сүрлэг уулын ийм бүтэц тогтцыг онцлон сонирхож ширтэн явснаа малгайгаа авав. Халууцсан толгойг Семей уулын зүгээс үлээсэн зөөлөн хонгор салхи үе үе илнэ. Сэтгэл сэргэн нэг л таатай цээж дүүрэн амьсгаа авахад төрөлхийн сэргэлэн ухаалаг сэтгэл санаа нь улам догдлов. Газар нутгийн үзэсгэлэн сэтгэл санааны хүслэн хоёр хослон яруу уянгат дууг аялав аа. Ийнхүү сэрүүн амьсгал үргэлжид үлээсэн нарлаг хаврын уринд Абайн сэтгэл хөөрөн, зүрх догдлон явна. Цээж дүүрэн бодол санааны илчит долгион цээжинд багтаж ядан халгилна. Дуу шүлэг нь айзмаа авч өндөр намаар уянгалан хэлбэлзэнэ. Абай өөрөө ер мэдсэнгүй. Түүний аялан дуулсан дуу болгоныг Макиш чих тавин амтархан чагнана. Өөр нэгэн хүний дуу биш, дүүгийнхээ дуу болохыг ч мэдэж сууна.

	— Абай! Чи ер нь яруу найрагч юм аа даа! гэж инээд алдав. Абай Макишийг бүр мартжээ. Эхлээд цочсон мэт болж, зовсхийж

	— За, та яаж мэдэв ээ? гэв.

	— Дуулж сууна шүү дээ... Чи минь нуух гээ юү? гэж Макиш инээчхээд бас Ербол, чиний бусад найз нөхөд чинь цөм «Уран үгийн сорилт тэмцээнд ороогүй болохоос ёстой яруу найрагч» гэлцэнэ. Тэр үнэн үү? гэв. 

	Абай сая л инээд алдав.

	— Тэр нь үнэн! Би дуу шүлэг зохиодог оо!

	— Чи, ямар дуу шүлэг аялан дуулдаг вэ?

	— Ээ дээ, Макиш минь, миний дуу шүлэг ч салхинд л хийсэж алга болоод байх юм даа.

	— Яагаад тэр бил ээ?

	— Би янаг, зовлон хоёрыг дуулнам. Янаг минь яах ч үгүй хол оо. Харин ганц зовлон минь салалгүй дагасаар бодол санаанд минь үлддэг. Түүний тухай дуулахад салхинд хийссэнтэй адил байлгүй яах вэ дээ?

	— Юун зовлон? Тэр чинь юу гэсэн үг вэ? Чамд ямар юмны зовлон байдаг бил ээ? гэж Абайг зэмлэж ч, сорьж ч байгаа юм шиг ширтэв. Дүү нь хөмсөг зангидан царайгаа цонхийлгов. Болцгордуу дугариг царайд үрчлээ сууж буйн шинж ер алга. Чилгэр золбоолог бие үзэсгэлэн төгөлдөр царайд нь идэр насны жирвэгэр урт сахал нь аятайхан зохижээ. Доод эрүүний, сийрэгдүү ургасан хар сахал нь ч гэсэн хацрын хэмжээг эвдэлгүй төлөв тохирсон харагдана.

	Одоо Макишийн ажиж харахад Абайн хамар хацар хоёрт нь ер бишийн уян хатан баяр хөөрийн шинж тэмдэг илэрнэ. Дөнгөж сая нас бие гүйцсэн залуу хүний ёстой золбоо нь сүр жавхлан ажээ. Сэргэлэн цогтой нүдний нь хар цагаан тунаран тормолзоод эрэлхэг сүр хурц хар нүд нь бүр ч таатай санагдана. Нэг харсан хүн эрхшээлд нь өөрийн эрхгүй орж байн байн, хармаар дур булаам хөөрхөн нүд ээ. Нарийхан бөгөөд урт тас хар тал саран хөмсөг нь золбоот эрийн эрэлхэг сүрийг улам ч дэгжин болгоно! Макиш төрсөн дүүдээ дотор онгойж бахдан биширч ширтэн сууна. «Зовлон минь бий» гэхэд нь ер үнэмшээгүй. Тэгсэн ч гэсэн мэдэхийг хүсэж хэлүүлэхийг оролдов.

	— За, тэгээд зовлонгоо юу гэж ярив аа чи, тэрийгээ хэлээч! гэж асуув.

	Энэхэн үед Абайн бодол санаа зүүд зэрэглээ шиг хүслэнгийн далайд умбан зугаацаж сэтгэлийнхээ долгислыг нэгэн дуугаар дүрслэн аялжээ. Энэ ч гэсэн түүнээс хойш андашгүй дагуул нь болжээ. Сэтгэлдээ үлдээсэн нь Жанибекийнд өнгөрсөн зуны шөнө, Сүйндег гэгч хот айлынханд тоглосон дүүжин тоглоом, Тогжантайгаа хоёулаа дүүжигнэж байхдаа энэ дуугаар сэтгэл зүрхээ ойлголцож билээ. Олны өмнө нэг дуугаар сэтгэл санаа нийлсэн аж. Тэгээд ч Абай тэр «Үүлэн бор Топайкөк» гэдэг дуугаа аялж эхлэв.

	Урьхан хаврын энэ нэгэн уяхан өдөр Тогжаныг бүр ч ихээр санагдуулж мөрөөдөл болгох ажээ.

	«Хэлээч» гэж эгчийнх нь хүссэн нь түүний сэтгэл зүрхний зөгнөл хүсэл байсан юм. «Унаган борыг» энэ удаад баргил бүдүүн дуугаар аялалгүй уяхан шингэн дуугаар аялж онцгой нэгэн нарийн эмзэг гаслант үгээр эхлэв. Макиш дууны үгийг чих тавин сэтгэлдээ таатай чагнажээ. Гүн бодолд нэрвэгдсэн залуу эр аялсаар явна:

	 

	Хөх тэнгэрт наран саран халин гийвч.

	Харлаж хоцорсон миний сэтгэл гэрэлтэхгүй

	Хотлоос чамд надаас илүү хань олдовч

	Хорвоод чам шиг хань надад олдохгүй... 

	 

	... Санасан хүн шаналсан ч, шарласан ч,

	Санааны үнэн үйлсээс арилсан ч

	Тэсэх л байх, хайрт хүнээ гомдоохгүйн тул 

	Тэнгэрийн ёсыг эвдэн дарласан ч... 

	 

	гээд царай нь цонхийн чимээгүй болов. Энэ бол ёсчлон эс гүйцэлдсэн хайрын дөлөнд төөнүүлж энэрэлгүй тавилангийн эрхээр хагацсан дурлалт хос буюу Абай, Тогжан хоёрын тухай дуу билээ. Сүүлийн үед хагацлын гашуун зовлон Абайн зүрхийг шаналгах болжээ.

	Гэвч Макиш түүнийг ойлгосон ч үгүй. Урьд нь сонсож чих дасаагүй цоо шинэ саяын санамсаргүй хэдэн үгнээс зөвхөн «амраг» гэдгийг ажиглан мэл гайхаж Абайгаас асуусан нь:

	— Огт ойлгосонгүй, амраг гээд байгаа хүн чинь хэн юм бэ?

	Абай эгчдээ илэн далангүй хэлэх шинжгүй.

	— Амраг гэдэг минь зовлон тарьсан нэг амьтан юм даг! Та ч амраг гэдгийг мэдэхгүй гэж үү дээ?

	— Миний бодоход хүн гэрийн хань нөхрийг л амраг гэдэг байх аа. 

	Абай цочисхийн эргэж харав.

	— Дилда гэх гээ юү?

	— Тийм ээ, Дилда байвал яадаг юм?

	Залуу эр ийм яриа тулгарахад хэлснээ гэмшин даруй эргэв. Нүүр халж, их л зовов.

	— Ээ бурхан минь, Макиш аа, Дилда чинь юу бил ээ дээ? Та юу хэлчхэв ээ. 

	Макиш, Абайд хэлсэн үг нь аягүй санагдсандаа зовсхийж инээмсэглээд:

	— Ээ дээ, хэлсэн үг минь чамайг өргөс шиг хатгав уу даа, Абай аа? Хөөрхий Дилда ямар гэм буруутай бил ээ?

	— Нээрэн Дилдад ямар ч гэм буруу алга аа. Гэхдээ амраг хайртыгаа мөрөөдөн дуулсан надад ч гэм буруу алга. Юунд дөрвөн хүүхэд гаргасан Дилдаг ярина вэ?

	— Хүүхэд гаргаж өгснөөрөө чамд гэм буруутай бол оо юу?

	— Үгүй, гэм буруугүй. Харин ч хүүхдүүд нь сайн. Тэр маань үр хүүхдийн минь эх. Аав ээж хоёр маань надад олж өгсөн хань. Байдаг үнэн маань ердөө энэ дээ. Харин ч зүрхний илч, ариун дурлал гэвэл, тийм илч, дөл Дилдагийн сэтгэлд унтарсаар удаж байна. Ид бадрах үедээ ч тийм ихээр улалзан дүрэлзэж чадаагүй юм. Сэтгэл зүрх нь аль хэдийн мухардан горьдлогогүй болсон амьтан шүү дээ, тэр чинь гэж хэлээд, Абай цааш ярих дургүй нь хүрсэн бололтой чимээгүй болов. Үүнээс хойш, энэ сүйх тэргэн дотор, анх хотоос гарах үеийн адил яриа хөөрөө тасарч нам гүм байдалд оров.

	Олон айлын уван цуван үргэлжилсэн нүүдэл шиг тоос манаруулан яваа морьтой хүмүүс сүйх тэрэгний хойноос ойрхон дагаж явна. Энэ хүмүүс гурав дөрвөөр, тав зургаагаар хэсэг хэсэг бөөгнөрсөн нутгийн хүмүүс, хотынхон билээ. Морьтой хүмүүсийн яг дунд Такежан ч явж байна. Түүний дэргэд молда Габитхан болон Жумагул, Ербол мөн аян замын агтчин залуу дархан хамт явна. Такежан аавын тухай хотод ч, замд ч дотроо нэлээн зовж явснаа сая л нэг сэтгэл тайван болов. Тэр Абайн сануулж хэлсэн замын саад бэрхшээлийг тийм ч сайтар анзаарч ухаарсангүй билээ. Замдаа Габитханаас нэлээд эргэлзсэн байдлаар асуухад амьдралд ихэнхдээ итгэлтэй явдаг цайлган сэтгэлт Габитхан ямар ч эвгүй юм санагдуулсангүй.

	Тэр үедээ бие бялдар гүйцэж, нэлээд овор суусан ах захын хүн гэж тооцогдох Такежан алиа шогч хүн билээ. Ялангуяа ямар нэгэн хүнийг өдөөж, ёжлон шоглож яриа хөөр болж суухгүй бол идсэн хоол нь шингэхгүй байгаа юм шиг санагддаг ажээ. Молда Габитхан алиа хошин аашныхаа золиос болох нь олонт ажээ. Хэл амаар хурц хурдан Хожанасир9 шиг гэнэн Габитаханы тухай элдэв янзын инээдтэй, алиа хошин үг яриа олны дунд түгжээ. Ийм алиа хошин үг ярианы олонх нь Габитханы эдэргээнтэй хэлдэг хасаг үгийг нь элдэв хошин үгээр чимж найруулсан үг байжээ. Заримдаа Такежан Габитханы гэнэн байдлыг нь өөрийн аар саар хэрэгцээндээ ч ашигладаг ажээ. Үүнээс хоёрхон хоногийн урьд Танибекийн зочдын байранд олон хүн байх үед Такежан ташуураа алдаж гэнэ. Тэгээд Такежан хүмүүсийн эзгүй хойгуур Дархан Жумагул хоёрыг дуудаж авчраад бүхий л нүх сүвийг онгичин эрээд ташуураа олсонгүй. Тэгээд тэр хоёроор бүх хүмүүсийн ташуурыг нэг дор цуглуулж өмнөө зэрэгцүүлэн тавьчхаад бүгдийг нь харж суувал, зэс утсаар алаглуулан ороосон нэг гоё ташуур байхыг үзэж хэний ташуур болохыг лавлан асуувал тэр нь Габитханы ташуур байжээ. Габитхан бол угаасаа ташуур, бүс, хутга, хутганы хуй зэрэг аар саар юманд нямбай, бас тэгээд дандаа гоё хөөрхнийг нь хэрэглэдэг, түүнийг хаанаас ч гэсэн олоод авдаг хүн байв. Такежан тэр ташуурыг авч бусад бүх ташуурыг гэрийн хаяа руу шидэж орхиод «хэг» гэж инээснээ

	— Миний ташуур энэ болох юм байна! гэв. 

	Жумагул нэлээд анхааруулж

	— Ээ дээ, Такежан аа, Габитхан өгөхгүй дээ, эрээн цоохор юманд охин шиг дуртай юм чинь яалаа гэж өгөх вэ дээ гэв. 

	Такежан түүнийг харсан ч үгүй.

	— Дуугүй бай, намайг гуйж авна гэж бод оо юу? Хулгайлж байгаа минь энэ ээ гэв. 

	Гурвуулаа даруй ойлгож, инээлдэв.

	Жумагул тэр дор нь Такежаны өчсөнөөр Габитханы ташуурын сагалдаргыг гялгар суран сагалдаргаар сольж тэр ташуурыг өөр айлд аваачин далд хадгалав. Үүнийг Такежан зөвхөн холын аянд гарах өдөр барихаар шийдэв.

	Габитхан хоёр өдрийн турш ташуураа эрж сурч байдаг зочин гийчнийг үймүүлэн олж ядан гайхшаа барав. Ташуураа эрэн ололгүй арга ядан сүйд майд болж явахад, Такежан ажиг ч үгүй, дуу ч үгүй сууж байсан аж. Тэр ташуурыг Такежаны анх барьж гарсан нь өнөөдөр л ажээ. Такежан замдаа Габитхантай нэлээд хамт явсан авч, зориуд түүний баруун гар талаар нь явж ташуурыг нь нуун далдалсаар явсан чинь нэг мэдэхэд Габитхан Такежаны барьж яваа ташуурыг ажин сэжиглээд морины жолоог гэнэт татан зогтусан зогсож:

	— Хүүш Такежан! Миний ташуурыг чи авсан юм уу? Энэ чинь юу гэuч нүгэл вэ? гэж жигшсэн байдалтай ширтэн харав.

	Такежан өчүүхэн ч зовсон шинжгүй:

	— Болnорой, молда минь! Ташуур миний ташуур шүү, та минь нягтлан ажиж хэлээрэй! гэж зориуд эелдэг зангаар хэлээд, мэл гайхсан хүн шиг харж зогслоо. Ташуурыг одоо л ил гаргаж, агт морины дэл дээгүүр нь хөндлөн барив. Молда Габитхан ихэд гайхан Такежан ташуур хоёрыг ээлжлэн харж байлаа. Сур нь, иш нь ороомог нь цөм ямар ч яриангүй өөрийнх нь юм шиг санагдсанд бүр уур хилэн бадарч Такежаныг зандран загнахыг оролдов. Насан ах мөртөө тавтиргүй Такежаныг хааяа нэг ширүүхэн зэмлэдэг байлаа.

	— Хүүш тэнэг ээ! Хараач, миний ташуурыг хулгайлчхаад байж байгааг нь! гэж ташуур авахаар гараа сунгав. Такежан өөдөөс нь юу ч хэлсэнгүй. Молдагийн ташуурыг сарвайн

	— Молда та уурлаагүй байхдаа учрыг нь сайн олоорой. Ташуур энэ байна. Та сайн ажиж хар даа, хийц тэмдгээрээ таны ташуур мөн байвал ав л даа. «Харин яриангүй минийх, минийх болохыг шүтлэг минь гэрчилнэ» гэж хэлээд, —  Таных биш бол энэ олны өмнө та намайг битгий гүтгэж зовоо! гэв.

	Габитхан ташуураа тэврэх шахам барьж үнэрлэх мэт ажсаар эцэс сүүлдээ сагалдаргыг нь үзэв. Хармагц хөмсгөө зангидан таньж ядан хол ойр болгон хараа салгалгүй харж байснаа, тагнайгаа ташин толгойгоо сэгсрэв. Жумагул, Дархан, Такежан гурвуулаа молдагийн хөдөлгөөн бүрийг нүд салгалгүй ширтэнэ. Габитхан ташуурын тухай горьдлогогүй болсон бололтой.

	— За даа, биш болох нь ээ, бүхий л хийц тэмдэг нь яг минийх. Арай л энэ золигийн сагалдарга нь л минийх байтугай... төс нь төстэй юм. Гэвч ташуур минийх биш. Май, Такежан, бүү цухалдаарай гэж хэлээд ташуурыг эргүүлж өглөө. 

	Такежан анхныхаа ажиггүй тайван байдлаараа ташуурыг авч байгаад

	— Аа тэгэлгүй дээ, Молда гуай, гээд Жумагул өөд харж өрөөсөн нүдээ онийлгон хамрынхаа тэр талыг үрчийсхийлгэн дохио өгөв. Габитханыг заримдаа урагш нь явуулчхаад Жумагул, Дархан гурвуулаа үе үе инээлдэн явлаа. Ингэж явсаар тэд Хунаанбайтай салах ёс гүйцэтгэх нэгэн тохитой газар хэрхэн хүрээд ирснийгээ анзаарсангүй. Түрүүлэн яваа сүйх тэрэг цөмөөрөө зогсов. Настан өвгөд явуулын хүмүүс сүйх тэрэгнээс бүгд буужээ. Урьтаж хүрсэн морьтой улсууд ч бууцгааж байлаа. Танибекийн суусан тэрэгний ар талд нь бялхсан айрагтай том хөхүүр байсныг үдэгч нарыг хуран цугласан хойно, тэр айргийг олны дунд тавилаа. Цугласан олон Хунаанбай, Изгутты хоёрыг тойрч суугаад сүүлчийн удаа, хамт сууж ундаа зоог амсав.

	Хунаанбай одоо сааталгүй даруй явахаар яарна.

	Изгутты ч түүнийг дохин анхааруулж айраг зоогоо даруй ууж идэхийг хурсан олноос хүсэн шаардаж сууна. Удалгүй Хунаанбайн босоход цугласан хүмүүс түүнийг даган босов. Тэгээд Хунаанбай унжуу сунжуу их юм ярьсангүй:

	— За, хурсан хотол олон минь! Намайг үдэж гаргахаар та нарын энд хүрч ирдэг чинь сэтгэлд таатай байна. Үлдэж хоцорсон түг түмэн олондоо алс холын аянчин хүний амар мэндийг хүргээрэй. Баяртай, ах дүүс ээ! Сайн сайхны тавилан заяавал, эрүүл энх, эсэн мэндээр эргэж ирэх болтугай гэв. 

	Танибек тэргүүтэй өвгөд

	— Еншаллаа, еншалла аамин амин!10 гэцгээв.

	Үүний дараа Хунаанбай Улжанаас эхлэн бүх хүмүүстэй тэврэлдэн салах ёс гүйцэтгэв. Абай Хунаанбай хоёр хамгийн сүүлд үг дуугүй салах ёс гүйцэтгэв. Бие нь бага зэрэг халснаас биш хараахан хөлрөөгүй байсан, овьёосоор бордож, тарганаар нь сойсон хос гурван зээрд хонхоо хангинуулсаар аян замдаа жолоо залав. Ширүүн хөдөлсөн сүйх тэрэгний цувран манарсан тоосон дотроос хонхны тодхон дуу л ярих дуулах мэт үргэлжлэн сонсогдоно. Тэд холдох тутам хонхон дуу бүдгэрсээр хөдөлгөөнгүй ширтэн харж зогссон олонд сүүлчийн удаа нэг л алгуур «яннн» гэж дуулдаад чимээгүй боллоо. Сүйх тэрэг улам улам холдсоор, Шар шивээт гүвээ давж, хэдхэн мөчийн дараа алс холын аянчид үдэгч олны хараанаас далд орлоо. Бас л чимээ аниргүй ширтэн байсан хүмүүс одоо л эргэж буцахыг бодов. Улжаныг Абай, Макиш хоёр түшин явсаар өөрсдийн тэргэнд суулгав. Ижий нь сууж, тэргэнд зай бага үлдсэн учир, Абай суусангүй, ижийгээ явуулчхаад өөрөө морь унаж зөвхөн Ерболыг дагуулан олноос сүүлдэн тасарч яаралтгүй алгуур явна.

	Аль хэдийнээ Танибекийн гэрээр дүүрсэн хотол олон гийчид Хунаанбайн явсан хойно тэр даруйхан сийрлээ. Гэвч Улжаан нөхрөө хол явуулсан ч ар гэр лүүгээ буцах гэж төдийлөн яарсангүй. Харин хотод ойрдоо ирээгүй байж байж ирсэн нь энэ ажээ. Нутаг усаа, гэр орон ах дүүгээ санасан Макиш ч түүнийг явуулах дургүй байв. Тэгээд бас худ нь Танибек ч «Та бүү буц, бүү яар, нөхөр нь арилжаа наймааны ажлаар алс хол яваа муу Макиш охин маань ч элдэв юм бодсоор ядарч зовон зүдрэх шинжтэй байна. Үүний учраас орж уйтгараа тайлтал та минь байж үзээрэй, тэгээд буцна шүү дээ» гэж ятгажээ. Танибекийн гэрт үлдсэн цөөн тооны зочин нь тэр дотроос хамгийн хүндтэй зочин нь Улжаан Абай Такежан гурав байсан ба тэдний дэргэд үлдсэн дөрөв таван идэр залуус байв. Энэ үеэр Танибекийн хоёр давхар том дүнзэн байшингийн дээд доод бүх өрөөг дахин шинээр гоёж чимэн зэхэж төхөөрсөн мэт. Хивс, хээтэй ширдэг орны аравч эд бүгдийг бас дахин цэвэрлэн засаж дэлгэн тавьжээ.

	Удахгүй айл амьтан зусландаа гарч, хотоос холдож бууна. Хүүхэд шуухад бэрийн өмсөх зуны хувцас хунар, болон зочин гийчид барих аяга тагш амтат идээ, чихэр боов гэх мэтийн авах бэлтгэх зүйл их байлаа. Ам олонтой өнөр айлын эрхэмлэдэг эх нь болсон Улжаанаас хавь хишгээ горьдох ах дүүс саахалт хүмүүс цөөнгүй. Улжаан хотод байсан сүүлийн хэдэн өдрүүдэд Абай Такежан ба Габитхан Ербол нарт өдөр бүр санасан юмаа захиж дор нь авхуулж байв.

	Ээжийн буцах цаг нь ойртох тусам Абай өдөр бүр өөр эд юмсын хамт янз бүрийн ном олныг авчирсаар байна. Энэ өнгөрсөн өвөл 6 сарын турш аян замд ааваа үдэхээр хотоос буцалгүй юмаа зэхэж байх зуур Абай орос хэл сурахыг нэлээд оролдов. Нэлээн хэдэн жилийн турш шунан оролдож үргэлж ширтэн суугаагүй ч гэсэн тэр хэлийг сурч тэр хэлээр бичигдсэн мэдлэгийн эх булаг үр шимийг авах талаар цаг үргэлж чармайн оролдсоор байлаа. Гэвч сайтар сурч мэдэхэд хэцүү хэл гэдгийг Абай үзэх тусмаа ажин сэтгэж бодсоор байв. 

	Ээ дээ, идэр залуу үедээ атгадаа оруулдаг байжээ. Тэр үедээ л мөрдөн хөөж атгад оруулах зүйл маань энэ байжээ гэдгийг олонтоо гэмшин хэлсэн билээ.

	Хотод энэ өдрүүдэд ялангуяа энэ өвлийн урт шөнүүдэд Абай шунан оролдсоор хэл нь хөнгөн, хэмжээ нь жижиг орос хэлнээ хэвлэгдсэн өгүүллийн ихэнх хэсгийг өөрөө биеэ дааж ойлгодог болжээ.

	Одоогоор оросын сонгодог уран зохиолыг барагтай ойлгодог. Одоо ямар ч байсан орос номтой нөхөрлөдөг болов. Тийм ч учраас энэ өдрүүдэд ээжээрээ явуулах ном цуглуулж байгаа нь энэ байжээ. Хойшид ч урьдын адилгүй ар гэртээ эргэсэн цаг үедээ ном оролдох санаатай байгаа аж.

	Улжаан яаралгүй өнжсөөр авч нутаг буцах цаг нэгэнт болжээ. Такежан, Габитхан, Дархан, Жумагул нарыг дагуулан сүйх тэргэнд зөвхөн Улжаан, Калика хоёр сууж, эмнэг сургагч залуу эр Масакбай дэлбэгч болов. Ижий нь Абайд цуг явъя гэсэн боловч хүүд нь бас л хараахан гүйцээгүй ажил төрөл байх шиг байв. Хунаанбайн захиж явсан авлага өглөг гэх зэрэг ажил бийг санаж, айл ар гэртээ тэдний зусланд гарах үеэр нь очихоор шийдэж, Ерболтой хоёул үлдэхээр болов.

	Гонзгой дөрвөлжин хайрцаг дүүрэн номоо тэрэгний хойд талд даран уяж ижийгээ өөрөө сугадан дэмжсээр тэргэнд суулгахад ижий нь Абайн гарыг атган барьж байгаад нэгэн зүйлийг зөвлөв.

	— Өвлийн зургаан сарын турш айлын бараа харалгүй алс холын аянчин мэт сураг чимээгүй явуузай. Ар гэртээ элгэн хань гэргий чинь санан бодсоор хүлээж ядна. Хөөрхөн жижиг ангаахай шиг ангалзаж шулганав гүйлдсэн хэдэн хүүхдүүд чинь «Аав ирнэ, ах ирнэ» гэж тэд аль хэдийн хүлээсээр сууна.

	Миний Абиш, Магаш11 хоёрыг юу гэж бодно чи, ёстой л ихэр хурга шиг юм аа. Тэднийг санахад миний ч нойр хулжих юм, чи яаж тэсдэг юм бол?

	— Тэднийг би ч их л бодно... Их л санана шүү дээ, ижий минь. Таны саяын хэлдэг хоёр ач чинь миний их хайртай хүү юм даг. Намайг өөрийн эрхгүй аав болгосон тэр хоёр шүү дээ. Гэвч ямаршуу саад байгааг та өөрөө харж байна шүү дээ.

	— За даа мэдэхгүй. Шалтаг дээр шалтаг нэмэгдсэнд дасчхаад энэ хотын тоос залгисаар тэр байдалдаа дасчихсан юм биш биз. Энэ хэвээрээ байвал гэр орон, хээр гадаа аль нь ч ялгаагүй болж, хэвтрээсээ хөндийрсөн, хээрийн хулан шиг болчихно байх шүү. Түргэн эргэж үзээрэй, хүү минь, Абай минь ээ! гэв.

	Сүүлчийн хэдэн үгэнд нь Абайн сэтгэлийн сэв санааны цавыг анзаарсан хүний шинж илхэн ажээ. Ухаалаг, ажигч нямбай ээж нь, өвлийн турш ар гэртээ эргэж хариагүй хүүгийнхээ бодол санааны төрхийг ирсэн өдрөөсөө эхлэн сэмхэн ажин шинжсээр байсан юм. Гэр орноо санаж бодсон хүний шинжийг хүүгээсээ олж харсангүй. Үүнээс нэлээд хэдэн жилийн урьд Абай ийм хүн байгаагүй билээ.

	Макиш ээжтэйгээ аминчлан ярилцах үедээ Абайн Дилдад сэтгэл төдийгoй болсныг хэлсэн байж болох юм.

	Улжааны хэлсэн зүйлд бодол санааг ажин бодолцон эелдэг зөөлөн, эвтэй таатай хэдэн зүйл байвч далд утгатай ёжтой үг байсан юм.

	Гэвч Улжаан энэ тухай илэн далангүй ярилцаж байх цаг ч биш, байр ч биш хэмээн үзжээ. Ээжийнхээ эргэлзэж байгааг Абай мэдэж байсан боловч тэр зөвхөн:

	— Эзэн бурхан ивгээлээ хайрлавал та нарыг зуслангийн зүг нүүсээр Чингисээр давах үед хүрэлцэн очиж амжих байх. Хүүхдүүдэд минь мэнд хүргээрэй. Ингээд сайн явж хүрээрэй. Алжааж ядралгүй аятай тавтай явах болтугай гэж хэлээд, одоо хөсөг хөдлөхийг хүлээсэн мэт зогсоно.

	Такежан болон бусад морьтон Макиш, Танибек нартай салах ёс гүйцэтгээд, өргөн хаалгатай хашааны гадаа гарчихсан хүлээж байв. Масакбай дэлбэгээ даялан морьдоо гуядав. Гурван хул морь хөллөсөн уужим сүйх найган ганхаж хяхтнан чахарсаар хөдөллөө. 

	Үүнээс арван тав, хориод хоног өнгөрсөн хойно Абай, Ербол хоёр нутгийн зүг явлаа. Өглөө эртлэн мандах нарнаар мордсон сайх хоёр, зуны өдрийн уртад замаа нэлээд хороолоо. Абай, Ербол хоёрын аль нь ч гэсэн ширүүн явдлыг овоо даахтай улс байв. Өвөл зуны хэчнээн хол, бартаат замд «Ядарлаа, цуцлаа» гэж хэн ч хэлж байсан удаа алга. Харин ч бүр ширүүн явдалтай морь унаж өдөржингөө явчхаад хоногийн газар ирснийхээ дараа ч бие биедээ ядарснаа мэдүүлэхгүй байхыг хичээдэг байлаа. Хоёулаа тэсвэртэй байх талаар өөрөө өөрсдөдөө тангараг тавьж андгайлсан юм шиг явцгаана, эсвэл мөрийтэй ч болов уу гэмээр ажээ.

	Тэгээд өнөөдрийн явдал гэдэг чинь ч ёстой л өөр явдал болсон доо. Чухам ийм явдалд зөвхөн энэ хоёр ч биш, бас бараг бүх насаа морин дээр өнгөрөөж амьдралынхаа замд хатуужин чийрэгжсэн Харабас, Жумагул мэтийн элч зарлага нар, Елеусиз, Бесбесбай нар шиг Олжайнхны хулгайч нар сайн эрчүүдийн хувьд ч ховор л тохиолддог байсан байх.

	Хоёр залуу Семейгээс гараад, нар жаргахын алдад Орда уулын Шиликтийн дөрөлж гэж нэрлэгдэх хошуунд нь тулж ирлээ. Улс амьтан зуслан руугаа нүүж, зам зуур хонох айл ч ховордсон байв. Хэрэв айл байх юм гэхэд Орда уулын энэ тушаа л байх ёстой. Мамайн угсааны Байшора овгийн ядуухан амьдралтай хэдэн айл яг энэ Шиликт бэлээр өвөлждөг байсан юм. Эднийхэн зусландаа оройхон буудаг байсан учир, явуулын хоёр эдний нэгэнд хүрч хонохоор шийдсэн тул нэлээд шамдуун явжээ.

	Энэ жил Улжааныхан, Бөкеши нарын зусдаг Көлдененг гаталж, Баканаас голд зусах учир, тийшээ очих дөт зам нь Ордагаар дайрдгийг урьдын мэдэх хоёр залуу зориуд Абайн өвөлжөөгөөр дайралгүй Ордагаар дайрсан юм санжээ. Хотоос Ордагийн энэ орчмыг хүртэл зуун гучин мод зайтай байдаг.

	Абайн унасан сартай хүрэн үнэхээр холын аяны морь билээ. Түүнийг урьд Изгутты унаж байхдаа алсын аянд ёстой л нэг аргамаг даа гэж магтдаг байсан юм. Ербол хөтөлгөө морьтой байснаас гадна өөрийнх нь унаж явсан ардаг цоохор морь Абайн хүрэнтэй зуузай холбож тэссэнгүй. Үдшийн бүрий эхэлмэгц хөл нь сулдсаар бүр сүүлдээ ташуурдуулж эхэллээ. Үүнийг үзсэн Абай Ерболд наад хөтөлж яваа тарлан бор азаргаа уна л даа гэв. Түүнийг Абай зүсэнд нь шохоорхож азарга тавьж сүрэг хураалгамаар юм гэсээр зориуд хотоос худалдан авсан байв. Хэдийгээр Ербол морио сольж унасан ч гэсэн Абайн хүрэн сульдах шинжгүй явсаар байв. Нар тонгойхын алдад өмнө зүгээс үүл төрөн улам өтгөрсөөр өөдөөс нь жихүүн салхитай ширүүн бороо ойртон айсуй. Үүнээс түрүүлж айл бараадахыг завдсан хоёр маань улам яаран ергүүлэв. Абайн хүрэн сайн ч хатирдаг морь байлаа. Тэр хатирах тутам нурууг нь салхи сэрүүцүүлэх шиг улам ч хазаар даран тэмүүлэх нь агсам морины аяыг дагахыг шаардах мэт. Энэ хавьд эрхбиш бага зэрэг сульдах байх гэсэн газар, улам галзуурах шиг болж амгайгаа харжигнуулан араандаа зууж үе үе толгой хаялан, урагш зүтгэнэ. Хэрэв Абай жолоогоо чанга атгаснаа жаахан л султгавал суга үсрэхэд бэлхэн, галын дөл шиг ухас ухасхийнэ.

	Ербол хүрэн морины байдлыг нэлээд түрүүнээс ажсаар явна. Абайг ширүүлэн холдчихлоор нь, тарлан бор азаргаараа хойноос нь давхиулсаар хөөн гүйцэж, бас жаахан түрүүлснээ таашаан шагширч:

	— Үгүй бас, энэ чинь одоо ер нь, үгүй хэлэх ч үг алга, Абай минь. Харин бүр өвчүү цээжнийх нь хөлс хатаж орхисон байх чинь. Үгүй тэгээд хэдий болтол ингэж явах юм бол. Энэ ер нь гэхэд нь: Хүрэн мориныхоо явдалд өөрөө ч үнэн голоосоо баярлан хөөрсөөр ёстой л эр хүний хань, сайн хүлэг гэж бодож явсан Абай:

	— Харин ээ чухам, хэлэхэд хэцүү л байна. Би ч бүр гайхсан хэвээрээ. Түрүүн Танибекийн хаалгаар гарахад хөл нь ямар байлаа даа, одоо яг л тэр чадал эрч хэвээрээ шүү. Ер нь тэгээд хүн л явж чаддаг юм бол хүлэг морины хүрэх газарт хязгаар алга аа даа гэнэ.

	Ширүүн салхинд хөөгдсөн бороо, энэ хоёрыг Шиликтийн дөрөлж дээр гарч ирэнгүүт нь угтан шаагилаа. Одоо харин салхи намдаж, бороо тогтуухан орж эхэллээ. Ордагийн өмнөд энгэр нь таана шарилжаар битүү бүрхэгдэн ногоорон халиурна. Шиврээ бороонд угаалгаж сэргээд өнгө зүс нь тодорсон шинэ ногооны анхилам үнэр үе үе магнай тэнийтэл ханхална. Гэвч үүл зузаарсаар бороо ч ширүүсэж эхэллээ. Өдрийн ямар үе болж байгааг хэлэхийн аргагүй. Наран зүг бүхэлдээ үүлэнд хучигджээ. Бодоход үдэш орой л болсон байх ёстой сон. Үүлний цоорхойгоор шагайсан нарны гэрэл ч юм уу, аль эсвэл, жаргах нарны туяа үүлний захыг эмжээд байгаа ч юм уу, лав л баруун зүгт тэнгэрийн хаяа орчмоос дээхнүүр будантсан шаравтар туяа харагдана. Хариугүй тасрах гэж буй амь лугаа адил тэр туяа цаг мөч өнгөрөх бүр бүдгэрэн бүүдийсээр бор саарал, хүрэн бор, хар бараан өнгөөр солигдсоор улбар туяа нь хөхрөн барайж, гүн шөнийн өтгөн харанхуйд уйтгартайхан шилжин замхарлаа. Алсын бараа харагдахаа болих нь. Хоёр залуу тав тив алхлуулсаар урд талын толгой дээр гараад иртэл, өмнөөс нохойн дуу сонсогдов. Бороотой, бүрэнхий ийм үед зайдуухан харагдсан айлын гал нэг үе тасарч нэг үе дахин сэргэж буй горьдлого шиг улалзана. Нэг ч их холгүй, замын зүүн талын зүлэгт булгийн эхэнд долоо найман гэр бөөгнөрсөн хот айл харагдана. Ядуухан айл, хэдхэн хонио аль хэдий нь хотлуулжээ. Цөөхөн тооны үнээ тэмээд нь ч гэсэн салхи руу харан нөмөр бараадсан байлаа. Хэдэн ямаа хэсэг хэсгээрээ гэрийн нөмөрт хоргодон бээвийн зогсоцгооно. Хотоос зайдуухан тушаатай, чөдөртэй, аргамжаатай тав зургаан морьд харагдана. Энэ хэдэн айлын хаяа тулж ирээд, явдлаа бага зэрэг аажуудуулсан хоёр залуу, одоо чухам буух айлынхаа тухай ярилцана.

	Энэ хоёрын урдаас олон ноход боргон хуцаж хавь ойрын хад уулыг цуурайтуулна. Морьтнуудыг ойртох тутам тэдний тоо нь ч нэмэгдэж дуу нь ч улам чангарна. Гуужиж амжаагүй угалз сүүлтэй гичийнүүд, ар тал нь оцойсон, далбигар чихтэй, данагар биетэй эр ноход, дуу шуу нь ч өөдгүй, өнгө зүс нь ч дорой, хатангир хар алаг гөлөгнүүд хуцалдан гүйлдэнэ. «Холд оо, холд, хонуулахгүй. За ямар замчин гийчдийг тэжээх гэж бууж байгаа юм уу? Та нарт өгөөд л байвал, толгойны цус ч хүрэхээ болих байх. Үгүй яах вэ дээ, бороотой л байгаа биз... Яв, яв холдоцгоо. Борооноос мориныхоо нөмөрт хоргод, тохмоо нөмөрсөн ч яах вэ. Бид яах юм, үхэх юм уу, тэгээд, яв... яв... яв..!» гэж хөөх мэт ажээ.

	Эндэх найман гэрийн доторх арай бүтэндүү, тэгээд томоохон нь гол дунд байгаа хавтгайдуу баригдсан таван ханатай бор гэр болохыг аль түрүүн Ербол олж хараад тэнд буухаар зорьжээ. Тэгээд Абайгаас түрүүлсхийж мориныхоо амыг эргүүлж, тэр гэрийг зүглэв.

	Абайг ойртож ирэх үед гэрийн эзэн ч гаднаа гарсан байв. Борооны цув нөмөрсөн, сахалтай тэр хүн бага зэрэг хазганан явдаг бололтой байв. Ербол түүнтэй түрүүлж ярилцан зочид болохыгоо мэдэгдтэл, тэр хүн:

	— Ээ залуучууд минь, бууцгаа бууцгаа, эр хүний замын хүзүү урт даа, гэрт орогтун, байгаа идээнээс маань амсацгаагтун!.. гэв.

	Ербол энэ хүнтэй зүс таньдаг юм байж.

	— Энэ Ордад чинь Бекей, Шекей гэдэг ах дүү хоёр Байшораа12 байдаг юм. Энэ хүн чинь түүний Бекей нь байгаа юм гэв тэр. Урьд Абай, Ербол хоёр эндхийн айлуудаар ирж байгаагүй ажээ.

	Задгай түлсэн аргалын гал улалзан дүрэлзэнэ. Зочид амар мэндээ асуулцсаны дараа эргэн тойрноо ажин сэмээрхэн харна. Гэрийн ам бүл тийм ч олон бус бололтой. Баруун хоймрын нааран дээр дөрөв тав орчим насны хүүхэд тэвэрсэн гэрийн эзний эх нь бололтой эмгэн сууна. Дөч эргэм настай гоолиг чилгэр нуруутай, хархан нүдтэй ухаавтар ягаан хацартай гэрийн эзэгтэй залуудаа сайхан царайлаг охин байсан болов уу гэмээр.

	Ингээд гэрийн эзэн Бекейгээс гадна одоохондоо энэ гэрт байгаа хүмүүс ердөө л энэ. Абай Бекейг одоо л сайн ажиж харвал, буржгардуу урт сахалтай, цэнхэр нүдтэй, ягаан хацартай өндөр хамартай, гаднаас нь харахад аятайхан л хүн байлаа. Тэр зочдынхоо хэрэг зориг, хаанаас хаашаа явж буйг асууна. Түүний дуу нь чанга, үг нь огцом тод. Зочдыг орж ирэх үед дүрэлзэн асаж байсан аргалын гал эрч нь буурахгүй, илч нь хариагүй байгаа тул гэр дотор гэрэл туяа татуулан энэ айлыг улам ч аятай, сайхан зантай, хүндлэмтгий болгон гийгүүлнэ. Гал дээр том шар данх мосыд13 дүүжлээстэй байна.

	Зочдынхоо доод талд ижийнхээ ойролцоо суугаад ярилцаж байсан Бекей ижий рүүгээ харж хэдэн үг шивнэх шиг болов. Эдний шивэр авир ч удаан үргэлжилсэнгүй. Бекей босож гадагшаа гарах гэснээ эхнэр лүүгээ:

	— Аргалаа гамнасхийж түлээрэй. Хуурай түлээ чинь хүрэхгүй болчхож магадгүй шүү. Хоол цай чанахад ус чинь хүрэх юм байгаа биз?.. Би нөгөө жаалыг дагуулаад нэг мал юм янзлаад ирье. Наад сав суулга ус мусаа бушуухан шиг бэлтгээдэх!.. гэж тушаав. Эхнэр нь юу ч дуугараагүй боловч хэлсэн бүхнийг нь зөвшөөрсөн бололтой. Хэсэг болсны дараа гаднаас Бекейн өндөр дуу гарч:

	— Наймаантай! Хөөе Наймаантай! Хүү минь нааш ир! гэж ямар нэгэн хүнийг дуудав.

	Эзэгтэй яаравчлан цай чанаж зочдод аягалав. Яг энэ үед гэрийн эсгий үүд эгц дээшээ сөхөгдөв. Бекей өөрөө үүдээ сөхсөн юм байжээ. Тэгтэл ч хойноос нь хөндөлдүүлж түрсээр нэгэн улаан дахлай хургыг Наймаантай хархүү оруулж ирлээ. Энэ нь зочдод зориулж шүүслэх хонь нь ажээ. Улаан хурга дүрэлзсэн галын дөлийг харж үргэн тийчилнэ. Өвлийн эхэн сарын алдад гарч хөхөөр бойжсон эл хурга үнэхээр тарган харагдана.

	Зочид цай ууж сууна. Улаан цоохор сатин цамцныхаа хормойг дээш нь шууж бүсэндээ хавчуулаад, ханцуйгаа шамласан гэрийн авгай энэ үед тулгаа суурилуулаад тогоогоо тавьж ус халааж байлаа. Бекей галынхаа нөгөө талд нь гарч зочдодоо цай аягалж сууна. Наймантай ч хургыг шалавхан нядалж эвдэж гүйцлээ. Толгойг нь хуйхалж эхлэв. Зочид ч цайнд ханав бололтой.

	Хургыг нядалж байх үед:

	— Нөгөө Шүкмаан яасан бэ? Ирж чамд тусалдаггүй юм байх даа гэж Бекей ямар нэгэн хүнийг нэг хоёр удаа үгүйлтэл:

	— Яах гэсэн юм Шүкмаанаар? Тэр гэрт хүргэнтэй хамт байгаа биз. Бид өөрсдөө ч янзалчихна. Тоглоцгоож л байг, гэж хэлээд авгай нь тэр хүнийг дуудуулсангүй. 

	Ербол, Шүкмаан гэдэг нэрийг сонсмогц: «Энэ ч эмэгтэй хүний нэр дээ лав, магадгүй эднийхэн овоо том болчихсон охинтой ч байж мэдэх юм» гэж бодоод эргэн тойрон ажиглан харлаа. Зүүн хойморт байгаа Бейкегийн модон орны дээд талд бас нэг наарлан зассан ор байх нь дэр дэвсгэр нь улаан ногооноор чимэгдсэн шинэхэн засагдсан ор бололтой. Хэрэв эднийхэн охинтой л юм бол тэр нь Шүкмаан байх нь, тэгээд энэ ор түүний л ор байж таарах нь дээ гэж гэрийн хогшлыг дуугүйхэн ажиж суусан Ербол дотроо бодно. 

	Эхнэрийнхээ, тогоо руу мах хийж байхыг харсан Бекей «Хий хий! Тэрийгээ ч хийчих» гэнэ. «Болно биз дээ, үлдээх юм биш үү» гэсэн маягтай харсан эхнэртээ:

	— Нөгөө хүргэн хүндээ юм амсуулаагүй л байгаа шүү дээ. Шүкмаан тэр тухай бас л юм хэлээд л байсан юм. Зочид маань ч нэг их олон хүн биш, тэгээд бас үеийн улсууд, бүгдээрээ л өнөөдөр манайхаас хоол идэг. Харин хөгшин минь, чи тэр Шекейгийнд байгаа бэр лүүгээ хэлүүлчхээрэй гэв.

	— За тэгвэл чи Шүкмаанд очоод хэлчхээрэй, хоол болохын алдад цаад хүүхдүүдээ дагуулаад ирж хоол идэг гэж, авгай нь Наймаантайд захив.

	Махаа тогоондоо хийсний дараа аргал нэмж түлсэн болохоор галын илч гэр дотор түгж эхэллээ. Бороо арилж гадаа салхи ч үгүй дулаахан, бүгчим, тэгээд тас харанхуй.

	Дуугүй сууж байсан Абай, халуунд алжааж толгой нь өвдөх шиг болоод хэсэг зуур хоол болтол дугхийгээд авъя гэж бодоод хажуулдав. Ербол ч түрүүн унтчихсан байлаа.

	Абай хэчнээн ч унтсанаа анзаарсангүй. Харин гэнэт сэрж ухасхийн өндийхөд тэр зүүдэлж юм ярьсаар сэрснээ л мэдэв. Хамгийн сүүлчийн үг нь одоо хүртэл цээжинд нь хэлэгдэж дуусаагүй л байх шиг:

	— Хонгор минь! Ирээч, хүрээд ирээч нэг!.. гэдгийг л лав хэлсэн бололтой.

	Дуулдахаар чанга ярьсан уу, бусад хүмүүс сонссон уу, үгүй юү? Бүү мэд. Абайг сэрсэн үед Ербол ч гэсэн сэрээд өндийсөн байлаа. Абайн хоёр нүд нь час улаан, бага зэрэг хавдчихсан, хар дарж зүүдэлсэн хүн шиг, гээд гол асуудал тэр тухай биш байв. Абай өндийсхийн хөдөлж тэгшрэн суух гэж байснаа гэнэт ямар нэгэн юмнаас цочмог сэхээ авсан юм шиг гадагшаа чих тавин чагнаж гөлөрчхөв. Ербол одоо л анзаарлаа. Зэргэлдээ гэрийн зүгээс нэгэн эмэгтэй гоц сайхан хоолойгоор уянгалан дуулах нь сонсогдоно. Түүнийг чагнаж суусан Абай чичрэн хөдөлж, тэвчиж ядан сууж байв. Ерболын сайн ажиж харвал, найз нь дөнгөж зүүдэлж сэрээд, огло үсрэн харайгаад гарах гээд байгаа хүн шиг харагдана. Царай нь зэвхийн цайж, өнгө зүс нь ч алдагджээ. Хоёр нүдэнд нь нулимс гүйлгэнэн чичрэн дагжиж амьсгаа нь тасалдан бүх бие нь салганаж сууна. Нэг л ердийн биш байдалд орсон байх юм. Улайсан хоёр нүдээрээ дээшээ ширтэнэ. Хосгүй нэгэн гэгээ гэрэл үзээд хорвоо энэ ертөнцийг бүхэлд нь мартчихсан юм шиг. Ерболыг яаран угзчаад, дахин дахин:

	— Босооч, босооч, хүүш босооч Ербол гэв.

	Ербол:

	— За за яав? Яагаа вэ Абай? гэж сандрангуй харав.

	«Ямар нэгэн хилэнцэт юм нь дайрчхав уу даа, аль өвдөөд бос оо юу? Яасан ч эвгүй хараад байна вэ дээ» гэж дотроо баахан аягүйрхэнэ.

	Абай бүр ямар ч энэ тэр юм бодож санасан шинжгүй, малгайгаа өмсөөд, дээлээ нөмөрснөө Ерболд: — Явъя гадагшаа гарья гэлээ.

	Айлын хүмүүс ч эдний энэ огцомхон хөдөлгөөнийг ажигласангүй. Настай эмгэн унтчихсан байна. Бекей нуруугаараа зочдын зүг хагас эргэн зүүрмэглэж сууна.

	Тэд нарын ажиглаж чадаагүй нь ашгүй юм боллоо. Шинэхэн тохиолдлын уршгаар ширүүн хувирсан Абай бас л тайвширч чадаагүй л байна. Хамаг сэтгэл санаа нь гадагшаа, гагцхүү тэр уянгат дуу руу тэмүүлнэ. Эхлээд л босоод явъя гэтэл үе мөч нь салганан өвдгөөрөө нугарчих шахаад л ойчихын даваан дээр Ербол тэвэрч авлаа. Тэгээд л жаахан бие нь чангарах шиг боллоо. Гэлээ гээд одоо хүртэл өөрөө өөрийгөө бүр мартсан бололтой. Нэг л их манан будан, зүүд, ямар нэгэн гэгээн туяа, өмнө нь үзэгдэн түүний хойноос амь тавин ухасхийнэ. Гоц сайхан уянга намдаагүй л байна. Хамаг анхаарал нь түүнээс эс холдоно. Сэтгэл зүрх бүхий л хүсэл нь тийшээ хандан уярчээ. Гэрийн үүдийг яаж олж, гадагшаа хэрхэн гарсныгаа ч эс мэднэ. Абай гадагшаа гарангуут малгайгаа угз татан авч атгаснаа дуу гарсан зүг рүү бүх анхаарлаа чиглүүлэн амьсгаагаа дарж, ёстой л хөлдүү юм шиг хөдөлгөөнгүй зогсчхов.

	Дуу нь «Унаган бор» гэдэг дуу байлаа. Тэр одоо л нэг ёстой ер бусын сэтгэл булаам яруу хөг аялгаар уянгалан үргэлжилсээр үелэн үелсээр намдлаа.

	Абай Ербол тийш нэг тэмүүлснээ

	— Тогжан! Яасан хачин юм бэ? Нээрээ энэ чинь Тогжан шүү. Миний Тогжан мөн шүү. Яг л өөрийнх нь аялгуу, өөрийнх нь хөг, мөн дөө. Ербол минь, би ер нь хаана байна даа? Энэ айлд чинь миний Тогжан намайг дуудаж байна шүү дээ! гэснээ бүхий л тайван байдлаа алдаж дахин хувирлаа.

	Абай эв хавгүй байсан боловч Ербол түүнийг одоо л ойлгож эхэллээ. Үнэндээ өөрөө ч мөн гайхчихсан байна. Саяын дуу өөрт нь ч гэсэн анх сонсоход нь нэг л танил дуу шиг санагдсан юм. Хэн ингэж дуулдаг билээ ээ гэдэг бодол өөрт нь ч бас бодогдож билээ. Абай бүр байж ядан, жаахан хүүхэд шиг ухаан жолоогүй дэвхцэн урагшаа зүтгэнэ. Тэр ум хумгүй Ерболыг чирч хөтөлсөөр саяын дуу гарсан айл руу тэмүүлнэ.

	Абай Тогжанд үнэн голоосоо дуртай, олон жилийн турш үл хагацсан хүсэл мөрөөдөл нь хязгааргүй, эс нимгэрэх зузаан зовлон хуримтлуулсныг найз нь сайн мэддэг байв. Тэглээ гэхэд Абайн яг одоогийнх шиг хамаг тэсвэр, тэвчээрээ алдаж ухаан жолоогүй тэмүүлж байхыг нь ер үзээгүй билээ.

	Энэ байдлаараа бол хажуугийн хүмүүст эвгүй санагдахаар байдалд орж, үг алдаж ч болохоор байв. Ингэж бодсон найз нь Абайг ширүүхэн татаж зогсоогоод:

	— Хүүе Абай! Зогсооч дээ, яаж байгаа чинь энэ вэ? Гал руу орж үхэх гээ юү? Урьдаар ойлголцоодохъё, аль вэ, учраа хэлээч дээ гэж өөрийн эрхгүй хойш нь эргүүллээ.

	— Үгүй, энэ гэрт Тогжан өөрөө л сууж байна, өөрөө байгаа биз! Үгүй, ядаж түүнийг л мэдээд өг л дөө гэсээр Абай бас л үгэнд орохгүй зөрсөөр л байна.

	— Тэгье л дээ, чи тэгээд жаахан азнаж бай. Бид хоёулаа тэр гэрт орох хэрэггүй. Харин би ороод л доор нь мэдээд ирье.

	— За яв яв. Тэгвэл толгойгоо цухуйлгаад л дахин гараад ир. Яг энд чинь Тогжан л сууж байна.

	— Үгүй Абай! Чи зүүдлээд байна уу даа. Юуны чинь Тогжан, тэр яалаа гэж энд байх юм бэ? гэхэд нь Абай яриулах ч үгүй, үгийг нь тасалж:

	— За за, боль Ербол... тэр тухай бүү ярь, тэр чинь саяхан өөрөө байгаагаа мэдэгдсэн шүү дээ гэв. 

	Энэ үг Ерболд бүр ч эвгүй солиорсон хүний үг шиг санагдав. Гээд дотно найзын сэтгэл, Абайг солиорсон гэхээс харуусан түүнийг өрөвдсөндөө болж, ёстой л отгон дүүгээ эрхлүүлж байгаа юм шиг өршөөнгүй сэтгэлээр өхөөрдөн инээв. Тэр Абайг чанга тэврээд, Бекейн гэрийн ар луу аваад явчихлаа.

	— Энэ дууг дуулсан хүн одоохон бидний дэргэд ирнэ. Бага зэрэг хүлээгээд, гэрээс гармагц нь тосож угтъя. Харин «Байгаагаа мэдэгдсэн шүү дээ» гэдэг чинь юу гэсэн үг вэ? Ер нь тэгээд, жаахан хүүхэд шиг тэгтлээ сүйд болдог нь яаж байгаа юм, чи тэрнийхээ учрыг надад нэг хэлээд өгөөч! гэж тушаангуй хэлэв.

	Өөрийнх нь бүхий л ааш зан Ерболд тун эвгүй санагдаж байгааг Абай одоо л сая анзаарав бололтой. Тэр:

	— Би бүх учрыг нь хэлье. Чи намайг «хүүхэд» гэнэ үү, «Солиорсон» гэнэ үү, «өвчтэй» гэнэ үү... өөрөө л мэд. Ямар байгаагаа би өөрөө ч мэдэхгүй байна. Ямар ч байсан тэр, энэ л амьдралдаа учирч тохиолдож байгаагүй нэг л хачин ээдрээтэй байдалд орчхоод байна. Харин үүнийг хэлэхээсээ урьд чамаас ам авна. Хэн ирэх юм, хэдийд ирэх юм, энэ над хамаагүй, хүлээж байх ч чадал алга. Одоо миний хэлэх гэж байгаа учрыг сонсмогц, энэ айлд ороод, бүх хүмүүсийг нь нэг бүрчлэн сайн ажиж хараад надад ирж хэлнэ. Хэрэв үүнийг зөвшөөрөхгүй бол би учраа ч хэлэхээ болъё гэв.

	Ерболын хоёр мөрөн дээгүүр хоёр гараа дамнуулан тэвэрснээ сэгсчин хөдөлгөөд, хариу тэсэж ядан хүлээнэ.

	Ербол түгдэрсэнгүй, очъё гэж амлав. Тэгэхтэй зэрэг Абай ч эргэлзсэнгүй, амьсгаа нь бага зэрэг чичирсхийснээ, саяхан өөрийн биеэр туулж өнгөрөөсөн ер бишийн явдлын тухай найздаа нэлээд тэвдүү ярилаа.

	— Энэ лав зүүд биш, тов тодорхой, бодит үзэгдэл. Хэрэв бодит зүйл биш юм бол, энэ лав л ердийн биш нэг л хачин явдал. Толгойдоо нөгөө л минжин тоорцгоо өмсжээ. Өнөөх л хар хилэн хуар хантаазтайгаа, мөнгөн шолпьттайгаа14 л байх юм. Өнөөх л Жанибекийн гол, тэнд өнгөрөөсөн шөнө шиг санагдана. Тэгэхэд л бид нууцаар түргэн зуур учирсан... Тогжан над руу сул чөлөөтэй зоригтойгоор тэмүүлэн ирсэн юм сан. Үгүй тэгээд, үргэлж л нэг л эелдэг зөөлөн аашаар ичимхийрээд л байдаг сан. Гэтэл сая, тийм л нэгэн гал халуун илчээр харван ирж, их л мөрөөдсөн дуугаар «Чамайгаа саналаа шүү дээ, мөрөөдлөө шүү дээ!» гэнэ. «Өөрийн чинь зааж өгсөн «Унаган бор» шүү дээ, түүнийг өдөр ч шөнө ч дуулах юм, чи миний дуулахыг чагна л даа» гэж ирээд, тийм сайхан уянгаар ганцхан бадгийг дуулчхаад «За нааш ир дээ, наашаа ойрт доо, би энүүхэн хажууд чинь байна, одоо ямар ч саад байхгүй, дэргэд чинь би ганцаараа л байна шүү дээ» гэх юм. Би ч мөн гараа алдалсаар урагшаагаа «Хонгор минь, ирээч, хүрээд ирээч нэг» гэж ухасхийснээ сэрчих шиг боллоо, гэхэд нь Ербол:

	— Нээрээ чи тэгсэн. Тэгж хэлээд л сэрчихнэ билээ гэв.

	— Байз, байз. Хачин юм даа... Сэрээд хартал яах ч аргагүй зүүд шиг байх юм. Гэтэл «Унаган бор» яг л Тогжаны дуу, түрүүхэн зүүдэн дунд минь дуулдаж байсан тэр л ёсоороо яг л Тогжан өөрөө дуулж байгаа юм шиг эгшиглэж байсан шүү дээ. Бусдыг нь ч яах вэ зүүд гэж бодъё, гэтэл энэ чинь юу вэ, тэгж зүүдэллээ гэж бодоход, одоо сэрүүн байхад өөр хэний ч дуу биш хайрт Тогжаны минь дуу хоолой яг л дэргэдээс минь цуурайтаад байдаг нь юу бил ээ? гэж бас л гайхшаа баран зовуурилна. Хажуу тийшээ холхиж хөдөлснөө Шекейн гэрийн зүг бас нэг огцомхон эргэж хурамхан ширтэв.

	Энэ оройн тохиолдсон үйл явдлын үнэн учрыг Абай, өнөөдөртөө ч тэр, бас маргааш ч тэр ойлгож чадалгүй мориндоо мордлоо. Үнэндээ ч Ербол тэр хоёрын боддогийн адил гойд хачин юм юу ч болсонгүй ажээ. Бүх явдлын эх нь үнэндээ ч зүүд байлаа. Тохь муутайхан хэвтэж Тогжаныгаа зүүдэлж байснаа дутуу хагас сэрсэн Абайн зүүдтэй нөгөө айлд дуулж байсан дуу нийлсэн байв. Ийм л нэг, ялангуяа их ядарч алжаасан үед тохиолдох нойрмог ба сэрүүн, зүүд ба ердийн болсон явдлын хооронд будилан самуурсан жирийн нэг явдал болсон байлаа.

	Ербол сая нэгэнт ам алдсан болохоор Абайгаар дахин хэлүүлсэнгүй, тэр айлын зүг алхсанаа, найздаа,

	— За чи хүлээж бай, би очоод ирье, чи намайг гадаа хүлээж бай, нэг их удахгүй байх гэв. 

	Удсан ч үгүй, Ербол тэр айлаас гарч ирээд, Абай тийш яаран алхав. Гэтэл Ербол одоо өөрөө саяын Абайгаас ч илүү мэл гайхчихсан байлаа. Ойртоод ирмэгц заамаа барьсаар дуу нь ч чангарчихсан, сандчин тэвдсээр:

	— Бурхан минь, чи чинь зүүдлээгүй юм байна шүү дээ. Өөрөө, ёстой л тэр чинь өөрөө л сууж байна.

	— Үгүй чи минь юу гэнэ вэ? Тогжан байна гэж үү? Мөн үү? Тэгнэ ээ тэгнэ, тийм байх ёстой гэж Абай тэр айлын зүг зүтгэв.

	Ербол,

	— Байз! Тогжан биш, жинхэнэ Тогжан биш! гэж зандрангуй хэллээ.

	Нэлээд эгдүүцсэн Абай их л зовсон байдалтай,

	— Чи юу гээд... юу гэх гээд байна вэ? Хүүе!

	— Жинхэнэ Тогжан ч биш юм, харин түүний ёстой л өрөөсний нэг нь мөн. Ээ бурхны буян, яг л Тогжан, тэгээд бас тэр Жанибект үзсэн, тэр хэвээрээ, ёстой л уураг залуу булбарай хэвээрээ. Тогжанаас өчүүхэн л ялгаагүй нэгэн хүүхэн сууж байна.

	— Нээрэн үү? Яасан хачин юм бэ? Түрүүний дууг тэр дуулж уу?

	— Дууг хэн дуулсныu нь ч мэдсэнгүй. Нэр алдрыг нь ч асуусангүй. Зөвхөн үзээд л ухаан балартах шиг болчихлоо.

	— Өөрөө яг адилхан болбол, дууг ч тэр дуулсан байх ёстой. Өөр хүн тэгж дуулах ёсгүй.

	— Тийм байх аа, би ч тэгж бодож байна. Зүсийг нь үзсэн болохоор, асуухын ч хэрэггүй гэж бодлоо. Тэгээд ер нь энэ чинь ямар гайхалтай юм болж байна даа, Абай минь? Дуг нойрондоо унтаж байгаад, чи яаж үүнийг мэдчихэв дээ? Уулаасаа нэг учрыг нь мэдчихдэг чадалтай юм биш биз дээ, чи минь? Зүүд ч гэх юмгүй, энэ чинь нэг л ер бишийн чадал юм даа. Аль эсвэл хоёулаа нийлээд зүүдэлж балраад байна уу? гэж Ербол бас л эрүүл биш юм шиг тээнэгэлзэнэ.

	«Яг л Тогжан» хэмээн Абай одоо хүртэл аман дотроо дахин дахин үглэсээр л байна. Зүрх нь булгилан дэлсэнэ. Сэтгэл нь ч баярлан хөөрнө. Гээд бас тэр нь адилгүй, энэ бүхэн нь зүүд, дэмийрэл болоод л, ёстой л нэг ойсон гэрлийн туяа шиг замхраад алга болчихвол яана даа гэж бодохоос айх шиг болно. Тэгээд одоо ямар ч гэсэн нэгэн сүүмэлзсэн туяанд нь татагдаж яаран тэмүүлнэ. Түймэрдэн түйвээх гал халуун дөл ч байсан тэр, энэ тэмүүлсэн чигээрээ урагшаа ахисаар, зүтгэснээрээ зүтгэсээр эцсээ үзэхээр шийдлээ.

	Хоёр найз гэрийн зүг алхав.

	Энэ үед Шекейнхний үүд сөхөгдөхөд дэнгийн гэрэл улсхийн цацрав. Инээлдэн ярилцсаар гарцгааж байгаа эрэгтэй эмэгтэй хүмүүсийн дуу сонсогдоно.

	— Тэр, тэд нар бас гарцгааж байна. Одоо бүгдээрээ хоол идэхээр Бекейгийнд ирнэ гэж Ербол Абайг түрсээр тэд нараас түрүүлж орохын тулд үүд рүү ойртууллаа.

	Хоёр залуу гэрт орцгоож, хуучин хойморт сууцгаав. Ербол гал руу ойртож хэдэн аргал янзлан өрж байгаад:

	— Гар хуруугаараа ч болох нь ээ нэмэрлээд, энэ галыг чинь жаахан гэрэлтэй болгоодохъё гэв. 

	Абай ирэх хүмүүсийг яаран хүлээнэ. Тэд тийм ч хурдан орж ирсэнгүй. Тоглож наадсан дуу чимээ нь үргэлжилсээр гадаа нэлээн удчихлаа. Бекей Наймаантай хоёр гар угаалгах ус төмпөнгөө бэлтгэцгээнэ. Гэрийн эзэгтэй, унтаж байсан хадам эхээ сэрээгээд, одоо тогоогоо буулган хоолоо гаргахаар завдана.

	Энэ үед гэрийн үүд эгц дээшээ сөхөгдөн орж ирэх зочдод зам нээгдэв. Урьтаж хоёр залуу орж ирлээ. Хувцас хунар нь ядуувтар, толгой татаж улласан гуталтай, уруухан царайтай ичимхийдүү залуус байв. Түрүүлж мэндэлсээр эелдэгхэн орж ирсэн сайх хоёр залуу энэ айлын хүргэд бололтой. Тэдний хойноос уван цуван охид орцгоолоо. Бас нэг хоёр залуухан хүүхэн орлоо. Нийтдээ долоо найман хүн байв. Абай нүд салгалгүй тэвчиж ядан ширтэнэ. Удсан ч үгүй, дунд зэргийн нуруутай бас нэгэн охин орж ирэхийг нь ажвал, саарал тэрлэг толгой дээгүүрээ нөмөрч, өрөөсөн хацраа бултайлгасан байв. Энэ нь монхордуу хамартай, торомгор бор бүсгүй байлаа. Шинэ хүргэний сүйт хүүхэн нь Шекейн охин мөн бололтой. Энэ хүүхний хойноос чимэг зүүлтээ аяархан дуугаргасаар цагаан царайтай улаа бутарсан хацартай ёстой л Тогжан өөрөө орж ирлээ. Үл мэдэгхэн мишээхэд нь яралзсан цагаан шүд нь гараар өрсөн юм шиг жирийнэ. Хоёр хацрын үл мэдэг ягаан туяа нь хүсэж хүлээсэн үүрийн гэгээ, ургах нарны улбар ягаан туяагаар солигдох адил гийнэ.

	Нүүр хагараагүй эелдэг ичимхий байдлаар, зочдын зүг мэндлэн харахад, нүүр царайд нь ялимгүй ягаан долгион тодрон харагдав. Хоёр хацрын нь орой хавийн улбар өнгө бүх нүүрэнд нь агшин зуур тархан туяарлаа. Зулзаган ногоо адил залуухан охины булбарай царайнд олны дунд үнэхээр зовж, үнэнээсээ ичсэн болох нь тодорно. Түүнийг Абайн харц л ингэж зовоосон байв.

	Нуруу туруугаараа ч гэсэн Тогжантай адилхан дунд зэргийн нуруутай, хачин адилхан хүүхэн байлаа. Зүс царайныхаа янз төрх улаан ягаан өнгөөрөө, сая Ерболын хэлснээрээ л «Яг л Тогжан» ажээ. Мяндсан ширхэгт зөөлхөн хар үс, ам хамар нь хүртэл, анх удаа үзэж байгаагаас ч тэр юм уу, үнэхээрийн хосгүй халуун хайраар хайрлан үздэг Абайн мөрөөдөлт, онцгой хүсэлт янаг Тогжаны гоц сайхан бие цогцос, зүс царайтай адилтгахгүй байхын арга алга. Жаахан өндөрдүү бөгөөд үзүүр талдаа үл мэдэг мохоодуу үзэсгэлэнт хамар, нимгэвтэр улаан уруулыг нь ариун цагаан, нялх биеийнх нь халуун амьсгал аяархан илбэн таална. Нүүрэнд нь орчин тойрноо баясган хайрыг булаам ариун тунгалаг баяр жавхаат мишээл тодорно. Ёстой л амраг Тогжан нь энэ ажээ. Тэгэхдээ саяхан зүүдэндээ харсантай нь адил, урьдын бага залуухан энхрий хонгор Тогжан нь юм. Анх түрүүн Түйеөркөшөд хаврын үдэш Сүйндегийнд санамсаргүй тохиолдсон хонгор нь мөн. Гайхамшигт, сонин ахуйн дунд шинэхэн мандсан гэрэлт сар дахин харлаа. Анх түрүүний хайрласан сар нь, дахин мандаж, хувираагүй хуучин байдлаараа дахин эргэн ирж, амьдралын гүн агаар мандлаас өөртөө тохирсон онцгой байрыг эрэн ирж байршсан мэт. Тэр охиныг суудалд ирж суух тэрхэн үед Абайн ухаан санаа үл таах оньсого мэт үл нэвтрэх зузаан манан буданд шигдлээ. Абай өөрийгөө ч, эргэн тойрныхоо хүмүүсийг ч бүрэн мартжээ. Зөвхөн зүүдний дараа хөдөлсөн, зүрхний эрчит салхийг л ажин шинжилнэ. Тэгээд бас бүх санасан зүйл, бодсон бодол ингэж тохирох гэж.

	«Хажууд чинь байна энэ, би ирлээ шүү дээ!» гэсэн шүү дээ, ёстой л үнэн хэлжээ, ямар ч худал хуурмаг, алдаа мадаг алга. Өөрөө л ирлээ, ирлээ шүү дээ, ариун цагаан бие, нандин санаагаараа, үнэнч зүрхээрээ, хосгүй янаг сэтгэлээрээ ирлээ.

	Залуухан охиныг орж ирэх үед хөдөлгөөнгүй гөлийсөн Абайн зүс царай хачин болчихсон байв. Тэр хоёр нүдээ бүлтэртэл нь ширтчихсэн, цусгүй цайсан царай нь алс тэнгэрээс аймшигт юм бууж ирж явахыг харсан юм шиг алмайран гайхсан, аман дотроо ямар нэгэн юм уншиж ч байгаа юм уу гэмээр уруул нь доргин чичгэнэж байлаа. Гэрт орсон хүмүүс мэндэлцгээж байхад, Абай түүнийг ч анзаарсангүй. Хэнийг ч үл үзнэ. Зөвхөн нэг л хүн рүү бүх сэтгэл санаагаа хандуулсан байв. Ухвартай бүсгүй орсон даруйдаа, өөрийгөө ширтсэн харцыг ажсан учир ичингүйрэн мэндчилжээ. Гэтэл нүд салгалгүй ширтэж, гөлөрсөн Абай бүсгүйн мэндчилгээнд солиорчихсон юм шиг, хариу дуугарсангүй, уруул нь л дөнгөж нэг муу юм хөдлөхчөөн болов. Гоолиг охин энэ байдлаас зовсондоо царайгаа улайлгажээ. Абайн ийм эвгүй байдлуудыг ажиглан суусан Ербол, гэрийн хүмүүс хийгээд зочидтой аль болохоор шамдангуй ярилцаж байв. Хүргэн хүүгийн талынхан энэ орчмын Мамайн удмын Еламааны тээхэн байлаа. Ербол тэдний нутаг хошуу, ахмад хүмүүсийг нь хүртэл сайн таньдаг юм байж.

	Тэднийхэн одоо хаана байгаа, холдож зуслан тийшээ нүүсэн эсэх, Чингисээр айлууд нь давж барьж байгаа эсэх гэх мэтчилэн ердийн юм асуун ярилцана.

	Энэ завсар Абай саяын бүсгүйг энэ айлын охин юм байна гэдгийг мэдлээ.

	Зочдоо суулгасныхаа дараа Бекей охиноо харж,

	— Шүкмаан, хүү минь цаад ижийдээ тусал, алив алчуураа нааш нь өгчих, тэгээд бүтээлгээ дэлгээд орхи гэлээ. Тэгээд ч Шүкмаан зочдын урдуур ганцаараа явж, хэдэн удаа эвтэйхэн гэгчээр үйлчиллээ. Богинохон ханцуйтай хар хантааз, урт хормойтой цагаан цамц нь биед нь аятайхан тохирчээ. Харин арай хуучирч өнгө алдсан, дугуй хэлбэртэй минжин малгай нь л зохимж муутай юм уу даа гэмээр харагдаж байв. «Аваад хаячих юм сан» гэж дотроо бодож суусан Абайн хамаг сэтгэл санааг нь энэ малгай л гутааж байх шиг санагдана. Тэгээд бас «Шүкмаан» гэдэг нэрийг нь ч Абай дотроо голж суув.

	Ербол хоол идэж суух зуураа хүргэн хүүгийн найз ямаан сахалтай бор залуутай ярилцсаар байлаа.

	Абайн тухай, Шүкмаан урьд дуулсан байжээ. Одоогоос нэг жилийн өмнө, Хунаанбайн хүү Абай гэдэг нэгэн залуу эр энэ хавийн Коныр көкше хошууны ноён боллоо гэсэн цуу гарсныг Шүкмаан сонссон байв. Бас тэгээд сүүлээр нь Абайг өөрийнхөө хүслээр хошуу ноёны ажлаас буулаа гэж амьтан ярилцах болсон ажээ.

	Шүкмаан тэр бүхэнд санаа тавьж, дүгнэлт хийгээгүй билээ. Ер нь Абайн тухай сайн муу элдэв юм сонсож төдий л амжаагүй байв. Өндөр ноён оргилын жихүүн жавар шиг, орчин тойрондоо сэрвүү хүйтэн ханддаг ширүүн зантай Хунаанбай гэдэг язгууртан байдаг гэж тэд сонсдог байсан билээ. Гэхдээ түүний хүү ноёноор сонгогдсон тухай, тэд баян язгууртан чинээлэг байдаг тухай, энүүхэн ядуу жижигхэн айл, тэгэхдээ бас танхил залуу насны бахтай амьдралыг жарган өнгөрөөж жавхаа хөгжөөнтэй дуу хөгжмөөр сэтгэлээ баясгаж яваа энэ айлын охин Шүкмаан сонирхоогүй бөгөөд сонирхоод ч яах юм билээ.

	Түрүүн Абайн ирсэн гэдгийг Шекегийнд байхад сонссон боловч, үзэхийг яарсангүй. Орж ирээд мэндлэхэд нь Абайн дуугүй байсныг тэр сайн ёр гэж бодсонгүй. Хэнхэг, дээрэнгүй баячуул хүдэнг хүнтэй мэндлэхдээ хүртэл үнэрхэж туньдаг байлгүй гэж дотроо зэвүүцэн, уур нь хүрэх шиг болоод, биеэ барьж, дахиж Абайн зүг харсан ч үгүй. Хоол идсэний дараа том хар данх дахин гал дээр тавигдаж, дүрэлзсэн гал дахин асаж, галын илч түгэн тархаж хүмүүсийн сэтгэлийг хөгжөөж эхэллээ. Наймаантай нөгөө айлаас домбор авчирч хүргэн хүүгийн найз залууд өгтөл, Бекей тэр залуу руу харж;

	— Хүүхдүүд минь, саяхан тэр гэрт дуу шуугиан болцгоож наргиж байсан биз дээ. Энд ч гэсэн нэрэлхэж барихын хэрэггүй. Дуулж тоглож наргицгаа гэв. Уулаасаа Абайд аятайхан санагдаж байсан Бекей, одоо улам ч дотно санагдав. Ялангуяа ингэж хэлдэг нь бүр ч догь. Тэгээд ч Абай Бекейгийн саналыг дэмжиж сая л дэг дуугаран:

	— Тийм ээ, нөхөд минь, энд ирж бидэнтэй нийлээд та бүхний хөгжөөн наргиан намдах ёсгүй. Сая нэг аятайхан дуу дуулж байх шиг билээ. Бишүүрхэж, аягүйрхэхгүй биз дээ, та нар минь гэлээ. Ербол ч гэсэн «саяын дуу» гэсээр дахин дахин хүсэж «Чи л дуулсан шүү дээ» гэсэн маягтайгаар Шүкмаан руу харна.

	Шүкмаан ичингүйрэн улайж, бүрэгхэн байдлаар инээмсэглэсэн боловч үгийн хариугүй суусангүй, тунгалаг намуухан дуугаар:

	— Зөвхөн бид нар л дуулах гэж үү? Их юм үзэж нүд тайлж яваа та бүхэн л их юмтай байх. Тэгээд бас, зочлох ёс гэж байдаг биз дээ! гэснээ Абайн өөдөөс харж дахин инээлээ.

	Инээж байгаа нь гэж ёстой л нэг цэвэр тунгалаг, цээлхэн, уярам ажээ. Түүний инээх нь Тогжаныхаас ч илүү чадалтай бөгөөд чихнээс үүрд үл хагацам дуугаа үлдээх мэт.

	Абай ч тэр дор нь:

	— Хэрэв тэр ёс ёр нь намайг олж байгаа бол, би муу ч гэсэн нэг дуу аялахыг хичээе гэж орчны хүмүүсийг нэг инээлгэн баясгаад, домборыг хөгжилтэйеэ цохин хөглөж авлаа. Тэгээд аяархан дуулж эхлэв. Сэтгэл уяраам уянгат энэ дуунд

	 

	Хөх тэнгэрт наран саран хамт гийвч,

	Харлаж хоцорсон миний сэтгэл гэрэлтэхгүй 

	Хотлоос чамд надаас илүү хань олдовч

	Хорвоод чам шиг хань надад олдохгүй... 

	 

	гэх мэт Шүкмааны сонсож дуулаагүй уйтгартай бөгөөд, гүн утгатай үгнүүд олон байв.

	Өнөөдрийн хувьд энэ дуунд хэзээ язааны хүсэл мөрөөдөл биш, нандин найдвар, гэрэлт туяа гэгээрэн буйн шинж илхэн. Эзнээ олж, зөвхөн түүндээ л чиглэн очих мэт. Ая хөг, дууны долгион нь, тийм л нэг ирээдүйн эрэг рүү итгэл төгс үелэн үелсээр тэмүүлнэ.

	Абай бүх хүмүүс үнэхээрийн их уяран чагнахыг анзаарч, энэ бадгаа гурав дахин дууллаа.

	Тэгээд Шүкмааныг харж, өөрөө хүсэн:

	— Шүкмаан, ээлж дугараа, эгэл бүхнийг... гэгчээр саяхан тэр айлаас сонсогдсон «Унаган бор» Ербол бид хоёр мартаагүй л байна. Түүнийг хэн дуулсан бэ? гэж бид асуухгүй. Та дуулсан гэдэгт ч эргэлзэхгүй байна. Түүнийгээ л нэг... дахин дуулаад өгвөл... гэв.

	Шүкмаан үл мэдэгхэн инээмсэглэн, жаахан тоглоом тохуу хийж:

	— Ээ харла аа, тэр дууг тэр айлд байдаг миний нэг настайвтар эгч минь дуулсан юм сан, түүнийг дууддаг юм бил үү дээ, гэж хар хүүгийн бардам итгэлийг нь баахан инээд болгов. Хажууд нь байсан бусад охид, тэгээд бас тэр хүргэн хүүгийн ирээдүйн хань болох охин хүртэл инээлдэн, булзааруулахыг оролдсон боловч Абай, Ербол хоёр ч бууж өгсөнгүй, «Чи өөрөө л дуулсан», «Чи дуулсан» гээд л гуйгаад суучихав.

	Ингээд Шүкмаан арга буюу «Унаган бор» дуулж эхлэв. Ердийн ярианд ер бишийн сонсогдох цээлхэн хоолой, сонсогчийн сэтгэлийг өөрийн эрхгүй өөртөө татна. Зулзаган модны нарийхан гишүү мэт уян налархай, уярам нэгэн аятайхан өнгөтэй эгшиг цуурайтна. Энэ эгшиг Абайд энэ хорвоогийн дуу авиа биш, амьдралдаа сонсож дуулаагүй, сэтгэлийн нууцыг агуулсан сэрчигнэм салхины сэвэлзэм үлээлт мэт санагдав. Хэдийгээр энэ дуу хоёр залуугийн сайн мэддэг дуу нь байсан боловч «Унаган бор» үүний урьд яг ийм аялгаар яг ингэж амь орсон юм шиг, дотор сэтгэлийг нь дэлгэж байсан удаа байхгүй билээ.

	Абай үнэхээр шүтэн биширч, үнэхээр уяран чагнана. Хоромхон зуур хоёр харц тулгарсан боловч, Шүкмаан далдирч нүд буруулсангүй. Хурц сэргэлэн оюун ухаан гоолиг бие, сэтгэл зүрхээрээ дууныхаа аяыг даган хэлбэлзэнэ. Нарийхан хөмсөг нь заримдаа ялимгүй дугуйран зангирч заримдаа тэнийн сөхөгдөн үе үе дотор сэтгэлийн долгион бүрийг илчилнэ.

	Энэхэн хэдэн хоромд дөлгөөн ааль цээл тунгалаг хоолойгоороо амьтныг мэлмэрүүлсэн Шүкмаан бүхий л сэтгэл зүрхээ дэлгэн тавих мэт. Тэр тодрон буй содхон авьяас билгээрээ улам л туяарах мэт. Дуу хоолойнд нь тодхон бөгөөд, тохирсон нэгэн жигд аятайхан аялгуунаас гадна, үелзэн хэлбэлзэх, зөөлхөн сайхан, бахдаж баярлам таатай нэгэн танхил хайр илэн таалах шиг болно.

	Хар хүүгийн зүрхийг харин ч тэр, хайрын илэлт гижигдэн хөдөлгөнө. Нүднийх нь өмнүүр тоо томшгүй өчнөөн олон сайхан юм жирэлзэн өнгөрнө. Саран авхайн саруулхан гэгээ, хоржигнон урсах нарийхан горхины сэрүүн тунгалаг уснаа тольдон тусна. Эсвэл гүн шөнийн битүү харанхуйг нэвтлэн цойлох уянгат дууны тунамал аянд дурлан байж, туяа юугаан түгээн дэлгээж баярлан ширтэх адил, тийм л нэг хээнцэр үзэгдэл нүдний өмнө үе үе тодорно.

	Шүкмаан дуугаа намсган долгилуулсаар намбатайхан үелүүлсээр эвтэйхэн гэгч төгсгөлөө.

	Бүх хүмүүс чив чимээгүй байдаг анхаарлаараа уяран чагначихсан байв. Абай амьсгал дарсан хэвээрээ, баяр хөөр аз жаргал хослон гүнээ санаа алдан Шүкмааны тийш дуугүйхэн толгой дохилоо.

	— Хөөрхий минь, ёстой дуулагч эзнээ олохгүй л явдаг юм байна шүү дээ. «Унаган бор» ингэж л дуулагдахаас илүү ямар хүсэл мөрөөдөл байх вэ дээ! гэсээр Ербол гайхшаа барж сууна.

	Абай ч гэсэн ийм л бодолтой байв. Гэлээ гэхдээ Абайн сэтгэлийн хөдөлгөөнийг үгээр илчилж хэрхэн болох аж. Цээж дүүрэн баяр хөөр багтаж ядан долгилно. Үг дуугарч эхэлбэл тэр их баяр баясгалангаа өөрөө эвдэн бусниулчхаж мэдэх юм шиг санагдана. Ямар ч л байсан дотор нь нэг нар гарсан бололтой. Яриангүй жаргал угтан учирчээ. Урьд дээр үед алдарч арилсан горьдлого, найдваргүй холдсон хосгүй тэр жаргал нь дахин эргэн ирж, эрх дураараа эрхлэн наадаж энгүй учралаар учирсан бололтой. Энэхэн хэсэг зуур Абайн сэтгэлийг үл няцах нэгэн бодол ноёрхлоо. Тэрхэн үед залуугийн гай, чадалгүйн зовлон, аргагүйн эрхэнд алдсан юм сан. Энэ хорвоод эс өршөөгдөх нүглийг өөрөө л хийсэн билээ. Одоо харин, содон ганц энэ охиноос, яасан ч нүд салгахгүй, яагаад ч зүс андахгүй... Хорвоо ертөнцөөс холдон тонилсон ч, хотол олноосоо хагацан салсан ч хамаг бүхэн харааж зүхсэн ч, хайртай ганц энэ охиноос дахиад яасан ч хагацахгүй, хэрэв дахин алдахад хүрвэл, амьдарч явахын ч хэрэггүй дээ гэж шийдлээ. Бүхий л хүсэл мөрөөдөл бодол санаа нь хэрхэвч дахин эргэмгүй, хэзээ ч үл няцах ийм нэгэн чигт ханджээ.

	Хүмүүс гэр гэртээ тарцгааж эхлэхэд Абай Шүкмаанд ганцхан үгээр дахин дахин баярласнаа илэрхийлнэ. Дуу хоолой нь зангирч, зүс царай нь хувирсан түүний аманд өөр үг орсон ч үгүй.

	Шүкмаан юмыг хурдан аждаг, ухаалаг охин билээ. Тэр эелдэгхэн хөдөлж, сүүлчийн удаа Абайг ширтэнхэн харж мишээхэд, ягаахан хацрын улбар туяа нь улам тодорлоо. Тэр одоо түрүүчийн үзсэн зэвүүн, ширүүн харцтай, ихэмсэг зантай Абай биш харин, дулаахан зөөлөн харцтай, үнэхээр сайхан зантай, илэн далангүй илт шударгуу аятайхан хүн шиг санагдана. Шүкмаан урьд ийм сайн хүнийг үзээгүй бөгөөд үзнэ гэж санаа ч үгүй юм шиг санагдана. Тэр ёстой л дотнын төрөл хүн мэт бодогдоно. Тэгээд ч түүнтэй дулаахан харцаар салах ёсыг гүйцэтгэв.

	Улсуудыг унтах үед Шүкмаан нэгэн эгчийнх рүүгээ явчихлаа. Тэр урьдаар, хүргэн хүүгийн найз нөхдийг дагуулж гараад, дараа нь өөрийнхөө унтах гэр лүү яваад өгөв бололтой, дахин ирсэнгүй.

	Маргааш нь Абай, Ербол хоёр Шимиктийн бэлээс мордож гарангуутаа Шүкмааны тухай яриа дэлгэв. Абай:

	— Герим15... ёстой л герим... ямар ч яриангүй гэнэ.

	— Ая герим... ая герим гэсээр Ербол ч гэсэн гайхшаа баран тагнай ташна.

	Абай «Яана гэнэ ээ, хө, юу гэнэ ээ?» гэж найзынхаа хэлснийг дахин давтуулж хэлүүлснээ:

	— За хө, би нэг юм хэлэх үү? Энэ хүүхэнд чинь Шүкмаан гэдэг нэр даанч зохихгүй юм байна. Тэгээд ядаж аятайхан ч нэр биш юм, харин бид дахин шинэ нэр өгье. Тэр нэрийг чи сая хэлээдэх шив дээ. Шүкмаан гэдэг нэр нь орхигдоод жинхэнэ нэр нь «Айгерим»16 болог, «Айгерим» гэж нэрлэе гэв.

	Эдний яриа бас л урьд шөнийн зүүднээс эхлээд гайхаж баршгүй хачин бөгөөд бодит ийм учралтай үргэлжлэн хэлхэлдэнэ. Хэчнээн ч марган, зөвлөн ярилцлаа ч гэсэн ямар учиртай болохыг яагаад ингэж зүүд ба бодит явдал тохиолдчихсоныг тайлан үл чадсан тул дэмий л бодол болон гиюүрцгээнэ. Тэгээд хамгийн сүүлд Абай өөрөө нэг бодол таамаглалаа ярив.

	— Ербол, чухамхүү үнэн байдалтай нийцэхгүй ч гэсэн би нэг юм хэлэх үү? Яг ингэж ирээдүйгээ зүүдэлж харна гэдэг чинь нэг бол, тэр зүүд юугаа шүтэж биширдэг, бөө, мэргэд, төлөгчдийн хэрэг, үгүй бол номд гардаг лус савдаг ер бишийн мэдэлтэн чадалтнуудын хэрэг болох юм. Би бол эдний аль нь ч биш шүү дээ. Тэгээд яагаад ингэж зүүдлэв ээ, ямар үг сольж цаг болзсон биш дээ. Харин бодол санаагаараа булт олноосоо арай өөр байдаг, иймэрхүү нэг өвөрмөц онцгой явдал өөр бас нэг хүмүүст тохиолддог юм шүү. Тийм хүмүүс бол зохиолчид юм. Би харин зохиолч хүн байж магад юм шүү гэв. 

	Ербол Абайг ерөөсөө ч зохиолчийн хувьтай гэж тооцдог байсан юм. Тэгэхдээ энэ хэлж байгаа үгнийх нь тухай гүйцэд ойлгосон ч үгүй, дуугарсан ч үгүй. Хачирхан гайхсан хэвээрээ л үлдэв. Абай ч гэсэн, Ербол ч гэсэн тийм л нэг таамаг манантай бодлоор л багцаа хийнэ. Гэлээ гэхэд, Абай «Би зохиолч хүн байж магад» гэдэг үгийг одоо ч гэсэн нэг л тодхон бөгөөд сэтгэл хөдөлгөсөн сэтгэгдлийн угаас хэлсэн билээ. Дардан зам Шимиктийн бэлээр даваад эгц урагшаагаа Ордагийн хойд энгэрийг чиглэн одно. Чингисийн сэрүүн салхи манай хоёрын өөдөөс үлээнэ.

	Алс тэртээд, доод галавын тууж үлгэрт гардаг шиг ганган зэрэглээ үелэн татна. Олон янзын хэлбэр дүрснүүд, үе үе лүглийн сүглийж, энд тэндээс харуулдан харна. Заримдаа тэд газрын захаас тасран салж, тэнгэрийн хаяаг даган хөөрөх нь хөх тэнгэрийн дунд хөвөн болж дэвэх адил. Заримдаа уул, заримдаа өвөлжөө, заримдаа ой, заримдаа булш бунхан харагдана. Энэ их зэрэглээний цаана хөх униарын дунд өндөр Чингисийн олон атираат хөх буурал оргилууд шовойн харагдана. Эргэн тойрон нүд алдам өргөн тал, хөмүүл, хялгана, ерхөг, таанаар хучигдан ногоорон цэнхэртэж, хүрэнтэн зэрэглээтнэ. Замын дагуу хааяа хэсэг хэсэг дэрс сондуул тааралдана. Салхины аяыг даган найган ганхах ба бүгдээрээ нийлэн нэгэн жигд сэржигнэн дуугарна. Өөрийнхөө ая хөгөөр, өөрсдөө найртай дуугаа нийлүүлэн аялж бөхөлзөн халиурна. Хулс зэгс нахиа юугаа тэврэн бүүвэйлж урьхан хаврыг таашаан магтах мэт харагдана.

	 

	Аз жаргалыг даллан дуудсан 

	Амрагийн урьхан мишээлтээ, хө

	Сэтгэл зүрхнийхээ нууцыг илчлэх 

	Цээлхэн дуугаа аялан дуулахад минь 

	Хулсан шагшуурга хөг нийлүүлж 

	Хуралзах салхин түрлэг нэмсээр... 

	 

	гэж Абай дуулаад нэг аятайхан ая эрэх мэт дуугүй болов. 

	Өнөөдрийг хүртэл арилахгүй дарамт болж байсан сэтгэлийн зовлон урьд шөнөөс хойш, ялангуяа энэхэн үед ердөө л өөрөө аяндаа арилав бололтой. Ирээдүйн их зохиолчийн увдис энэ биед нь төрөв бололтой. Яаравчлан чихцэлдэж, ундран гарах дууны үг хэд хэдэн янзаар хэм хэмжээгээ олон, хөврөн урсана. Тэвдэн яарсан баяр бахдал бүх биеийг нь нэвтэлнэ. Саатаж, удаад ч байхын аргагүй залуу халуун нас нь заримдаа есөн бусаар дүрсгүйтэн, гажиг жишүү загнамаар ч санагдуулна. Одоохондоо толгой холбосон хэдэн мөр дуу нь ч гэсэн, яг л энэ зүрхний зүггүй авирлахыг даган хэсэг хэсэг цовхчин үсэрнэ. Огцомхон доргих, богинохон шилмүүстэй зулзаган мөчрийн адил сэм сэм ундрах сэтгэлийн үгс, үе үе хувиран бөөн бөөн цуварсаар багц багцаараа багтаж ядан багшран тарна. Жирийн үед Абайн өөрөө дорхноо олдог дассан нэгэн ая, өнөөдөр ор сураггүй алга болжээ. Нэгэн үе тэр:

	 

	Чи л үнэнч сэтгэлийн дээд мөн

	Чи л гоолиг биеийн дээж мөн...

	 

	гэж яг л дорно зүгийн зохиолчид шиг сулхандуу мөр холбоно. Тэгээд тэрэндээ тохирох ая олохыг хичээнэ. Ая хөгийг нь өөрөө л оролдоно. Өөр хүний үг аяыг авбал ёстой л худал хуурамч юм хийсэн, үнэн байдалтай, өөрийнхөө санасантай огт нийцэхгүй юм хийсэн хүний тоонд орчих юм шиг л бодно. Бас нэг хэсэг юм бодсоноо Тогжан, Айгерим хоёрын хөмсгийг нүднийхээ өмнө тодосгон санаснаа, өө сэвгүй, гоолиг биеийн цэвэр сайхныг нь бодож:

	 

	Хархан хөмсөг нь дурайгаад 

	Хавирган сартай зүйрлэмээр ээ, хө

	 

	хэмээн дуулав.

	Тэр нэгэн мөрөөдөлт хавирган сар нь одоо тэнгэрийн тэртээд биш, харин өөрийг нь олж мэдээд, зориуд дээрээс нь ойртон өнгийж байх мэт санагдана. Тэгэх тусмаа л Абай, шүлгийн мөр шилэн эрнэ. Залуу бага нас, өнгөрсөн хүүхэд үе, цовоолог тэр цаг дахин сэргэн мандаж, дахиад эргэн золгож тэвчээрийг нь алдагдуулж, тэнхлийг нь барагдуулах шиг болно. Хойшдох амьдрал ирээдүй нь яг одоо үед урьд нь гарчхаад ойж дэгдсэн гэрэл туяа адил даллан дуудаж өөртөө татна. Залуу үеэ, зах хязгааргүй жаргалант залуу насаа дахин оллоо. Санан бодсоор мөрөөдсөөр явж оллоо. Тэгж олохын зэрэгцээгээр өөрийнх нь дотор өнө удаан нуугдан дарагдаж явсан зохиолч болох увдис билиг авьяас чадал нь оргилон ундарч нахиа юугаа дэлгэн далавчаа дэвлээ. Дуу шүлэг нь ч хязгааргүй их боллоо. Торонд хашигдаж суугаад суллагдсан талын шувуу адил, элэн халин, дүүлэн нисэх дууны үг, шүлгийн мөр цувран цутгана. Нэг ч их зовоолгүй зүй эвээ олж, ижил хосоороо холбогдсон мөчлөгүүд үе үе солигдон орхигдож, шинэчлэгдэн гарч ирэх ая хөгүүд энд тэндээс хөврөлдөн ороолдоно. «Би ер нь зохиолч хүн байж магадгүй» шүү гэж Ерболд хэлж байсан үг нь аглаг их талын анир чимээгүй дардан замаар алхуулан яваа залуу эрийн сэтгэлд ирээдүйн их зохиолчийн зөн билгийг тодосгон туяаруулна.

	Абай Ордагаас гараад яг Харуулыг хүртэлх хагас өдрийн замд, тасралтгүй шүлэг бадаг зохиосоор дуу ая оруулан дуулсаар явлаа. Чухам хаана, хаашаа явж байгаагаа ч мартсан бололтой. Зөвхөн Харуулын гол хүрээд ирэхэд сая л нэг санаа бодол нь шингэрэв бололтой, сэтгэл нь сэрдхийв. Ингэж сэрдхийх нь ч аятай таатай санагдлаа. Бүхэл өвлийн турш зайдуу байсандаа нутаг усаа их л санасан бололтой. Жинхэнэ өөрийнх нь төрж өссөн нутаг, хошуу ялангуяа хамгийн хайртай, тунгалаг уст Харуулын гол өмнө нь цэнхэртэнэ.

	Нүднийх нь урдуур үргэлжилсэн олон үзэгдлүүд цувран өнгөрсөөр байлаа. Анх түрүүн, энэ голын эхэнд тээр тэнд хөхрөн харагдах Түйеөркешид Тогжаныг үзэж билээ. Тэр үед энэ Харуул гол жигтэйхэн их үерлэж байсан сан. Ууртай догшин голын ширүүн цахарч байсан тийм нэгэн үед Абай Тогжаныг анх удаа идэр насны ариун нандин цэвэр тунгалаг хайрын халуун илчээр тэвэрч билээ. Халуун хайр, мөрөөдлийг нь татсан Тогжан нь өнөөдөр жилээс жилд, өдрөөс өдөрт улиран дагтаршсан үгүйлэл, хүсэл, уйтгарлал, зовуурь бүхнийг гэнэт туссан гэрэл мэт ор сураггүй алга болгон хүрээд ирлээ. «Үгүй тийм биш, тэр худал, би одоо хүртэл уураг балчир, бага залуу хэвээрээ байна. Тийм л цайлган цагаан сэтгэлээрээ, чамайг дахин олно. Үнсэж таална. Үнэхээр аз жаргалтай болгож чадна» гэж дахин ирээд байна.

	Дуулсан дуу, хүссэн мөрөөдөл, одоо чухамхүү цаашдын амьдралын тухай юм бодогдуулна.

	Абай одоо тэр бодолдоо итгэлт найз Ерболоо урин оролцууллаа. Урьд шөнийн турш бодогдсон бүхнээ түүнд хэлэв. Тэр нь өчигдрөөс хойш эх захгүй энд тэндээс шүүрэн авсан элдэв янзын туйлбар муутайхан санасан сэтгэсэн бүхний эцсийн дүн, шийдвэрүүд нь билээ. Юугаан ч гэсэн эс нуух найз нөхөртөө өчигдөр оройноос хойш, өнөө өглөө, тэгээд өнөөдрийн замын турш бодогдсон бүхнээ тоочин яриад, хамгийн сүүлд:

	— Ербол! Чи намайг ойлго! Намайгаа бүү зэмлэ! гэв.

	Хэзээ нэгэн цагт ямар нэгэн эгзэгтэй юм тулгарахад, урьдаар Ерболдоо ойлгуулахын тулд, тэр ингэж хэлдэг заншилтай сан. Ербол ч гэсэн ямар нэгэн юм гадарласан бололтой, нүдээ онийлгон, мишээж инээмсэглэнэ. Тэр найзыгаа харж ч, ойлгож ч байгаа нь ил байв.

	Абай түүний царайг ажигласангүй, цааш нь үргэлжлүүлэн:

	— Одоогийн амьдрал, намайг урьд гишгэж ч үзээгүй нэгэн шинэ эргийн зүг татан чангааж байна. Урьд миний амсаж үзээгүй, амьдарч үзээгүй нэгэн шинэ үе эхлэх нь байна... 

	Юу ч гэсэн тийшээ л очъё. Хамаг хүсэл минь тийшээ л ханджээ. Би Айгеримийг үүрдийнхээ хань болгоно, түүнтэй сууна гэв.

	Найзыгаа, Айгеримд яриангүй дурлалаа гэдгийг Ербол мордохынхоо урьд мэдсэн боловч түүнийг «Түүнтэй сууна» гэж хэлнэ гэж бодоогүй байсан билээ. Тэгээд ч тэр, доор нь юм хэлсэнгүй ангайн бодсоор, хариу ч үгүй удтал дуугүй болчхов. Үлдсэн замын дагуу хоёр найз энэ тухай л ярилцлаа. Чингисийг давж нар жаргахын алдад Шалкаард байгаа Улжаныханд ойртоод тэр хоёр мориноос Абайн саналаар яг таг ярилцаж тохиров.

	Шалкаар17 гэдэг нь цайдам хөндий, тэнэгэр сайхан зуслан билээ. Тунгалаг гол, сэрүүхэн булаг нь зурайж, зүлэг ногоо нь халиурсан урт өргөөшөө соёолон морины шандас сорьж байм уудам өргөн энэ зуслан ёстой л Шалкаар гэдэг нэрдээ тохирсон нутаг билээ. Өдөр шөнөгүй үргэлжлэн сэвэлзэх ар нутгийн сэрүүхэн хонгор салхи нь энэ Шалкаард, улам ч таатай илэн таална. Дэнж бэлийг нь бүрхсэн өтгөн ногоон зүлэг, ногоон хилэн дэвссэн адил. Энэ жил Шалкаард зусаж буй айл олон харагдана.

	Абай, Ербол хоёр эдгээр олон айлуудын дундуур өнгөрөн өөрсдийнхөн рүүгээ явав. Энэ нутгийг хэзээнээс нааш эзэмшиж ирсэн Бөкенши, Борсак ургийнхнаас гадна энэ жил танил талаа бараадаж ирсэн Жигитекийнхний айлууд ч байгаа харагдана. Улжааныхныг хүрээлэн нүүсэн Иргызбай, Жуантаяк, Карабаатарынхан ч энэ орчим байна. Ганц нэг Көкшегийнхэн ч энд буужээ. Хувь бэлэг авчирцгаасан анд нөхөд, ах дүү нарын авгай хүүхдүүд нь Улжаныхныг бараг л битүү бүрхэж байгаа байх учиртай.

	Абайг ойртоод ирэхэд нэг хэдэн тэргэнд шавааралдаж сууцгаасан хэсэг авгай хүүхдүүд Улжаныхнаас гарч, зүүн талын Сүйндегийнх рүү хөдөллөө. Бас нэг хэсэг морьтой эмэгтэйчүүд баруун зүгийг чиглэн холдож яваа. Тэдний байдлыг харахад Шарнуур хавиас Жигитекийнхнээс ирсэн зочид бололтой.

	Абай, Ербол хоёрын хувьд эдгээр олон зочид гийчдийн хэсэг явж шингэрэх нь таатай билээ. Өөрөө гадагшаа гарч, зочдоо үдэж мордуулсан Улжан, эргэж гэртээ ороогүй гаднаа зогсож байлаа. Тэд Абай, Ербол хоёрыг олон залуучууд эмэгтэйчүүд, хүүхдүүдтэйгээ хамт том гэрийнхээ гадаа угтацгаав.

	Зүлэг ногоо нь хөлд өртөж сүр алдаагүй шинэхэн бууцны эргэн тойрон цэвэрхэн сайхан, сэтгэлд аятай. Түүний нэгэн адил Улжаны өөрөөс нь эхэлж, орчин тойронд нь байсан охид хөвгүүд, бэр бэргэнүүдийнх нь хувцас хунар хүртэл цэв цэвэрхэн дандаа шинээр хувцаслацгаасан байв. Толгойгоо боосон цав цагаан боолт алчуурууд эмэгтэйчүүдийн давхар унжлагатай урт цамцнууд богинохон ханцуйтай, нарийхан бүсэлхийтэй хээнцэр хантаазнууд, өнгө хослон харагдах нь цагаан гэрүүдийн эргэн тойронд алаглан эрээлжилнэ. Захдуухан байгаа ядуу хар гэрүүдийн ноорхой хэдэн саальчин, хоньчин арагчин түлээчний эмэгтэйчүүд хүүхдүүд нь эдний ойр хавьтаж чадахгүй зайдуухан, хувь бэлгээ авчирцгаасан айлчин, гийчнийг ирэх үеэс нь эхлэн тэднийг Айгыз, Калика хоёр гэрийн зүг ойртуулаагүй байсан юм. Иймэрхүү нэгэн үед, хэзээний дассан зангаараа: «Нүдэнд бүү үзэгдмэр, золигууд, хаачих нь вэ? Энэ царайгаараа хүмүүсийн зүүдэнд нь орж айлгах гээгүй юм бол, бушуу эндээс холдоцгоо, тийшээ яв!» гэж хангинаад саальчин зарц нарын овоохой руу хөөсөөр байлаа.

	Төрөл төрөгсөд нь Абайг баяр хөөр болцгоож угтав. Хамгийн түрүүнд тийм сэтгэлээр Улжан өөрөө хүүгээ дулаахан инээмсэглэсээр тэврэн уулзаж, Абайн отгон хүү, хоёр гурван настай Магашийг түрүүлж бариуллаа. Жижигхэн биетэй нимгэхэн цагаан царайтай, нүд хөмсөг хөөрхөн өчүүхэн Магаш эвтэйхэн хөдөлж Абайд ойртсоноо, урагшаагаа бөхийсөн аавынхаа хүзүүнээс тэвэрч хацарт нь хацраа наав. Түүнийг дээш нь өргөн тэвэрч өхөөрдөн үнссэн Абай «Миний хүү, миний Магаш» гэж хэлэхдээ нэг ч их зовсонгүй. Хүү нь удтал үзээгүй боловч бишүүрхсэнгүй, харин эмээ ижийгээ харж, ярайсан жижиг шүдээ гарган инээмсэглэнэ. Аавынхаа хацрыг баруун гараараа илж тэврээд улам л наалдсанаа, залирхаг инээж:

	— Ажаа, чи намайг Магаш гэв үү? Үгүй ер мартчихсан байна шүү дээ. Би Магаш биш, Абиш шүү дээ! гэв.

	Хэн тэгж зааж өгснийг бүү мэд. Мойл шиг тормойсон хамгийн хайртай, хүүгийнх нь хэлсэн ийм янзын ёжтой үг Абайд хачин аягүй санагдлаа. Айл хөршийнхөө бүх хүмүүстэй сайхан сэтгэлээр амар мэндээ асуулцаж байсан Абай, хүүгийнхээ сая хэлсэн үгийг дахин санав. Үүнийг лав л Улжаан зааж өгөөгүй, тэр талаар Абай ч бат итгэлтэй байв. Магашийг тэгж хэлэхэд нь Абайн хөмсөг үл мэдэг зангирсныг ажиж байсан Улжан:

	— Хүүе миний муу тэнэг ээ, яаж байгаа чинь энэ вэ? Алс холоос санаж бодсоор ирсэн ажаа ингэж угтдаг хүн байдаг юм уу? гэж Магашийн ар луу аяархан алгадав. Хэдийгээр ижий нь тэгж хэлсэн боловч Абай тайвширч чадсангүй.

	— Ээж ээ, энэ хүү чинь юу гээд байгаа юм бэ? Энэ үгийг хэн зааж өгсөн хүн олигтой ухаантай хүн лав биш дэг ээ гэж гомдолтойхон хэлээд гэртээ орлоо. Алаглан эрээлжилсэн олон хүн үг хаялцан инээлдэн хөхрөлдсөөр том цагаан гэр лүү хандацгаав.

	Хүмүүсийн голчилж асуух нь Хунаанбайн тухай «Сураг мэдээ байна уу? Хэл мэдээ ирсэн үү? Сайн явж байгаа гэнэ үү?» гэлцэнэ. Абай ч гэсэн базааж мэдэх юмгүй билээ. Зөвхөн Хархараалид, Өндөрбай гэлэнгийнд л эсэн мэнд хүрлээ гэсэн өчүүхэн мэдээ авсан тухайгаа ярилаа.

	Абайг гадаа угталцсан хүмүүсийн дунд Дилда байлаа. Тэрээр хүмүүсийн хамт хадам эхийнхээ гэрт оров. Магашт түрүүний үгийг Дилда зааж өгсөн юм. Абай тэр үгийг сонсоод яаж зовсныг ч тэр харж байлаа. Гээд, тэр өчүүхэн ч гэмшсэнгүй, харин ч «болж» гэсэн маягтайгаар ёжтой инээсэн юм. Бүхэл бүтэн зургаан сар, өвлийн турш эргэж ирээгүй нөхөртөө уурлаж, түүнийг хэд хэдэн удаа муулж, харааж ч үзсэн билээ. Тэр «Тэндээ ямар нэгэн хүнтэй болоо биз... сэтгэл нь хувирч л дээ... Хэдэн хүүхдээ, гэр орноо мартахад хүрмээр ямаршуу юм ол оо бол доо.. Чи ч сайнаа үзэхгүй дээ... Түүнээсээ л болж сүйрэх л дээ... Яах вэ ирэхгүй бол бай, эндээсээ цаашаа тонил!..» гэж заримдаа сүр бадруулан уурлаж, Улжанд хүртэл сонсгон хэд хэдэн удаа бужигнаж билээ.

	Арав гаран насалж эрийн цээнд ойртсон Акылбай гэдэг хүү нь Хунаанбайн бага хатан Нурганымын гар дээр бойждог байлаа. Дараагийн найман настай охин Кулбадаан, бас зургаатай хүү Абдирахман, хамгийн хайртай отгон хүү Магаш нар нь цөм эхтэйгээ хамт байдаг ажээ. Бүх л айл аймгаараа Улжан, Айгыз нар шиг өтгөс настнууд Дилдаг дураар нь байлгаж юмаар гачигдуулж дутагдуулдаггүй байв. Ах эгч ахмад хүмүүс ч тэр, авгай хүүхдүүд ч тэр түүнийг хүндлэн хүрээлцгээнэ. Өчнөөн олон хүүхдүүдтэй тэгээд бас нийтэд хайрлагдах тийм хөөрхөн хүүхдүүдийг төрүүлсэн, уулаасаа баян сурвалжит айлын охин тийм эрх танхи байхаас ч өөр арга алга. Тэгээд тийм хүн, хэл ам нь ч айхтар, тоглоом наадам нь ч хачин байх юм. Дилда энэ зангаараа ч, ийм ихэмсэг эвгүй төрхөөрөө ч Абайн сэтгэлийг хөндийрүүлжээ.

	Абайг ийнхүү алсад сууж байхуй Дилда тэр хоёрын хооронд ийм л нэгэн хүйтэн амьсгал орж, ойлголцоход төвөгтэй болгосон байв. Энэ бол нэлээд дээр үеэс бий болж аажимдаа улам улам тодорсоор байсан билээ. Өнөөдөр орой ч гэсэн хүн амьтан тарцгааж сийрсэн хойно Абай, Дилда хоёр тийм ч халуун бүлээн учирсангүй.

	Гээд эхнэртээ хэдий чинээн хүйтэн хөндий байх тусам хүүхдүүддээ төдий чинээн халуун хайртай, санаж мөрөөдсөн эцэг хүний ёсоор хандав. Амьдралдаа анх удаагаа Улжааны өмнө Кулбадаан, Абиш, Магаш гурвыг өвөр дээрээ суулгаж аавын хайраар тэвэрч, өхөөрдөн үнсэж суухдаа, Абай өнөөдрийн зам дагуу бодсон бодлоосоо эс буцлаа гэхэд, үр хүүхдүүдээ, өнөөдрийнхөө хайрлаж өрөвдсөн ариун хайраараа үүрд хайрласан үнэнч эцэг болохоо тангараглаж суугаа мэт харагдана.

	Энэ оройдоо өөрийнхөө шийдсэн санаагаа Улжаан, Айгыз хоёрт хэлсэнд цаад хоёр нь их л гайхацгаав. Энэ нь түүний, хэнтэй ч зөвлөлгүй, хэнтэй ч маргалгүй, өөрөө л бодож, өөрөө л шийдсэн зүйл байв. Тэр нь чухам юу байсан бэ, гэвэл, Кулбадаан, Абиш хоёрыг хойшоо хот оруулж, орос сургуульд оруулах гэсэн бодолтой юм байж.

	Абишийн арай бие нас гүйцээгүй бага, тэгээд ч бие тааруухан байгаа тухай Улжан болгоомжлуулж, түүнийг одоохондоо эндээ, өөр дээрээ байлгахыг сануулахад нь, Абай түүнтэй нэг их маргаж зөрсөнгүй, зөвшөөрлөө.

	— Гэхдээ, ээж минь, энэ хоёр хүүг чинь хүн шиг хүн болгох хэрэгтэй. Би энэ хоёрыг эртэлж сургууль соёлоор хүмүүжүүлж, заавал олигтой хүн болгоно. Аль нь ч гэсэн үнэндээ арай л бага байгаа юм. Гээд яах вэ ээ, ямар ч гэсэн хот газрын хүмүүжил орчин үеийн сайн хүмүүжлээр л хүмүүжүүлнэ дээ. Миний хэлэх үг шийдсэн санаа энэ л байна гэв.

	Аавыгаа санасан хүүхдүүд нь түүнийг тойрч сууцгаагаад, эрхлэн наадаж сууснаа, Абайн үгийг дэмжиж:

	— Бид очно, биднийг аваад очоорой, бид ном сурцгаая гэж яарч тэвдэцгээн хариулав.

	Ордад байхад шийдсэн санаагаа, Абай гэр орондоо, хэнд ч удтал мэдэгдэхгүй гэж бодсон байж, урьдаар энэ ер нь бодсон ёсоор, тийм ч амархан болж бүтэх хэрэг юм уу, үгүй юү? Яаж эхэлж, ямаршуу байдлаар оролдвол таарах юм бэ? Айгеримийг авахаар урьдчилж ярьчихсан газар байна гэнэ билээ, тэд нар нь чухам хэн юм бол? Хүүхэн өөрөө чухам юу гэж бодох юм айл хунарынх нь юу гэж бодох юм, энэ бүхнийг сайн бодож хашир хандахгүй бол, хэрэг бүтэхгүй.

	Ерболтой хоёулаа энэ тухай жич ярилцан зөвлөөд ер нь энэ талаар бас нэг өөр итгэлтэй хүн авч туслалцуулах нь зүйтэй гэж үзлээ. Энэ талаар хоёул Жиреншег туслалцуулахаар ярилцан тохирлоо. Хэдэн жилийн турш Абайтай үерхэн дасаж дотнынх нь хүний нэг болсон Жиренше одоо үед уран үгтэй, ухаан төгөлдөр, нэртэй хүний нэгэнд тооцогдох болсон билээ. Ялангуяа өнөр олон Көтибак омгийнхон дундаас гарсан Байсалын хамгийн дотнын хүн, итгэлтэй хань, мэдлэгтэй залуу нь энэ Жиренше байв.

	Абай Коныр Көкшөөд хошуу ноёноор сонгогдох үед Жиреншег тэр хошууны нэгэн отгийн захирагчаар дэвшүүлээд өөрийнхөө дэргэд дагуулж явдаг байсан юм. Өнгөрсөн өвөл, Абай аавыгаа алсын замд явуулна гэдгээр шалтаглан өөрийнхөө саналаар хошуу ноёноос буусан юм. Харин Жиренше, тушаалаасаа огцрохыг өөрөө хүсээгүй учир, одоо хүртэл тэр Коныр Көкшөөгийн хошууны Мамайн отгийн захирагчаар хэвээрээ ажиллаж байгаа ажээ.

	Абай юуны түрүүнд Ерболыг явуулж Жиреншег дуудуулж ирүүллээ. Жиренше Улжааныханд хонон өнжин байж, залуу найзынхаа бүхий л байдлыг сонсож мэдлээ. Тал бүрээс нь цэгнэн дүгнэж үзээд, санал нэгтэй болохоо илэрхийлж, өөрөө туслан оролцохоор тогтлоо.

	Абай түүний дэмжих саналыг мэдсэн хойно, Жиреншед:

	— Хэрэв асуудал ингэж тохирч байгаа бол, би бүх зүйлийг өөрөөр чинь шийдвэрлүүлье гэж бодож байна. Охин маань чухамдаа ямаршуу хүн болох юм, сайн шинжиж хар, тэгээд бас ямаршуу саналтай байна, аав ижий, ах дүү нар нь юу гэх нь вэ? Энэ бүхнийг урьдчилж мэл. Харин нэг юм сануулахад, тэдний хэн нь ч, аль нь ч гэсэн, Хунаанбай гэдэг бяртай чадалтай, сүр бараатай, алдар цуутай, аягүй бол сүйдэлчхэж мэдэх харгис догшин хүн, түүний хүүд охиноо өгөхгүй бол сайнаа үзэхгүй гэж хэзээ ч бодож болохгүй гэдгийг ойлгуул. Бурхны нэрээр тангараглая, хэрэв хүүхний сэтгэлд, эсвэл ах дүү төрөл саднуудад нь аль нэгэн талаараа би эс тохирвол охиноо надад өгсний огт хэрэггүй.

	Хэрэв би аавын алдраар, айл хунарынхаа нэр сүрээр түүнтэй гэрлэхэд хүрвэл, гэргийтэй болж, ханьтай болж байгаа хэрэг биш, хагацашгүй их зовлонтой болж байгаа хэрэг юм шүү. Үүнийг чамд аминчлан захья. За ингээд, юу ч гэсэн харсан сонссон бүхнээ хааж нуулгүй наддаа ирж хэлээрэй дээ! гэв.

	Жиреншег явах үед, энэ хэсэг захисныхаа биелэлтийг шалгуулж хянуулахаар Ерболыг хамт мордууллаа. Мамайнхан руу явсан нөхөд нь Абайг тийм ч их хүлээлгэж шаналгасангүй, гуравхан хоноод эргэж ирлээ.

	Жиренше Айгерим өөртэй нь уулзаж ярьсан гэнэ. Айгеримийн үзэсгэлэнт гоо байдал Жиреншед ч их аятайхан санагджээ. Ялангуяа саруул ухаан, сайхан аашийг нь магтаж ярив. Абай бүх учрыг одоо л сонсож мэдлээ. Үүнд: Мамайнхны өөрсдийнхний нь ургийн нэгэн айл Айгеримийг авахаар сүй бэлгээ тавьсан юм санж. Тэгэхдээ анхныхан нэрлэсэн залуу нь багадаа нас барж, дараа нь түүний ахтай суулгахаар ярилцсан юм байж. Тэр хүн бол ахимаг насны бөгөөд, бас залуудаа гэрлэсэн юм байжээ. Нэгэнт мал тасалж сүй бэлгээ барьсан хойно, одоо нас бие гүйцэж байгаа залуу охинтой өөрөө сууна гэж, Айгеримийг авахаар шийдсэн бололтой. Ингээд л Бекейн охин ёстой л олс дээсгүй мөртөө уяатай болсон юм байжээ. Охины төрөл төрөгсөд нь нэг үе Айгеримийг суллан чөлөөлөхийг хадам ахаас нь гуйсан боловч, тэр зөвшөөрөөгүй, харин «Бурхны зарлиг ёсоор манай хүн болох тавилантай, хүүхэнд ямар ч зөвшөөрөл өгөхгүй, өөрөө авна» гэсэн гэнэ. Үнэндээ тэр хүн дэмий л тэгж, Айгеримд саад хийж байгаагаас биш, сүй бэлгийнхээ дутууг гүйцээгээгүйн дээр хүргэний ёсоор ирж, босго ч алхаж амжаагүй бас авааль эхнэр нь дургүйцээд мунгинаж яваа аж.

	Жиренше энэ талаар Бекей, Шекей хоёртой ч сайн ярилцаж авчээ. Айгеримийн өөрийнх нь амнаас ч үгийг нь сонслоо. Айгеримийн бодлоор, хэрэв болдог л юм бол, тэр хүнтэй суухгүй байх юм сан гэнэ.

	Гэхдээ Абайн хувьд ч гэсэн тайлагдаагүй олон хэцүү зангилаанууд бий. Түүний энэ санааг ижий, эмээ, ах дүү нарын хэн нь ч мэдээгүй байна. Алшинбайн охин Дилда нь бас байна. Тэр чухам яана? Энэ бол тодорхойгүй зүйл. Энэ мэтийн талуудыг уулаасаа дотроо бодсон, залирхаг Жиренше Бекей, Айгерим нартай ярилцах үед, энэ болсон явдлыг одоохондоо нууц байлгах энэ талаар, хэнд ч ам ангайж үг дуугарч болохгүйг зөвлөсөн билээ. Тэр үнэндээ зөвхөн Абайг бодсондоо ч биш бас хүүхнийг бодож ингэсэн байна. Яаж мэдэх вэ, гай газар дороос гэгчээр санаандгүй нэгэн төвөг тохиолдож энэ асуудал талаар болоход хүрвэл тэр Айгеримийн ирээдүйг сүйдлэх нь дамжиггүй. Тэгээд бас хадмууд нь сонсож мэдчихвэл хоёр омгийн дунд эвгүй байдал ч гарч болзошгүй юм. Олны асуудалд оролцож ов мэхтэй болсон Жиренше, энэ тухай Айгеримийнхэнд сайтар сануулав.

	Мамайн удмынхны бэр болох хүүхнийг ятган эргүүлээд Хунаанбайн хүүтэй суулгах гэж олны дунд хагарал гаргалаа гэдэг цуу үг тарчихвал Жиренше өөрт нь төдий л сайнгүй зүйл болохыг Бекейд хэлсэнгүй.

	Тийм учраас нэг талаар Айгеримийг Абайтай суулгахаар дотроо тунгаан тохируулаад нөгөө талаар, шивэр авир үг цухуйхгүй болгож чадамгай хүний сурамгай аргыг хэрэглээд иржээ. Абайтай ярьсан эдний яриа тийм ч удсангүй. Гурван залуугийн хэлэлцээ маш нууц болов. Нэгэнт хэрэг ийм болсон хойно Абай Жиреншег итгэлтэйхэн ширтэж суугаад:

	— За Жиренше минь, ажил хийвэл дуустал хий. Өрөөл бусдыг хайхарлаа ч гэсэн, өөрийнхөө ижийг яаж орхих вэ, үгийг нь сонсъё. Аав минь алсын замд явна. Одоо ижийтэй минь чи өөрөө л ярилцаж, зөвшөөрлийг нь өөрөө л аваад аль! гэв.

	Улжан Абайн энэ хэргийг тийм ч дуртай зөвшөөрсөнгүй. Жиреншегийн урт унжруу үгийг гоморхонгуй байдлаар хөмсөг зангидан сууж чагнаснаа:

	— Хүү минь, Абай ийм хэрэг хийхээр шийдсэн бол, энэ чинь тийм нууц далд хэрэг биш, илэн далангүй ярилцах зүйл юм биш үү? Над руу юу гэж зууч явуулж нарийлаад байгаа юм бэ? Тэгсэн дор бол өөрийг нь дуудаад ир, гурвуулаа суугаад ярилцъя гэлээ.

	Абайг орж ирмэгц Улжан шууд л яриагаа эхэллээ. Тэр хүүгээ том дугариг нүдээрээ бодлогошронхон ширтээд, жинтэй ширүүхэн ярьж сууна

	— Абайжаан, миний хүү, чиний санааг ч ойлгож мэдлээ, ямар хүнд тэгж шохоорхож байгааг чинь ч энэ Жиренше тодорхой хэлж өглөө. Надтай зөвлөхөөр хүн явуулсан байна, миний энэ хэрэг зөв үү, сайхан уу? гэж асууж байгаа юм биз дээ. Сайн сайхан хэрэг гэж би хэлэхгүй. Миний ярих зүйл ч товчхон. Миний хэлэх зүйлийн ихэнхийг чи өөрөө нүдээрээ үзэн байж л өсөж бойжсон шүү дээ. Аавын чинь олон авгайн нэг нь би байхад, тэр олон авгай нарын олон хүүхдүүдийнх нь нэг чи өөрөө шүү дээ. Зовлон жаргалаа чи бид хоёр хуваалцан эдэлж явсан биш бил үү? Тэр амьдрал надад сайхан байсан гэж үү? Чамд таатай байсан гэж үү? Хойч үр хүүхдүүдийн минь амьдралд тийм юм битгий л дайралдаасай гэж боддог байсан юм сан. Хийж үйлдсэн хэрэгтээ хожим хойно л гэмших болов уу гэж санаа минь зовох юм. Ийм хэрэг эхэндээ сайхан санагдаж амархан бүтдэг боловч, алсдаа гүн зовлонд тамлан оруулдаг хувьтай байдаг сан. Гэнэн хонгор хүү минь гэндэж л зовно байх шүү? За миний хэлэх зүйл энэ байна. Тэгэхдээ эдлэх жаргал амсах зовлон аль нь ч гэсэн чиний өөрийн чинь л хувь юм шүү дээ. Энэ сууж байгаа Жиренше ч гэсэн, би ч гэсэн тусдаа л үлдэх хүмүүс. Намайг зовоож байсан, миний бодол энэ л байна. Цаашдаа яахыгаа өөрөө л мэд гэв.

	Абай хариу юу ч хэлсэнгүй, дуугүй л гарлаа. Тэр хамгийн анх удаа ижийтэйгээ ойлголцож чадалгүй хөндийрлөө. Хэлэх л байсан, их ч юм хэлэх байсан гээд тэр зүгээр л хэлэх биш, гүн ухааруулах, зовлонгоо ойлгуулах хэрэгтэй байсан юм. Тийм зовлонгоо ийм ярианы үед яаж ч ойлгуулах вэ дээ. Чухамхүү ёс зүйн ёсоор ярилцвал, буруу хэрэг хийж байгаагаа Абай өөрөө ч мэднэ. Ижий нь ч гэсэн тэр тухай ярилаа. Гэтэл зүрхний угт хэчнээн их юм бугшиж байгаа билээ, тэр бүхнийг дэлгэн ярихаас Абай ижийгээ өрөвдөнө. Түүний хамгийн гол нь, Абайн аав ижий нь түүнтэй ямар ч юм зөвлөн ярилцалгүйгээр, өөрөөр нь шилүүлэлгүйгээр хүчээр шахам Дилдатай холбосон явдал юм.

	Хайрт Тогжаных нь тухай ганц ч үг асуулгүйгээр, залуугийн халуун хүслийг харгалзалгүйгээр салгасан явдал юм. Тэглээ гээд өнөөдөр яаж ижийтэйгээ маргаж суух вэ дээ. Тэгээд бас өөрийгөө өчүүхэн ч гэм буруугүй гэж үргэлж бодож явсан. «Ёстой л эх хүний энгүй элбэрлээр л энэрч хайрлан явна» гэж бодоод өөрийнхөө алдааг өчүүхэн ч ухаж мэдээгүй, хонгор сэтгэлт ижийдээ юу гэж хэлэх вэ. Энэ бүх явдлыг эргэцүүлж бодоод Абай дуугүй гарсан ажээ.

	Гэхдээ ажил хэрэг ингээд зогсчихсонгүй... Жиренше Мамайнхны айлууд руу дахин мордлоо. Энэ удаад арван тав орчим хоног явж, бүх асуудлыг ярилцан нэгэн тийш болгож ирлээ. Айгеримийн хадмынхныг ч тайвшруулж нэхэл сөхөлгүй болгоод гол том зангилгааг тайлжээ.

	Абайг Бекейд ч, бас нөгөө сүй бэлэг тавьсан хүнд нь ч мал хөрөнгө өгүүлэхээр болгожээ.

	Хунаанбайн голомтыг эзэмшиж, Улжаны гарт отгон хүү Оспан байсан юм. Оспан Абайгаас юугаа ч үл хайрлана. Тэрээр Айгеримийн талд өгөх бүх малыг тэр дор нь ялган тасалж, нэгмөсөн туулгалаа. Жахип, Жиренше, Оспан, Габитхан оролцсон олон хүн Бекейгийнд очиж сүй бэлгээ тавилцан ёс төрөө хийцгээн шагнал хишгээ хүртэцгээж ирлээ. Дараа нь Оспаны өгсөн олон мал, хүүхний өртөг, хүмүүсийн хувь, гэх мэтийн нэр усандаа тохирсон нэлээд их хэмжээний хөрөнгө явууллаа.

	Ингээд нэг хэсэг хугацаа ч өнгөрлөө. Абай хүргэний ёсоор хадмынхаар очиж босго алхах цаг ч ойртлоо. Бас л Жиреншегээр ахлуулан Ербол, Оспан, Габитхан нарыг дагуулан Абай хадмынх руугаа мордлоо.

	Өргөн ногоон хөндийд таруухан буусан олон айлуудын баруун талын хэсэгт нь дандаа том цагаан гэрүүд ярайна. Эд нар малын хот, үнэр танар үймээн шуугианаас зориуд зайдуухан буусан байна. Айлуудын нөгөө талд нь бас малын хот орчим шавааралдаж буусан борхон гэрүүд барайж харагдана. Энэ захад уранхай цоорхой шовоохой овоохойнууд, тас хар хатгуурууд ч олон байна. Эд бол нөгөө зарц малчдын толгой хоргоддог гэр орон билээ. Хоньчин өвгөн, хургачин хүү, тэмээчин, адуучин, саальчин энэ бүгд энэ зүгээс л гарна. Өнөөдөр айлуудын энэ хэсэгт байгаа завтай чөлөөтэй залуучууд нь ч гэсэн ээрүүлээ ээрч, утас нийтгэсэн эмгэн хөгшид ч, хэгжүүн авгай нар ч гэсэн, бүгдээрээ л бүх анхаарлаа хот айлуудын нөгөө тал руу хандуулжээ. Бүгдээрээ л тийшээ харцгаан байн байн чих тавин чагнацгаана. Тийшээ явахыг завдацгаана.

	Хумбан цагаан гэрүүдийн зүгээс дуурсан буй сайхан дуу цээлхэн хоолой, тэд бүхнийг өндөлзүүлж, сонирхлыг нь татна. Аагим халуун үд дунд, үүлгүй хөх тэнгэрийн зүг, цээл сайхан дуу айлуудын дээгүүр элэн халин уянгална.

	Захын айлуудын хүн бүхэн энэ сайхан дууг алсаас ч болох нь ээ чагнаж амташсан бололтой. Авиа ая ч үл ялгах өчүүхэн нялх хүүхэд тэвэрсэн нэгэн эмгэн эрүү өвдгөө нийлтэл бөхийж, тэр дуу чагнахаар шалавхан алхана. Атирсан дух, үрчийсэн чихээ дарсан цагаан кимешекээ18 ар тийш нь дарж толгойгоо өндийлгөн чих тавин чагнана. Хурц наранд гялбаж нулимс гялалзсан нүдээ онийлгох тутам нүүр амных нь үрчлээ улам олширч атираа нь бүр ч гүнзгийрэн харагдана. Тэр:

	— Ээ буян нь дэлгэрсэн дуучин минь, буян чинь дэлгэрэг! Чи бидний сэтгэлийг баясгавал, бурхан чиний сэтгэлийг баясгах болтугай! гэж урагш өлийн ярина. 

	Хотын төв дунд түүний байдлыг дурамжхан харж зогссон Калика ёжлон шоолж:

	— За хөгшин мэнгэр, чи яаж хоцрох вэ! Ёстой чамд дуулж байгаа юм чинь, ээ харлаж хоцор доо, чамаас болж үхдэг юм бил үү дээ, үгүй ер нь! гэнэ. 

	Хөгшин Ийс түүний ёжилсон үгийг үл хайхран, хажуудаа бас ахимаг авгай дагуулаад:

	— Мөөн! Чи ингэж ёжлохгүй бол, яаж ч Калика хэвээрээ байх вэ, муу монди гэсээр л улам яаран алхана.

	Энэ хоёр, ахмад томчуул цугларсан захдуу байгаа хэдэн том цагаан гэрүүдийг өнгөрөөд тэртээ талд онцгойхон байгаа дөрвөн гэрийг чиглэн явна. Энэ айлд айлчлан ирсэн алдартай дуучин зочин нь сүүлийн хэдэн өдрийн турш бусад айлуудаар зочилж яваад өчигдөр буцаж ирсэн билээ. Тэр маргааш нутагтаа буцах юм гэнэ гэдгийг эндэхийн айлууд бүгдээрээ сонсжээ. Тэгээд ч түүний сүүлчийн дуунуудыг нь сонсоод үлдэх гэж энэ хэдэн айлын бүх хүмүүс дурлацгаасан юм байж. Гэхдээ замын хар гэрүүд, малчид зарц нарын овоохойнуудад хэчнээн дурлалаа гээд, хэчнээн зүтгээд зүтгээд хавьтаж ч чадахгүй, буцлам ууртаа бухимдаж суугаа хүн зөндөө л байв.

	Айгызын гэрийн хажуу дахь хар гэрт хөхүүртэй айраг ээлжлэн бүлэн байгаа хоёр хүүхэн гомдолтойхон ярилцана. Тэр хоёрын нэг нь хатангир туранхай биетэй хар царайтай залуухан хүүхэн Баян, нөгөөдөх нь угалзалсан хамартай, цагаан царайт Есбике байв. Эрт суусан атираа хоёулын нь хацар дээр тодхон зурайна. Зүс царай нь ч зүдүүхэн, хувцас хунар нь хуучирч урагдсан угаагдаагүй удаж хэрдээ дарагдсан байна. Баян бол энэ айлд дээр үеэс зарагдаж хонь хариулж яваа Хашкегийн эхнэр бөгөөд насаар Есбикетэй чацуу, зовлон зүдүүрээ хоёулаа хуваалцдаг найз нар юм. Хар гэрийн дундах тулга дээрх дааганы мах багтах том хар тогоонд ээзгийг Есбике буцалгах ба үүрийн цолмонтой уралдаж боссон Баян өглөөнөөс хойш тасралтгүй, том хөхүүртэй айргийг бүлэн зогсоно. Очиж дуу сонсож чадаагүйгээ, Баян их л харамсан гашуудаж ярина.

	— За даа, чи бид хоёр шиг амьтанд дуу наргиан яаж ч хүртэх вэ дээ. Айгыз авхай сая Каликагаар, хуруу төө ч холдолгүй айргаа бүлж, ааруулаа янзал гэж бид хоёрт хэлүүлсэн юм шив дээ? гэнэ.

	Есбике, үрчийж атирсан цайвар царайгаа барайлган зангидмал хөмсгөө хөдөлгөж, хүчир дарамт болсон зовлонт амьдралынхаа тухай зовнинхон байж хэлэх нь:

	— Бидэнд, Калика, Айгыз хоёр байж байхад тэгж дуу сонсох завшаан олдоно гэж үү? Үнээ саах, хонь саах, ааруул барих, ээзгий чанах зэрэг ажлаас нэг юм сулрав уу үгүй юү, дор чинь барьж аваад, цоорсон нуруунд чинь шуудай тохоод аргал түүлгэх юм байна шүү дээ.

	— Ёстой л амьд л явж байна даа. Бүгдий г ь оронд нь оруулчхаад харьж, ядах нь ээ өдөржин ороогүй муу гэрийнхээ доторх новшоо ч янзлах чадалгүй босгоороо оров уу үгүй юу, ойчоод өгөх юм.

	Есбике Баяныг чагнах тусам зовлонгоо тоочно.

	— Нэг бол дээс том, эсвэл ногт зангид, энэ тэр гэж тархи толгойгүй нүднэ. «Өөдгүй муу шивэгчин, чи бас ингэж хэвтэнэ гэнэ үү хө» гэж өчигдөр ухаан жолоогүй загналаа. «Тооно ачих тэмээг хамаагүй унаж ирсэн шивэгчин чи биш гэж үү, хулгар чихтэй боол минь, чиний нөхөр Башибек биш гэж үү?» гэж зандрахад ёстой л тархин дунд таягаар цохиод тавьчих шиг боллоо. Би ингэж шивэгчин болж, ядарсан муу Башибек боол болон зарагдсан болохоор бид хоёрт яаж ч мандах нар байх вэ дээ, ингээд л өнгөрөх юм байлгүй гэж, залирч буй галаа модоороо хутгах зуур Есбике нулимс дуслуулна.

	Тэр цааш нь: — Тавхайгаа элэгдтэл гүйж алгаа эвэрштэл юм хийлээ гэхэд өчүүхэн ч юм хийсэнд тооцогдохгүй нь даанч гомдмоор, хувцасныхаа цоорхойг нөхөх нөхөөс ч олдохгүй шүү. Сая муу Сахыш минь «Ээж ээ, би бас тийшээ очоод дуу сонсох уу, тэгэх үү?» гэхээр нь «Тэгвэл тэг дээ, миний муу охин» гэж хэлэхийг нь хэлчихсэн боловч бас овоо болчихсон охин шүү дээ, хувцсыг нь харсан чинь, даанч дээ, айлын хаалгаар ч шагайхын аргагүй, хачин нооронхой, ёстой л галзуу нохойд уруулсан юм шиг болчихсон байх юм... гэсээр л нулимсаа барьж ядан сууна. Бүлүүрээсээ салахгүй байгаа Баян үргэлжлүүлэн бүлсээр хажуугийнхаа Есбике рүү бөхийсхийн шивнэж ярина. Калика, Айгыз нар сонсчих вий дээ гэж үе үе сэрэмжлэн чагнасаар, мөн л зовлонгоо тоочин хүүрнэлдэнэ.

	Үүрийн гэгээтэй уралдан болжморын жиргээтэй зэрэгцэн босоод бөмбийсөн цагаан гэрүүдийн өрхийг нь бүтээж, авгай ахай нарыг дуг нойрондоо ортол өвдөг нугалах зав чөлөөгүй гүйсээр хамаг амьтны сүүлд л нэг юм хар гэртээ орох юм. Нөгөө «түмэн унтсан байхад, түнтгэр босоо байх юм» гэдэг чинь л ёстой бид нар юм даа. Өвөл зунгүй, өдий хүртлээ ингэж зүтгэж явахад Айгыз намайг «Шар алаг хормойт шивэгчин» цолоор шагналаа шүү дээ. Ингэж байгаад бид хоёр тэр дуу наргианаар ч яах ч юм билээ дээ, ярихын ч хэрэг алга гэсээр үйлийн үртэй энэ хоёр зовлонт амьдрал зорилгогүй хөдөлмөрийнхөө тухай гашуудан ярилцана. Хунаанбайн өнөр гэр бүлд зарагддаг зарц хүүхнүүдийг сүү сааль хоол ундны талаар хариуцдаг ширүүн зантай бага хатан Айгызын нь зовоож зүдрээсэн тухай шаналан ярьцгаана.

	Энэ хар гэрийн дэргэдэх гурван ханатай шовоохойд, яг энэ үед алсаас уянгалан сонсогдох дууны аяыг чагнан, Есбикегийн охин Сахыш уранхай нэмнээ дэвсгэр дээр, далан нөхөөс болсон цамцныхаа цоорхой хормойг нөхөн хатгаж суухдаа дуугаа гаргаж ядан бухимдан уйлна. Буржгар толгойгоо хоёр өвдгөндөө наалдуулан бөхийж өөрийнхөө ядуу хоосондоо харамсан гэмшинэ. Тэр ямар их юм хүсэх ч биш дээ, ядаж, тэр очиж яваа хөгшин Ийс эмээ шиг дуучдын байгаа айлын хавьцаа ойртон очиж хатавч хаяавчаар нь ч болтугай шагайж хараад, доторх хүмүүсийг үзэж сонирхоод, дууг нь сонсвол болох нь л тэр шүү дээ. Гэтэл, Калика ирж, өчигдөр Айгыз битгий ойртуул гэсэн гэж хэлээд хөлийг нь хорьчихлоо. 

	Тэр хэлэхдээ:

	— Есбике шивэгчин, Башибек боолын, шөрмөс нь арзайсан муу охин, уранхай нэмнээ шиг ноорхой хувцастайгаа, гуйлгачин царайлаад, манайхан тийш ойртож ч болохгүй шүү, тэр муу дуу шуугаар яах юм, гэрээс нь бүү гарга! гэсэн гэнэ.

	Сайхан дуу тунгалаг огторгуйд түгэн тархана. Энэ дууг ойртон чагнаж чадахгүй, ангамал цөлд, цангасан хүн шиг алсаас мөрөөдөж яваа хүн зөвхөн Есбике, Баян хоёр биш бас, аль өглөөнөөс орой хүртэл зэлэн дэх унагатай ноцолдож гүү сааж яваа өвгөн Бүркитбай ч гэсэн хажуудаа байгаа туслагч хархүү Баймагамбетэд гүүний хөх шувтарч суух болгондоо л дээдхийн адил яриагаа дэлгэнэ. Гай зовлон ядуурал хоосролын гамшгийг тоочно. Гаднын хүн сонсчих вий дээ гэсэн маягтай хүнгэнэсэн намуухан дуугаар, үе үе эргэн тойрон харчхаад л ярина. Өтгөн шар хөмсөгтэй, хурц ногоон нүдтэй залуухан хүү Баймагамбет, Бүркитбай өвгөний зовуурилангуй яриаг үнэн голоосоо анхааран чагнана.

	— Дуулж л байх юм, өдөр шөнөгүй дуулах юм, бүхэл бүтэн зуны турш зочилж байгаа тэр дуучны царайг, Бүркитбай ганц ч удаа үзсэн үү гээч! Үгүй ээ, үгүй! Түүнийг үзэх зав хаа байна. Хар өглөөгүүр авчирч барьсан тавин гүүг өдөртөө арав дахин саана. Унагатай адил зэллүүлчхээд л аргамжаатай морь шиг байсаар л насаа өнгөрүүлж явна. «Улжаных айраггүй болчих вий дээ. Айгызынхны хөхүүр дундарчих вий дээ, зочдын гэрт байгаа хоёр хөхүүр үргэлж л дүүрэн бялхаж байх хэрэгтэй, Каликагийнд айраг тасарчих вий дээ» гэсээр байтал тэнхээ барагдах юм. Чи өөрөө л харж байгаа шүү дээ, эднийхний унага бүрэнхий болохоос нааш тавигдах гэж байхгүй. Дөнгөж л нэг унага тавигдмагц, гэртээ харьж хувцсаа ч тайлж чадахгүй ойчоод өгөх юм» гэж гомдоллоно. Холоос дууны ая сонсогдох бүр Бүркитбай, хэсэгхэн зогсож, дутуу хагас чагнахчаан болоод л саваа барьсаар нөгөө гүү рүү ойртоно. Баймагамбет ч гэсэн ногттой унагануудын нэгийг нь аваачиж уяад нөгөөхийг нь тайлж ирээд хөхүүлэх зуур дуу чагнана. Тэгснээ тэр дорхноо өнөөх гүүний нь хоёр хөхийг гялалзуулан сааж байгаа, туранхай биетэй өвгөн Бүркитбайгийн гунигт яриаг чагнаж эхэлнэ.

	— Хорин жил шүү, бүтэн хорин жил Бүркитбай гүү сааж байна. Тэгээд өчүүхэн бараа тортог ч Бүркитбайд олдсонгүй. Аз болж Айгыз, Калика хоёр аяга айраг өгвөл «Хоолой нь зангирмаар» гэж харааж зандарсаар хор уулгах шиг л болно. «Атау кёрегээн19 уумар, чи тэр саам сүүгээ л уувал бол оо юм биш үү, сааж өгөхийнхөө түрүүнд, байдгийг нь өөрөө ууж барах юм» гээд л тачигнаад байх нь тэр. Хөөрхий би чинь, хоёр өвдгөнд минь хуян шар ус үүрлэн хөдөлж чадахаа ч больж байна. Арван хуруу минь энэ саалиас чинь л болж, тахийж махийгаад, малын мөч шиг усан хаван гүйж гүйцлээ. Шөнийн турш гар хуруу үе мөчөөр янгинан өвдөөд нойргүй хонуулах нь ч олон болж байна хэмээн өвгөн бувтнана.

	Баймагамбет Бүркитбайд тогтмол тусалж амждаггүй ч гэсэн түүний гар хөл өвчтэй гэдгийг мэддэг байв. Уулаасаа энэрэнгүй зөөлөн сэтгэлтэй тэр, заримдаа өвгөнийг хайрлан, ажилд нь тусалж, сануулан зөвлөдөг байсан юм.

	— Бүркитбай гуай, энэ саалийнхаа ажлыг орхиход яадаг юм, больчихож болно шүү дээ, өөр ямар нэгэн юмыг нь хийхгүй юу гэдэг ч байв.

	Бүркитбай өвгөн инээмсэглэе ч гэх нь ээ, ядарсан царай нь тэнийн баясаж чадахгүй дэмий л инээмсэглэх дүр үзүүлж:

	— Ээ, хөөрхий хүү минь дээ! Хаанаас л орхихгүй байя гэж бодно гэж дээ, үүнийгээ хаяад, хаашаа очиж, юу хийх юм бил ээ дээ. Муу хоёр хүү Бейсенбай, Агай хоёр бага балчир байна. Би өөрөө ийм хөл гаргүй дутуу тахир хуучтай болсон хойно юу хийж чадах вэ дээ? гэнэ.

	Тэртээ айлуудаас цээлхэн хоолой, сайхан ая дуулдсан хэвээрээ л байна. Тэр заримдаа нарийсан нарийссаар тасрах адил намдана. Заримдаа дээшээ цойлон цалгисаар, тэр захын хар гэрүүд, зэлийн дээгүүр, булгийн эхээр цуурайтан хүн бүхний сэтгэлийг хөдөлгөнө. Заримыг нь уйлуулан, заримыг нь баясуулан, санаа алдуулан саатуулна.

	Голын тэртээд доголон даагатай, монхор хамартай туранхай хүү Байсүгир янгиа дээрээ бөхийн сууж, айлуудын орчим ойртож ирээд дуу чагнан зогсчихсон харагдана. Энэ хүү ч гэсэн баян айлын тэртээ захад байгаа 4 ханатай уранхай хар гэрт аж төрдөг хургачин хүү юм. Тэрээр бараг бүх насаараа энэ баян айлд зарагдсан. Ядуу хөрш, одоо хаван өвчинд бариулчхаад муу хар гэртээ нааран дээр хөдөлж чадахгүй хэвтэж байгаа хатангир шар царайтай өвгөн Байторийн хүү билээ. Орноосоо өндийнгүүт цай унд ч уулгүй, хурганы хойноос эртлэн гарсан жаал хүү, дууны сайханд нь болж, өлсөж цангаснаа ч мартаад, дааган дээрээ хөдөлгөөнгүй удтал гиюүрэн байв. Айлын гадаа ирж дааганаасаа буугаад дуу чагнах тийм бололцоо түүнд олдсонгүй. Үдийн хонь хотондоо л байна. Холбоостой хоньдын дундуур суулгаа барьж, халуун наранд духаа шаруулан бөгтгөнөж яваа, хөгширсөн ижийгээ Байсүгир хүү байн байн харна.

	Айл руу очъё гэтэл, хурга нийлчих байх гэж айна. Хэрэв хурга нийлчихвэл, муу жаал хүү хамгийн хүндээр шийтгэгдэнэ. Энэ зун санамсаргүй явж хоёр удаа хургаа нийлүүлчхээд, түүнээс болж, Майбасард зодуулж, загнуулснаа бас мартаагүй байв. Одоохондоо олон хурга нь Барлыбайн голын хөвөөгөөр тогтуухан гэгчийн ярайна. Арай ч давхичихгүй биз дээ гэж бодсон хүүхэд, зэлийн ойролцоо ирж дуу чагнаж байлаа. Уянгат дууны урьхан эгшигт алмайран их ч удаан зогслоо. Эцэж ядарсандаа туйлдсан хүү бүх зүйлийг мартсан бололтой. Унтсан унтаагүйн хооронд удтал зогссоноо ч анзаарсангүй. Зөвхөн сайхан дуунаас бусад дуу чимээг ч үл хайхарна. Иймэрхүү байдалтай байж байтал, ар талд аймаар ширүүн аягүй бүдүүн дуу гарлаа. Энэ бол тарган морины хурдаар эрчлэн давхиж, аашлан зандарсаар ойртож ирсэн нөгөө л Майбасар мөн билээ. 

	Тэр:

	— Ээ муу эцгийнхээ... Толгойгоо дуунд алдмар, муу золбин чамд бас дуу чагнах хэрэгтэй юу? Хоёр нүдийг чинь сохолж... гэсээр л нарийхан ташуураа өргөн далайсаар ойртон айсуй. 

	Гэнэдэж цочсондоо ухаан алдах шахсан хүүхэд, дааганаасаа арай л үсэрчихсэнгүй, эргэж харангуутаа Майбасарын ингэж сүйд болсны учрыг оллоо. Саяхан голын захаар тогтуухан бэлчиж байсан олон хурга одоо урссан гол шиг хурдалж, олон өнгийн шуугиан майлаан болцгоож хоттой хонинд дөхчихсөн харагдана. Холбоотой хоньд ч гэсэн шуугин майлцгаана.

	Тэгээд ч хургаа сайн хариулсангүй эхтэй нь нийлүүлчихлээ гэж шар хор нь хөдөлсөн Майбасар, Байсүгирийг хайр гамгүй хэд дахин ороолгов. Хайргүй балбасан ташуурын ороор хутгаар зүссэн шиг хорсож өвдөхөд хөөрхий жаал хүүгийн нулимс шаналан орилох дуутайгаа зэрэгцэн урсав.

	— Ах минь ээ, ах минь, алах гээ юү даа намайгаа гэсээр л дааганаасаа өнхрөөд уначихлаа. 

	Майбасар улам л ширүүлэн ах дүү, аав ижийгүй хараан зүхэж, зогсоо зайгүй, морин дээрээсээ зодно.

	Хунаанбайн явснаас хойш энэ хэдэн айлын дотоод эрх мэдэл нь хатуу харгис Айгызийн гарт орсон бол, гадуурх ажил морь харын явдал нь Майбасарын мэдэлд шилжсэн билээ. Майбасар Хунаанбайг явсных нь дараа зарц малч нар нь дур дураараа болж ах захаа алдаж магадгүй гэж болгоомжлоод, нүүдэл буудал болох бүрд хоньчин, хургачин, тэмээчин, адуучин, саальчин бүрийг нэг нэг удаа ташуурдан айлгаж, сүрдүүлж явдаг болсон юм. Байсүгир Майбасарт энэ зун гурав дахь удаагаа зодуулж байгаа нь энэ билээ.

	Хонь хурга ч нийлчихлээ. Хүүхдийг орилуулж чарлуулсаар Майбасар, зодсон хэвээрээ л зандарч явна. Холбоотой хонь сааж суусан, Байсүгирийн хөгшин ээж нь, хүүгээ хайрлан, хамаг чадлаараа, суулгатай сүүгээ барьсаар гүйн ирж явна. Майбасар хүүг нь тасралтгүй зодож байгааг нь сонссон өвчтэй аав нь орноосоо өндийж чадахгүй бухимдан эргэлдсээр:

	— Ээ муу цусан ундаат Майбасар! Хуруун чинээ хүүг минь бас л зодож чарлуулж байна уу? Халаг минь дээ, халаг минь! гэнэ. Хонь хурга нийлчихсэнийг гэртээ хэвтэж байгаад түрүүний сонссон Байторы «Муу хүү минь, нойр нь ханалгүй яваад, хээр унтчихсан юм болов уу, эсвэл дааганаасаа ойчсон бол уу?» гэж бодож билээ. Сая авгай нь: «Бас л түүнийг зодлоо доо. Тэр Майбасарыг хараач, өчүүхэн муу хүүхдийг мориороо дайруулан зодож явааг нь хараач, хөөрхий минь дээ, яасан ч арилдаггүй зовлонтой хүүхэд вэ дээ» гэж хэлээд гүйчихсэнийг ч тэр гэртээ хэвтэж байгаад сонслоо. Саах хоньд хотон дундаа биш, хотын захад Байторын хар гэрийн ойролцоо холбоотой байсан билээ. Цагаан гэрүүдийн орчим чимээ шуугиан багатай байлгах гэж Айгыз, Калика хоёр хоньдыг энэ хэдэн хар гэрийн хаяанд саалгадаг байв. Урагдаж сэмэрсэн хуучин эсгий дээр наалдаастай юм шиг хөдөлгөөнгүй хэвтсэн Байторы, урт удаан хугацаагаар шаналган шарлуулсан салшгүй энэ өвчнөө нэг үе харааж зүхнэ. 

	Тэр:

	— Ээ Өскембайн хүү! Би энэ гайтай өвчнийг чиний л адууг хариулж манах гэж цас дэвсэж, мөс дэрлэж яваад олсон биш бил үү? Цан хяруу бүрхсэн цайдам талын дунд чиний хонийг манан харсаар яваад энэ өвчнийг олсон биш бил үү? Хохимой толгойт Майбасар! Чи намайг түйвээж дуусаад, одоо тэр муу чигчийн чинээ хүүг минь түйвээх нь үү, чи? Миний л гэсэн бүхнийг чиний там тамлаж гүйцээгүй юү? Ээ тэнгэр минь, энэ муу хохимой толгойт миний тэнгэрийн оронд тэнгэр болж намайг тамладаг нь юу вэ, хулгар чихтэй хар золиг! Амьдаар минь тамын гал руу хийлээ дээ, чи, Майбасар! гэж эрүү ам нь дагжин салгалсаар, нүдээ анин духаа үрчийлгэж, атгасан хоёр гараараа өөрөө өөрийнхөө дух руу дэлсэнэ.

	Айгыз, Калика хоёрын тоглоом тохууг хайхралгүй явсаар Ийс эмгэн зочдын гэр лүү ойртлоо. Эндэх гэрүүд бусад бүх л айлуудаас содон онцгой тусгай хүндлэгдэх хүндэт зочдод зориулагдсан бололтой. Дөрвөн гэрийн дунд морь уях зэл татсан байна. Хээ угалз болсон зургаан ханатай цагаан гэрийг хүрээлэн буусан хэдэн гэрийн цөмийнх нь гадна овоолоостой эмээл хазаар харагдана. Эрэгтэйчүүдийн ердийн эмээл хазааруудыг бодоход, эмэгтэйчүүд тохдог өөр хийцтэй эмээл хазаарууд арай олон байна.

	Уяанд морь байхгүйг нь бодоход, энэ хэдэн айлын зочид нь саяхан биш, нэлээд түрүүнд ирсэн болох нь илэрхий. Гэрийн гадаа амьтан хүн тун цөөхөн. Зөвхөн газар хөндийлж зассан хиймэл тулганы дэргэд л хэд хэдэн тогоогоор хоол хийж, бас хэдэн том халуун тогоонд цай чанаж байгаа хэдэн хүүхнүүд ийш тийш чимээгүйхэн сүлжилдэнэ. Уранхай хувцастай хэдэн түлээчин, тогоочин харагдана.

	Зочдод зориулсан дөрвөн гэрийн гурав нь л лав хүнгүй бололтой. Бүх хүмүүс дундах гэрт цугларчээ... 

	Олон хүнийг орчиндоо цуглуулсан цээл сайхан хоолой мөн л үргэлжлэн хангинана. Хиймэл тулганы дэргэд ойртож ирсэн Ийс халуун тогооны заг хийж байсан улаан хацартай залуухан хүүхнээс:

	— Шинэ бэр дуу бариагүй л байна уу? гэж асуувал тэр хүүхэн:

	— Дуу барих л юм гэнэ. Дуулахгүй яах вэ, айна гэж бод оо юу? Дуулахгүй байлгах ч үгүй юм чинь гэв. 

	Ийс тагнайгаа ташиж гайхаж:

	— Тэр авгай нар чинь дургүй л байсан шүү дээ. «Манай бэр болж бүрэн амжаагүй байж, дуу дуулж гайхуулаад юу хийх вэ» гэж хэлээд бүр хорьчихсон байна гэх нь билээ... 

	— Тэд нар битгий дуул гэх нь яах вэ, эд нар нь дуулуул гээд л байлгахгүй юм байна шүү дээ.

	— Хөөрхий минь дуулж л байгаасай даа... 

	— Бас нэг дахиж түүний дуу хоолойг сонсох юм сан!.. Өөрөө ч гэсэн дээ, ёстой л мяндсан зөөлөн зантай, эелдэг сайхан амьтан байна лээ дээ гэж хоёр дахь авгай дэмжин ярина.

	— Бусад нь ч яах вэ, энэ бид мэтийн малчин зарц нарт хэчнээн таатай гэж бодно. «Та, гуай» гээд л өвөрт чинь наалдаад л хөөрхөн ааштай амьтан байна гэцгээн настай авгай нар сайн санасан сэтгэгдлээ ярьцгаана.. Саяын улаан хацартай залуухан хүүхэн Злиха тэр шинэ бэрийн үйлчлэгч нь юм байж. Злиха өөрөө ч түүнийг магтан сайшааж:

	— Зөөлөн сайхан зантайг нь яана. Тэгээд яая гэх вэ дээ, тэр хэд чинь. «Битгий давраад бай, хэний босго алхсанаа бодох хэрэгтэй!» гээд л загнаад байх юм гэж нууцаа ярьж байгаа юм шиг шивгэнэвэл, бусад авгай нар тагнайгаа ташицгаан:

	— Дөнгөж ирэв үү үгүй юү, ингэх гэж үү дээ?

	— Ээ бурхан минь, күндээс гэдэг чинь дээ... 

	— Тэгнэ ээ, тэгнэ. Айгыз, Калика хоёр уу? тэгж л хэлнэ!..

	— Хөөрхий хонгор бүсгүй! гэцгээнэ.

	— Тэглээ гээд, тэднээс хулчганаад байгаа хүн энд алга л байна. Тэднийг тоох ч үгүй, харин «Дуул, дуул, өргө! Их гайхуулах гээд байгаа юмнууд, чадал нь хүрвэл, хүрч ирээд бараадах нь уу, үгүй юү, үзэг!.. Битгий эргэлз!» гээд л өдөр шөнөгүй шалаад л дуулуулаад байх юм гэж хэлээд Злиха баярласан байдалтай инээнэ. Дуу дахин цуурайтахад сайх хүүхнүүд очиж чагнахаар гэрийн зүг алхав.

	«Шинэ бэр», «Дуучин бэр» гэж хүүхнүүдийн ярилцаад байгаа нь Айгерим билээ. Олон гийчин цугларсан дунд талын цагаан гэр бол шинэ айлд зориулж барьсан шинэ гэр ажээ. Абай Айгеримийг авчирснаас хойш гурван сар хэртэй болжээ.

	Газар хүрэм урт нөмрөгтэй залуухан Айгерим олон зочдын дунд, Абайн дэргэд сууна. Өнөөдөр эднийд онцгой зочид иржээ. Тэд дандаа үе тэнгийн залуухан охид хөвгүүд, эхнэр хар хүү нар байв. Тэднийг Абай өөрөө толгойлоод, орчин ахуйн бүх амьдрал байдлаас тусгаарлагдан салсан хэсэг бүлэг хүмүүс мэт харагдана. Тэд, ширүүн зан сэрүүн амьсгалаараа алдаршсан хатуу харгис сурвалжит айлын нэр сүрийг дуу хөгжөөн, тоглоом наадмаар эвдэн бусниулж байгаа хэсэг болчимгүй этгээд шиг санагдана. Ийм ч учраас эднийг Майбасар, Калика, Айгыз нар нүдэнд орсон хог шүдэнд орсон мах шиг үзэн ядна. Холоос муулж, хөндийхөн ёжилцгооно. Эднийхээр очихыг хүссэн айл хунарынхаа хүмүүсийг ч хавьтуулахгүй загнаж хөөнө. Абай, дуу хөгжөөний жижигхэн арал мэт болсон гэр нь өчнөөн олон хүний хараанд орж хараалыг нь идэж байгаа ч гэсэн, энэ талаар өчүүхэн ч санаа зовж хайхарсангүй. Зусланд байгаа айлуудын дундаас хамаг л дуутай наргиантай залуучуудыг нь цуглуулж өөрөө тэдэнтэйгээ дуртайяа гэгчийн наргиж сууна. Ийм олон хөгжөөнт залуучуудын дунд бусдаас арай онцгой, хэсэг хүндэт зочид бас байна. Тэд алс нутгийн улс юм. Бүгдээрээ гэрийн хойморт голлуулан давхарлаж дэвссэн дэвсгэр дээр, зузаан цагаан өдөн дэр тохойлдон хэвтжээ. Тэднийг зөвхөн дуу хөгжим, наргиан наадмаар хөөцөлдөн хэсэж явдаг болохоор нь «Наргианыхан» буюу «Сал серинар» гэж нэрлэдэг юм. Наргианыхны дунд суугаа, дунд зэргийн нуруутай, өргөн цагаан духтай, улаавтар хацартай, галтай залуу олны харааг өөртөө татна. Тэр, хоёр утастай домбор хөгжмийн хөгийг нь тааруулж, хүнгэнүүлэн суух нь өөрийн биеийн уран чадварыг илэрхийлэх ажээ. Энэ бол Сари-Арка даяар алдаршсан аялгуут дуу хөгжмөөрөө амьтныг гайхуулсан алдарт Биржаан сал20 юм.

	Энэ хүн бол алс холын Көкшетау нутгаас Тобыктынханд ирсэн ховор тохиолдох хүндэт зочин мөн. Биржаан нь өөрөө зохион хөгжимдөж дуулдаг, царай зүс үзэсгэлэн төгөлдөр сайхан залуу юм. Хар өнгийн хамба хилэнгээр хийсэн уужим бөгөөд хөнгөхөн дээл өмсжээ. Энгэр нь товчлогдоогүй задгай байгаа дээлийн цаанаас хятад маягийн шар торгон хантааз гангалж оёсон цагаан цамцны зах харагдана. Алтан саагаар алаглуулсан тоорцог малгай нь мяндсан цацаг долгиолон чичгэнэнэ. Түмний чихэнд түгэн дуурьсах, цээлхэн хоолойн цэвэрхэн хөг, олны дурыг татан чангаах тэрхэн үед, сайхан дуучны зүс царай, агшин зуур туяаран цайж, гэгээрэн гийх нь түүнийг улам ч өнгө үзэмжтэй болгох аж.

	 

	Кожаагулын хүү сал Биржаан би 

	Хорвоод хосгүй төрсөн юм сан 

	Хэний ч өмнө өвдөг сөхрөөгүй 

	Хээр талын чөлөөт дуучин би... 

	 

	гэж Биржаан өөрийн тухай дуулна.

	«Биржаан сал» гэж нэрлэсэн энэ нэг дуугаа намуухан уянгат аялгуугаар эгшиглэн дуулахад нь Абай амьсгал даран чагнаж уяран суух нь олноос онцгой харагдана. Хүндэт зочин хүсэлт зохиолч түүнийгээ Абай гөлөртлөө ширтчихсэн байна. Алаг нүднийх нь хар цагаан нь улам тодрон эргэлдэж, бүлтийн ширтэнэ. Ингэж харж байгаа урт сормуустай ухаалаг энэ нүд, зөвхөн дуучин хүнийг л харж байгаа биш, уран чадвартай, ухаан төгөлдөр зохиолч, хөгжимчин, дуучин тэр хүний бүхий л шинжийг дүгнэн цэгнэж, хамтатган харж байгаа юм.

	Онцгой их чадалтай, өөрт нь үнэхээр сайхан санагдсан тийм дуу хөгжмийг чагнах үедээ Абай, тэгж гөлрөн ширтэхийн зэрэгцээгээр, өөр нэгэн шинэ хорвоог зэрэгцүүлэн боддог заншилтай сан. Амьдрал мөрөөдлийн дүрс болж өнгөрсөн явдал, байгаль ертөнцийн хувирал зэрэг зүйлс нь эх зах нь хэмжээлшгүй их далайн дунд хөвөх шиг болдог сон. Одоо ч гэсэн, дээшээ тэмүүлэн урагшаагаа зүтгэх бодлын оргил болсон энэ цуутай дуучийг орчин тойрноос нь салган тасалж, дуу хүршгүй мөнх сарьдгийн ноён оргил өөд хийсгэн аваачна. Хүдэр өргөн цээжтэй, хүнгэнэсэн сайхан хоолойтой, залуу дуучин, тал нутгийн алдар цуутай найр наадмын эзэн болон хувирчээ.

	Найр наадам авьяас билгийн нь их эзэн болсон Биржаан сал Сарархаагийн ноён оргил Көкшегийн оргил дээр гарч, Сарархаагийн уудам тал, цайдам хөндий өргөн говь, ухаа бэл, гүн нууруудыг хүн амьтантай нь тольдонхон ширтэхдээ эсвэл хөрөнгө чинээ, эрх дархаараа гайхуулсан нэгэнд үг хаяж, зүдэрч зовсон түмэнд нь үг дуугаа дуулж буй мэт санагдана.

	«Би очно! Авьяас билиг эгшиг дууныхаа дээжийг авчирч явна. Энэ эгшиг дуу яс маханд нь шингэн хоцрох болно. Сонсохгүй анхаарахгүй байх гэж үзээрэй л дээ, харья!» гэсээр аялгуут сайхан дуугаа, алтан энэ дэлхий дээр, аялаад зүгээр зогсох биш, амьтан хүний сэтгэлд, алтан үр цацаж тарих аж. Энэ их сүрээрээ чадалт дуугаараа, хорвоо ертөнцийн хөрснөөс хортон бүхнийг зайлуулж, өстөн бүхнийг устгаж, Ар нутгийн түмнийг ариун замд нь оруулан, гийгүүлэх адил санагдана. Энэ цуутай дуу, элэн халин цуурайтахад Көкшегийн өтгөн их ой, энэ дуучны өмссөн алтан саатай тоорцог малгайн, мяндсан зөөлөн цацаг шиг намиран найган бөхөлзөж, зам тавина. Ар их нутгийн гүн шөнийн харанхуй, энэ дуучны өмссөн хар хилэн дээлийн мяндсан зөөлөн ширхэг шиг таатай сайхан санагдана. Дуучны уруул мушилзан инээмсэглэхүйд чагнаж суусан олны царай сарны сүүн цагаан туяаг тольдонхон буй тунгалаг нуурын ус лугаа адил гэрэлтэн туяарах нь Абайн нүднээ харагдах шиг болно. Яг энэ үед хүмүүс доор бүрдээ баярлан сайшаал ерөөлөө дэвшүүлцгээж байв. Дуу аль хэдий нь дуусжээ. Харин Абайн хөвөрсөн бодол одоо л эцэстээ ойртсон бололтой. Тэр анивчихаа мартсан бололтой. Дүрлэгэр хар нүднийхээ галтай харцыг дуучин дээр тусган дуугүй сууна.

	Абай ихэд уярчээ. Түүний энэ байдлыг бусдаас түрүүнд ажсан Айгерим инээмсэглэн нөхрийнхөө өвдгийг тулсан хүн болж, тохойгоороо Абайг нудрав.

	Абай давхийн цочиж Айгерим тийш харснаа, сая учрыг нь олж өөрөө ч инээлээ. Харин царай нь цонхийж инээх нь хүртэл дагжин чичрэх мэт сонсогдоно. Өөрийнх нь бүх байдлыг ажиглаж суусан Айгеримийн ухаантайд нь баярласан байдлаар нэг харснаа, Биржаан тийш эргэн хараад:

	— Биржаан гуай юу гэх вэ? Олонд нэртэй цуутай дуучид олон байдаг л даа, гэхдээ тэд утга хомсодсон газрыг эгшгийн сайхнаар хучин далдалж үгийн чадлыг гутаах юм уу, эсвэл ухаан бодол авьяас билгээ баячуулын өнгө мөнгөнөөс өгчихдөг юм. Бас ая эгшгээрээ сайрхан замын хүнд зарагдаж, зантай нэгийг нь зугаацуулсаар, нэг удаагийн тамхиар нэр юугаан худалдаж, хайран дууг яйран болгодог үл бүтэх хачин амьтад ч байдаг. Та бол харин, булт олны дууг босгоны тэнд булсангүй, босгож өөд нь өндийлгөв, дэгжүүлж дээш нь дэвшүүлэв. Энэ сайхан үйлийг тань, эрхбиш би бахархана эгэл олон чинь бахадна. Энэ тань л таны хүн чанарыг бидэнд харуулж байна!.. гэлээ.

	Биржаан түүний үгийг анхааралтай чагнаад, өөрөө ч гэсэн дуртайяа дуугарч:

	— Ээ дээ чухам! Би дуулагч нь байлаа гэхэд, чи үтэл тайлбарлагч минь байх нь ч яав даа, Абай минь гэв. Айгерим ч тэр, бусад хүмүүс ч адил энэ хоёрын үгийг дэмжин зөвшөөрцгөөж нэгэн зэрэг инээлдэв.

	Өглөөнөөс аваад зарц нарын бүлсэн айраг одоо л бэлэн болов. Ер нь айргаас ам хүрсэн хүн байхгүй байв. Ербол Мырзагул, Оспан гурав сөгнөсөн айргийг гурван талаас нь хөөсөртөл самраад шар алаг хуланд хийж зочдод барив.

	Дуу намдтал дуугүй байсан улс, энэхэн чөлөөнд шагшин ярилцаж, инээлдэн хөхрөлдөнө. Абай сая хэлсэн үгнийхээ санааг гүйцэд гаргахын тулд цааш нь,

	— Баян чинээлэг байснаараа хүн сайн хүн болдоггүй, ухаан төгс уран чадвараараа олонд хүндлэгддэг юм байна. «Эрдэмтэй бол ядрахгүй» гэж үг байдаг. Хөрөнгө хогшлоор ядуу ч гэсэн, төрөл садангүй ганцаараа ч гэсэн, энэ бол гачигдах дутагдах тал биш юм. Эрдэмтэй чадалтай, зохиолч дууч байж, олны зовлонг нимгэрүүлэн, жаргалыг дэлгэрүүлж чадвал, чамаас илүү хүндтэй, чамаас илүү чадалтай хүн хаана ч гарахгүй гээд, Абай хажуудаа суугаа Айгерим, дүү Амир луугаа хэлсэн зүйлээ цэгнүүлэх гэсэн мэт харав.

	Тобыктын залуучуудаас энэ цугларагсдын хамгийн ахмад нь Базаралы билээ. Хоймроор суугаа хүндэт зочдын дунд сууж байсан тэрээр:

	— Абай! Чиний энэ хэлдэг бүгдээрээ л зөв юм. Залуу хүн бүхний чанарыг эрдэм билгээр нь тодорхойлох болж байх шив дээ гэж зориуд, яах бол гэсэн маягтай дуугарснаа, — Болж л дээ, зөв дөө, хө. Үгүй ингэхэд би юугаа хэлэх байна даа?! Би ердөө л гон бие, гозон толгой, ядуугаа насныхаа турш хэлж дурсаж явахдаа, та минь ээ! Миний хоосон ядууг битгий хар, хүнлэг чанарыг минь хар гэж хэлээгүй бил үү? Чамайг дороо суурьтай дотроо бодолтой залуу гэж боддог байсан чинь, чи бас ийм өнгөцхөн амьтан байсан юм уу? Чамд үүнийг ойлгуулахын тулд аль тэр холын Көкшетаугаас Аркаагаас Биржаан ирж байх ёстой гэж үү? гэж хэлээд найз нөхрийн цайлган сэтгэл, цагаан санаагаар тас тас хөхрөв.

	Абай дагалдан инээсээр дор нь хариулж:

	— Базеке! Тэр нь ч үнэн л дээ! Хэрэв «баян чинээг нь бүү хар, хүн чанарыг нь хар» гэдэг бол, бүхэл Тобыктаас таныг нэрлэж болно. Гэхдээ бид хүмүүсийн уран чадварын тухай ярьж байна шүү дээ. Танаар бүхэл бүтэн Тобыктийн удмыг төлөөлүүлэхэд хэн ч маргахгүй. Та бид бол яахын ч аргагүй залуу хүмүүс мөн. Тэгэхдээ тийм уран чадвартай залуус мөн үү? Авьяас билиг, ур чадлаараа нийтэд дурсагдахаар хийсэн бүтээсэн юм юу байна даа? Энэ орчиндоо тийм сайн гэгдэхээр юу хийв дээ?! гэж Абай өндөр дуугаар асууснаа эргэн тойрноо дуугүй ажин ширтэв. «Би тийм сайн юм хийсэн», «Би ул мөрөө үлдээсэн» гэж хэлчих хүн гарахгүй нь бололтой. Абай одоо Базаралы руу тогтуухан харж намуухан жинтэй дуугаар:

	— Базеке! Ард түмэн та биднийг «Залуу үе залгамж үе мөн» гэж бодоод биднээс сайн сайхныг горьдон хүлээх нь аргагүй юм. Та биднүүсийг ямар нэгэн лут юм хийж, биднийг гялайлгах байх гэж горьддог нь ч үнэн. Гэтэл чухам үнэнийгээ илэн далангүй ярихад... гэтэл нь Базаралы өндөлзөн хөдлөөд инээмсэглэн байж:

	— Зүйтэй, үнэн мөнөө илэн далангүй ярья л даа, чи нэг яриач хө, гэж урагшлан ханхалзана. 

	Абай хэлэх гэснийгээ хэлж дуусаагүй байв. Хултай айргаас залгиснаа

	— Базеке! гэж захирангуй дуугаар хориглонгуй дуугарахад нь Базаралы өөдөөс нь ажиглан нэг инээснээ даруй дуугүй болчхов.

	— Та бид олон түмнийг горьдоочхоод, цаана нь өгөх юмаа өгөөгүй шүү дээ. Бид чухам гаднаа гяланцаг гадаснууд юм уу? Аль эсвэл ганхсан сайхан жороонууд мөртөө гадагшаа гаргах, олондоо хүртээх, өчүүхэн ч юмгүй цул амьтад юм уу, одоогийн тооцоо шалгалт энэ дээр л байгаа юм биш үү? гэв. Базаралы тагнайгаа тасхийн дуугаргаад толгойгоо сэгсрэв.

	— Тийм тооцоо хийхийг Базаралы л амлаагүй юм даг. Чиний энэ бодолтой би л нийлэхгүй юм байна? Ерөөсөө надад байхгүй юмыг чи эрж дээ, түүнийг чинь би хаанаас олох юм бил ээ дээ?! гэж хүзүүгээ гилжийлгэн инээгээд хажуулдлаа. Абайн асуусан зүйлд хариулж чадахгүйг нь хүн бүхэн мэдэж байв. Базаралы зохиолч ч биш, дууч ч биш билээ. Тийм ч учраас хүмүүс зүгээр л инээмсэглэцгээв. Абай Биржааны авьяас билгийг үнэхээр магтан сайшааж, нийтийн өмнө мандуулж сууна. «Энэ бол биднээс илүү» гэж байна. Тэр зөвхөн царайнд нь тэгж магтаж байгаа биш, үнэн голоосоо тэгж хэлж байгаа. 

	Энэ нь Биржаанд аятайхан санагдаж, түүнд бас нэгэн бодол төрүүллээ. Биржаан домборынхоо чихийг мушгин хөглөж хэсэг цохисноо «Жанботаа» гэдэг дууг уянгалуулан өргөв. Энэ дуу Биржааны гол судсыг нь долгилуулж зүрх сэтгэлийг нь хөдөлгөнө гэдгийг залуучууд мэддэг билээ. Энэ бол саяын Абайн хэлсэн баяд ноёдын нэг нь Биржааныг зодож зовоосон тухай дуу юм. 

	Тэр:

	 

	Харныкийн хүү ноён Жанботаа, чи 

	Харьяа хошууддаа нэр гарч билээ 

	Эрхэмсэг найз Азнаабай чинь элч зарж 

	Эгшигт домборыг минь булаах гэж билээ. 

	Ая эгшгийн эрхт Акын би

	Аялгуут домбороо та нарт алдаагүй дээ

	Тэрслүү та нарт зодууллаа ч гэсэн 

	Тэглээ гээд, тэсэж ядан үхсэнгүй дээ 

	Хэргэмт Жанботаа, чи намайг алах гээ юү? 

	Көкшет-аугийн новшинд булах гээ юү? 

	Харь хошууныханд халдан дайрдаг 

	Харгис хууль хаа байна, хэлээд орхи

	 

	гэж дуулав.

	Зовлон үзэж шаналсан тухайгаа дуулна. Энэ нь «Чи намайг олноос онцгой сайн гэж магтана, гэтэл миний сэтгэл зүрхийг ийм занал хорсол, баяд ноёдын банз шаахай нухлан дарж зовоож байдаг юм шүү!» гэх шиг санагдана. Энэ бол ухаан санааны гаслан мөн билээ. «Намайг жаргаж явна гэнэ үү? Жаргалаа эдэлж яваа Биржаан хаа байна?» гэх шиг санагдана. Абайн Биржааныг үнэхээрийн өрөвдөн хайрлаж, түүнийг тайтгаруулахаар:

	— Аль вэ? Тэр Жанботаа, Азнабай гэдэг чинь хаана байна вэ? Баяд ноёд гэдэг чинь тэгж араатан амьтан шиг тарчилган зовоож байсан боловч, саяын Биржаан ахын минь дуулсны дараа «ботаа21» биш «бут» болж хөл дор дэвсэгдэн арилж байгаа юм биш үү? гэж хэлээд, бас нэг гүн бодолд орсон бололтой

	— Азнабайгийнхан энүүхэн энд, өнөөдөр л аахилцгаах л байх «Би бол газрын бурхан» гэх л байх, гэтэл маргааш тэднээс хумхын тоос ч үлдэхгүй хийсэн арилна. Энэ бол үнэн бат зүйл мөн! Тэр үед Сарархаагийн атар талд, Атгай харуул Керей, Уакын уран авьяастнуудын дотроос өөрийн чинь л нэр үлдэнэ. Тэгээд бас тэр харгис Азнабай, түрэмгий Жанботаагийн эсрэг үйлдэж байсан тэмцлийн чинь дээж үлдэнэ. Хойч үеийг, тэднийг жигшин үздэг, цээрлэн гайхдаг болгох их үзлийн чинь цог жавхаа үлдэнэ. Үлдэнэ шүү дээ, Биржаан ах минь, үүнийг та бодооч! гэв.

	Энэ үгийг ихэнх хүмүүс ойлгоогүй боловч юмны учрыг ойлгохтойгоо болсон хэд нь нийтээрээ л дэмжицгээх шиг боллоо. Ялангуяа дээхэн сууж байгаа арай ахмад гэгдэх Базаралы, Жиренше нарын зэрэг залуучууд ил сайшаацгаав.

	— Энд суугаа энэ олон галтай залуучууд дуучин зохиолч болно гэж Биржааныг дагасаар хоёр сар болж байна. Энэ чинь хотолд нэрээ үлдээж байгаа хэрэг биш гэж үү? Тэд сурсан дуугаа мартах хүмүүс биш ээ! Тэгвэл дуугаа мартахгүй байвал, дуу заасан багшаа Биржаанаа ч мартахгүй шүү дээ?! гэж Жиренше ийм үед олноос онцгойрон гарч ирдэг, содон ухаанаараа Абайн хэлснийг тайлбарлан дэлгэрүүллээ. Тэгээд өөрийнхөө хэлснийг нотлох гэсэн юм шиг Амирыг хараад:

	— Хэлэг л дээ энэ Амир, түүнд Биржаанаас илүү гэхээр уран чадвартай хүн байсан уу, үгүй юү? Одоо байна уу, үгүй юү? гэв.

	Бүх хүмүүсийн хараа Амир дээр туссан байна. Тэр энэ үед өөрийнхөө жижиг домборт, Биржааны зааж өгсөн «Жийрмаа бес» гэдэг дууг оруулж суусан юм. Залуу хар хүүгийн царайнаас ирээдүйн сайн сайхныг зөгнөсөн Биржаан:

	— Аль вэ, наад дуугаа нэг дараад орхи, хө! гэж ах ёсоор тушаангуй хэлэв. Амир ч эргэлзсэнгүй. Цайвардуу царай нь ялимгүй хувьсхийснээ хөгжмийнхөө эгшгийг даган дуулав.

	Хоолой нь ч гэж цээл цэвэрхэн агаад нарийхан аль болохоор яг л Биржаантай адилхан дуулах гэж мэрийж байгаа нь илэрхий. Дууны үгийг нь ч гэсэн дурласаар байгаад, бүгдийг нь Биржаанаас дуулж сурчихсан байна. Одоогийн энэ шинэхэн үед Зилкараагийн зохиосон «Жийрмаа бес» бол Тобыктынхны дуулж сонсоогүй аятайхан бөгөөд, мөн л сэтгэл зүрх гижигдэж, судас лугшуулахаар, сайхан дуу байлаа. Үг нь ч гэсэн залуу үеийнхний гал цогийг нь бадруулахаар л байв.

	 

	Наддаа бөгжөө орхиорой

	гууль ч болох нь ээ дурсгалтай

	Наадаж тоглож өнгөрөөе

	өвөл ч болох нь ээ таатай, хө!

	Гутлаа тайлаад ирээрэй

	наддаа, хө!

	Гоомойтоод баригдаж орхивол

	Чи бидэн хоёрт хөөрхий болно шүү!

	 

	гэж эрхлэнхэн алиалж дуулахад нь Базаралы толгойгоо огцомхон өндийлгөж, цэвэрхэн царайнд нь халуун цус нь буцлан гарч ирсэн мэт гялалзана.

	— Ээ, хөөрхий, амраг хайртай хонгор, тормогор хөөрхөн бүсгүй минь, чамайгаа лоймол толгой би чинь үзэх хувьтай бол уу, үгүй бол уу! гэж бүх хүмүүсийг тачигнатал инээлгэв.

	Биржаан Базаралын царайг ирээдүйн итгэлт, дотнын найзын харцаар харж:

	— Базеке! Яаж тэгж болно оо, үзэх хувьтай бол уу гэдэг чинь юу гэсэн үг вэ? Яг хажууд чинь тэр тормогор хар нүдэт чинь, Балбала ёсоороо сууж байгаа юм биш үү! гэлээ. 

	Үнэндээ ч Базаралын хажууд үзэсгэлэн гоолиг охин Балбала сууж байсан билээ. Биржааныг тэгж хэлж байх үед Базаралы охины зүг цухас эргэж харснаа:

	— Ээ бурхан минь, нээрээ тийм байгаа бил үү? гэж алиаланхан инээмсэглэсээр Балбалааг ширтээдэхлээ. Түүний энэ ширтэлт нь, суудлынхаа ёроолд гүйж яваа муурыг малгайныхаа доодох завсраар ажин ширтсэн анчин бүргэдийн ширтэлт шиг л байв... Хүмүүс түүний энэ харцыг бас л өхөөрдөн инээлдэцгээхэд, хажууд нь жишүү харан суусан Балбала Базаралы руу гялсхийн эргэж харлаа. Цог нь бадарсан торомгор алаг нүдний хар цагаан нь тодрон эргэлдэнэ. Торомгор хөөрхөн нүдэнд нь аятайхан харц тодрон хацарт нь ичиж зовохын шинж, улбар улаахан туяа татав. Даруухан зантай танхил бүсгүй, хөмсгөө бага зэрэг зангируулан, хөдөлгөж дуугүйхэн мишээхэд, цав цагаан шүднүүд нь ярсхийгээд далд оров. Базаралын харц Балбалагийн харцтай тулгарах үед бурхандаа сөгдөж буруугаа хүлээж байгаа хүн шиг болсноо, ёстой л нэг уран чадамгай жүжигчин хүн шиг тоглон,

	— Залбиръя залбиръя, буруу зөрүү хэлчхэж... тьфуу, тьфуу тьфуу гэсээр нулимсан хүний байдал гаргана. 

	Балбалагийн зүг бөхөлзөн бөхийснөө, гэнэтхэн нийтийн зүг харж:

	— Байсан юм байж л байна, сууцгааж л байна, хонгорууд минь гэсээр энд тэнд сууж байгаа охид хүүхнүүдийг нэг нэг харлаа. 

	Биржаан ч гэсэн Балбалаг зовоочих вий, бас бусад нь ч гомдчихож магад гэж бодоод, Базаралыг дэмжин ахиулангуутаа:

	— Дуулахдаа сайн, ярихдаа цэцэн, яруу сайхан хоолойтой хүмүүжил зангаараа бургаасны зулзаган мөчир шиг эрхэм сайхан дүү нар минь, шавь нар минь энд сууж байна шүү дээ! гэлээ.

	Биржаан «Бүсгүйчүүд», «Хүүхнүүд» гэдэг үгнүүдийг зориуд хэлсэнгүй. Ийм үгнүүдийг тэр арай эвгүй бүдүүлэгдүү гэж боджээ. Тэгээд бас ах дүү ёсны хүндэтгэл харилцааг бодсон юм байж. Тэр ингэж хэлээд энд сууж байгаа овоо авьяаслаг гэсэн үзэсгэлэнт хэдэн хүүхнүүдийг тойруулан харлаа. Хэдий нэрийг нь дурдаагүй боловч тэр, Абай, Базаралы нарыг хүрээлэн тойрч суусан Балбала, Керимбала, Үмитэй, Айгерим нарыг хэлсэн гэдэг нь илэрхий байв. Утгатай үг хэлж, түүнээс ч илүү гүн утгатай харцаараа Биржаан ажин харахад энэ хэдэн хүүхнүүдийн ухаарамтгай, үнэнч царайнд нь нэг талаасаа түгэн тархсан улбар ягаан туяа, өглөөний нарны улаан гэгээ, өрхөө татсан айлын тооноор цухас орж гийсэн адил үзэгдэх нь хилэн хуаран арын хөшиг, дугуй хээтэй хоргой хөнжил, туяат торгон урд хөшиг тэр гэгээгээр солонго татан гэрэлтэх мэт санагдана. Хүний сайн, хүндэт ах Биржааны ингэж магтах нь залуухан хүүхнүүдийн чихэнд эвтэй, сэтгэлд таатай.

	Гэр дүүрэн тоглоом наадам, инээдэм хөгжөөн, хүндэтгэл ёсорхол дэлгэрэн тархана. Үе тэнгийн багачууд залуучуудын үнэн сэтгэлээсээ ярилцан зөвлөх нь улам ч их дотно үерхлийг батална.

	Абай8 Айгерим хоёрын энэ удаагийн зочин бол үнэндээ Тобыктын залуучуудын дотроос хамгийн авьяаслаг чанартай нь билээ. Одоогоос хоёр өдрийн түрүүнд Хунаанбайгийнхны зусаж байгаа энэ Барлыбайн голд Иргызбайгаас, Торгай - Көтибахаас мөн Жигитекээс бүр цаад талын Бөкеншээс хүүхэн харxуул, охид хөвгүүд нийлсэн олон залуучуудыг зориуд энэ зочны хүндэтгэлд зориулан урьж ирүүлсэн юм. Абайн хажууд суугаа түүний дүү, залуухан хархүүг Амир гэдэг. Тэр бол Худайбердийн хүү юм. Амир өөрийнхөө найз нөхдөөсөө гадна үзэсгэлэнт гоо Үмитэй охиныг дагуулж ирсэн байна. Базаралын дэргэд суугаа Балбала бол Анетийн охин юм. Түүнийг бас олон найз нөхдийнх нь хамт зориуд энд урьжээ. Бөкеншээс ирсэн Сүгирийн хүү Акимхожаа энд сууж байна. Тэр өөрийнхөө охин дүү Керимбалаг дагуулаад Жигитекээс Базаралын дүү, ганган дуучин хүү Оралбайг бас дагуулаад иржээ.

	Энэ хэдэн залуучууд бүгдээрээ л урлаг утга зохиолд дуртай, тэгээд дандаа сайн дуучид юм. Тэд Биржааныг зөвхөн энэ удаа л үзэж байгаа биш юм.

	Үүнээс бараг хоёр сарын түрүүнд Биржааны Тобыктын захад яваа сургийг нь сонссон Абай, Амирыг түүнд явуулсан юм. Абай ах нарынхаа дундаас Худайберди гэдэг ахдаа бусдаас илүү хайртай байсан бөгөөд Худайберди залуудаа нас бараад, түүний ард таван хүүхэд өнчрөн хоцорсон билээ. Амир бол энэ таван хүүхдийн дундах нь байв. Худайбердийг нас барах өдөр Абай түүнд: «Таныг хүүхдүүдэд чинь үгүйлүүлэхгүй, эцгийн халамжаар хайрлан үзэмз, өнчин өрөөсний нь санагдуулахгүйг өөрийн ариун үүрэг болгоё» гэж амласан юм. Тэгээд ч Абай тэр хэлсэн ёсоороо түүний хүүхдүүдийг өөрийнхөө төрсөн дүү Оспан, тэр битгий хэл өөрийнхөө хүүхдүүдээс ч илүү эрхлүүлдэг байлаа. Амир ч гэсэн бусдыгаа бодоход дуу, шүлэг авьяас чадвараараа арай тодрон гарч явна. Тэгээд бас эрхдүү, хээнцэр маягтай. Хэзээ нэгэн цагт ундран гарах авьяас билиг төгөлдөр горьдлоготой л хүү. Түшин дэмжигч Абай ах нь ч гэсэн түүнийг хааж хориглодоггүй, өөр хүнд ч хориглуулдаггүй байв.

	Тэр Амирыг Биржаанд зүв зүгээр л дуудахаар явуулчхаагүй юм «Очоод үз. Үнэхээрийн авьяас чадлаараа төгөлдөр, найртай сайхан хүн мөн болбол эндээ урь. Дураар нь тавьж тоглуулж наргиул. Залуучууд багачууд маань юм сураг, жишээ аваг. Би ч аль болохоороо тусалъя» гэсэн юм... Амир нутгийнхаа захад Биржаантай учирч хоёр гурван хоног хамт байлцаад, тэгээд өөрийнхөндөө урьчхаад өөрөө урьдчилж тусгай гэр бариулж, сал хүнийг ёс жамаар нь нэр сүртэй угтан хүлээж авахын тулд яаравчлан буцлаа. Тэр дороо Абайд ирж, бүх байдлыг онцгой нэгэн гайхамшигт байдлаар зүрх сэтгэлээрээ баясан ярилаа.

	Абай зочноо ирсэн даруйдаа Амирын зочноор тэднийд буулгахаар Хунаанбайнхны хамгийн том энэ айлд ирүүлсэн юм.

	Түүнээс хойш хоёр сар өнгөрлөө. Биржаан зөвхөн Амирд ч биш, бас Абайд аятай таатай санагдсан байна. Тэр хоёр аль хэзээний хуучны найз нөхөд шиг учирч дороо яв цав нийлэн дотнорхлоо.

	Абай өөрийнхөндөө Тобыктын дуучид наргианчид, багачууд залуучуудыг бөөн бөөнөөр нь бишгүй олон удаа ингэж цуглуулан наргиулдаг байсан юм. Тэднийгээ Биржаантай танилцуулж Биржааны чадвар авьяасыг нь тэдэнд ярьж хэд хэдэн удаа зөвлөн учрууллаа.

	Тэр залуучууд өөрснөө ч гэсэн, дуу шүлэг сурцгааж, хүндэтгэл ёсорхол гэдгийг биеэрээ үзсэнийхээ дараагаар Абай Биржаан хоёрыг өөрсдөдөө хариу урьцгааж үргэлжилсэн зугаа цэнгэлээр өдөр шөнө өнгөрүүлсээр байлаа. Биржаан Абай хоёр Амир Үмитэйгийнд зочиллоо. Сүгирийн дуучин, үзэсгэлэнт охин Керимбала бас Акимхожаагийнд зочилцгоож, энэ зочломтгой айлд ихээхэн хүндэтгэлийг үзлээ. Түүнээс буцах замд нь Базаралы Ордалбай нар Жигитекийнхнээр олон хоног зугаалуулан хэсүүлж зочлуулцгаалаа. Бөкенши, Жигитекийн залуучууд үргэлж хамт байлцан, хамт хүндэлцгээлээ. Тэгээд Биржааныг буцах үед нь зориуд найр наадам хийж үдэж гаргахын тулд тэдэнд зориулж; энэ дөрвөн гэрийг Абай тусад нь бариулсан юм. Энд өнөөдөр үдэш цайллагын дараа үдшийг угтаж олон хүн мориндоо мордоцгоох учиртай. Яагаад вэ гэвэл, маргааш Биржаан нөхдийнхөө хамт нутагтаа буцна. Тэгээд ч явахаасаа урьд хүндэт зочид нэгэн орой олноос тусдаа амрах хэрэгтэй юм. Энэ саналыг Базаралы, Ербол Жиренше нар Абайд хэлэхэд, Абай дуртай зөвшөөрсөн юм. Тийм учраас өнөөдрийн энэ цуглаан бол зуны турш хамт байсан хүндэт ах, нэрт багш Биржаан ба Тобыктын залуучуудын салах ёсоо гүйцэтгэх цуглаан билээ. Энэ цуглаан дээр сая Амираар «Хорин тав»-ыг дуулуулж шалгасан шиг бусад залуучууд ч гэсэн хүн бүр нэг нэг шинэ дуугаар өөрсдийнхөө чадварыг үзүүлэх ёстой. Амирыг дуу дуулж гүйцээд чимээ шуугиан инээдэм намдсаны дараа Ораалбай домбороо барьж хэсэг хөглөөд, хажуудаа суугаа Керимбалагийн дууг хөтлөн нийллээ. Керимбала Абайн хувьд хуучны дурсгалт нүд мөн билээ. Учир нь тэр бага залуу охин байхаасаа эхлээд Абай Тогжан хоёрын халуун харилцааны ямар нэгэн хэмжээний гэрч нь мэт байдаг сан. Түүнээс хойш Керимбала нас бие нь гүйцэж овоо өслөө. Тэгээд бас нэртэй том, зочломтгой айлын эрх дураараа байдаг эрх охины нэгэнд тооцогдож, Бөкенши, Жигитакийнхний дунд хайрлагдан хадгалагдсаар удталаа эр нөхөрт ч гараагүй байна.

	Бүхэл айл хөршийнхөө найр цэнгэлийн тодрол болсон, сайхан зантай энэ гоё хүүхнийг нэг талаар ах дүү төрөл саднууд нь бага балчир гэж, Сүгир өөрөө ч гэсэн ялангуяа энэ Акимхожа шиг найр цэнгэлд дуртай хүүхдүүд нь ч гэсэн, тэр Каракесект байгаа хадамд нь өгөхгүй хойшлуулсаар өдий хүргэлээ.

	Керимбала одоо үед, энэ айлын Тобыктын охидын дотроос гэрийнхээ баруун хаяаг хамгийн удаан сахисан охин болж байна. Тэгэхдээ айл хөрш, аав ээжийнхээ, өөрийнхөө алдар нэрд толбо суулгах, сэвтэй сэжигтэй явдал гаргасангүй. Түүний энэ сайхан чанар нь, Сүгир охиноо хадамд нь өгүүлэхгүй хойшлуулахын нэг шижим нь болж байв.

	Урагшаагаа бүлтийсхийн байршсан хонин хөөрхөн нүдтэй, ухаа ягаан хацартай, өтгөн зөөлөн үстэй Керимбала, гүн бодолтой, шийдэмгий бөгөөд буурьтай даруу охин билээ. Тэр байдлаараа ч аятайхан, гоолиг сайхан охин юм.

	Керимбала өөрөө дурлан байж Биржаанаас сурсан дуугаа бас дууллаа. Энэ дууг Тобыктынханд Биржаан үүний урьд заасан урьдын дуу билээ.

	Биржаан шиг олон дуучид, зохиолчдын амаар дамжин шилжсэн, өөлөгдөн засагдсан энэ дууг «Каргаа» гэдэг ба чухам хэний дуу болох нь тодорхой биш.

	Хайрт минь яадаг бол чи намайг гэхэд гэж эхлэх энэ дуу дуучин найрлагч залуучуудын хоорондоо харилцан илчлэлцэх хүндэтгэл соёрхол, ах зах, анд нөхдийн ая зүйг даган ганхах уяа сэтгэлийн хосгүй илрэл аргагүй мөн билээ. Биржаан, Абай хоёр ч ихээхэн анхааран чагнацгаалаа.

	Керимбалагийн энэ дууг сөргүүлэн, Ораалбай ч бас ганган хоолойгоор өлгөн өргөлөө. Тэр «Гаухаартасыг» дуулна.

	 

	Алхахын чинь ганган шаавай

	Араас чинь би ширтэнэ ээ 

	Алтан шолпы мөнгөн ээмэг

	Аргагүй дур булаана

	 

	Цагаан царайтай үзэсгэлэнт залуу өндөр дуугаар өргөн гаргасан тэр дуу одоо өөр нэгэн шинэ сэтгэгдлээр дэлгэрэн дэлгэгдэнэ. Ялангуяа Ораалбай тэр хэлж байгаа чимэгтэй охиноо, чухамдаа одоо жинхэнэ ёсоор нь хүслийн дөлөөр танин мэдэж суугаа байдлаар илрүүн дуулна. Халуун илч бүлээн амьсгалаараа хайрын дөл улалзан асах нь илээс илт. Олны дурыг татсан Ораалбайн дуу нийтийн хүслийг ханатал үргэлжилсэнгүйд Биржаанаас урьтан, эргэж харсан Керимбала амтархан инээвхийлж, олон бөгж зүүж, том бугуйвч хийсэн цагаан гараа ялимгүй дээш нь өргөснөө залуу руу хандаж:

	— Бас нэгэн бадаг! гэж эелдэгхэн гэгчийн дуугарав. Биржаан бас Ораалбайг харж

	— Дахиад, дахиад гэж үнэн хүсэлтээ хэлнэ. Анхныхаа бадгийн дахилтыг таслалгүй үргэлжлүүлсэн залуу, улам л урагш нь тэмүүлэх зөгнөл хүслээр дүүрэн санааны уран утгыг уян дуугаар давлагаалуулан:

	 

	Есил голын цаад талд чамайг би үзнэм

	Ээмгээрээ завь хийж, гаргаж намайг аваарай

	Ээмгээрээ завь хийж, гаргаж эс авбал, хө

	Эзэн хурмастын орноос ирсэн ч чамайг харахгүй гэнэ.

	 

	Эрх залуу эрхлэн гуйна. Итгэл найдвараа бүрэн хүлээлгэнэ. Үнэн голоосоо, эрх танхил сэтгэлээрээ найдна. Хайлам илчит халуун нарны туяанд өвчүүгээ ээсэн залуу шонхрын адил, өөрийнхөө ч илчинд түүнийхээ ч илчинд ээгдэн бахархана. Хэрэв тэргүй бол залуу хархүү яаж баярлах аж? Эрхэлж ч үз, эрхлүүлж ч үз. Чиний дөл түүний дөлтэй нийлэн, зэрэгцэн уралдаг.

	Бүх л хүмүүс ялангуяа Базаралы Жиренше, Абайн адил ах дүүс аргагүйн эрхэнд долгиолно. Ухаа ягаан өнгө Керимбалагийн хацрыг ч будан өнгөлнө. Намуухан бөгөөд, аятайхан дуугаар Айгерим мишээн инээмсэглэж үл ялих улайна. Цав цагаан өргөн шүдийг нь улбар ягаан уруул нь хэсэгхэн зуур нээн харуулж дахин нуусаар Балбала жуумалзана. Дэргэдээ суугаа, алиа хонгор, яруу дуучин Амирыгаа Үмитэй нүд салгалгүй ширтэнэ. «Энэ сайхан залуу нас, энэ сайхан залуу хар хүү л тийм сэтгэлээр тэгж эрхлэн дуулах юм шүү дээ» гэж тэр бодно. Сэрүүцэм сэнгэнэж, ялимгүй дагжаах ямар нэгэн давалгаанд бие нь өртөх мэт сайхан дух, гоолиг өргөн царайтай Үмитэй нийтэд сонсогдом тодхон хоолойгоор тас тас хөхөрнө.

	Дуу ба домборын ээлж тойрон дамжсаар Үмитэйгийн өөрт нь хүрээд ирэхэд тэр саатаж түдсэнгүй «Баяан аулы» гэдэг дууг гаргалаа. Амирын домбор даган хангинах нь намуухан боловч, намбатай, үеэ ижилсүүлж, хүслээ хослуулсан хоёрын сэтгэлийг аргагүй л илчлэн даллана.

	 

	Баян аулын оройгоос будан хүдэн нүүшгүй нь 

	Уруу гүйсэн үнэгийг, миний бүргэд гүйцэшгүй нь 

	Танан цагаан гэрийн дэргэд, намайг үдэн даллаж 

	Танхил залуу минь баяртай гэх чинь оюунаас ер гаршгүй нь...

	 

	Энэ дууны үгийг Үмитэй онцгой нэгэн сэжиг бүхий мөрөөдлийн мөрөөр, нарийн зөргийн төдий л далдлан дуулна. Тийм ч учраас энэ дууны утга төгөлдөр үг уянгат ая нь үүний урьд, эрт гарсан биш, харин одоо, чухам энд л сая гараад ирсэн юм шиг санагдана. Хялгас шиг нарийхан мөртөө хэн ч тасалж үл чадам тэргэл сарны тодхон туяа адил тунгалаг хайрын илч нь илэрсэн, яахын ч аргагүй охины өөрийнх нь сэтгэлийн нь дуу мөн байна.

	Энэ дууг дуулсан, минжит тоорцог өмсөж алтан ээмэг гялалзуулсан, гоёхон хувцастай гоёмсог хүүхний дуу нь намдмагц ерийн байдалд тодхон харагдах хацрынх нь ягаан нь оргүй арилаад, цонхийн цайчихлаа. Түүний баруун хацар дээрх мойл хар мэнгэ нь улам тодорно.

	Түүний дуулахыг гэр дүүрэн хүмүүс шохоорхон чагнацгааж билээ...

	Үмитэй хоолойгоо нарийсган нарийсгасаар, аяархан намдааж, «за үүгээр зогсооё» гэсэн юм шиг гэнэтхэн эргэж, хаалганаас эхлэн хаяагаар дамжиж хойд хоймор хүртэл чихцэлдэн сууж, зогсоцгоож байгаа олны зүг харж, мөн л тодхон дуугаар эелдэгхэн инээчихлээ. Тэр өөрөө ингэж, дуулж гүйцмэгцээ, хажуудаа баруун талдаа сууж байсан залуухан бэр Айгерим рүү хандаж:

	— Дуу тойрч явсаар эзэндээ ч хүрээд ирэх шив дээ! Тэгээд хө, одоо чи өөрөө дуулна даа гэв. 

	Үүдний орчим түрүүн ирж, сууцгааж байсан захын гэрүүдийн ахимаг авгайчууд урагшаа тэмүүлцгээн:

	— Бэр, бэр дуулах гэнэ! гэлцээд шивэр авир болцгоов. 

	Айгеримийн дуу хоолойг ч гэсэн хөтлөн дэмжихэд бэлхнээ зүтгэх Амирын домбор бас л доод товшилтоосоо эхлэн «Алив түргэн...» гэж шаардах адил довтолгоно Айгерим Үмитэйг харж, зовнинхон улайж:

	— Боль доо, миний дүү, боль, эвгүй шүү дээ... гэж дургүйлхсээр инээмсэглэвэл... 

	Абай хажуугаас нь

	— Чи яалаа гэж ээлжээ хоосон өнгөрүүлэх юм бэ? Ядаж айл дундын арав таван үгийг холбохгүй юу? гэж хэлээд, өөрөө бас дуртай чагнах байдал үзүүллээ. Биржаан Базаралы, Балбала, Үмитэй нар ч гэсэн Айгеримийн үзэсгэлэн гоо царайг нь нүд салгалгүй ширтэцгээнэ. Түүний булбарай хөөрхөн царайнд нь цогтой гялалзах жижигхэн хар нүд нь үнэхээр үл мартагдам.

	Онцгой эелдэг харцтай, ухаалаг хар нүдэнд нь ер бишийн нэгэн туяа тодорно. Нас бие саяхан гүйцсэн, нандин залуу биетэй цайвар царайт, цагаан царайт хар нүдэт охидын дунд хааяа нэг тохиолдох тийм нэгэн туяа заримдаа бараавтар өнгийн сүүдэр шиг давхцан нүднийх нь дор үүрлэн байршиж байдаг сан. Энэ бол сэвгүй цэвэрхэн хиргүй тунгалаг залуу биед тухайн үед тодрон нандигнан байгаад хожим хойно хууран алга болчихдог, унтран үгүй болчихдог, тийм нэгэн шинж билээ. Тормогор нүдэт, гоолиг бүсгүйчүүд олон байдаг боловч ийм шинж үзэмж хааяа нэгэнд нь л тохиолддог байв.

	Абай Айгеримийн царайнд нь тодорсон, хүн хүнээс онцгой энэ нэгэн үзэсгэлэнг үе үе удтал ширтэн харж үнэхээр баярладаг ч шохоорхдог ч байсан юм. «Ёстой л мойл хар нүд», «тормогор хар нүд» гэж үүнийг л хэлдэг байх гэж дотроо боддог байлаа, Айгерим, тэр туяатай цогтой хар нүдээрээ, хоймор суугаа Балбалаг ширтэн суугаад дуугаа эхэллээ. Түүний дуулсан анхных нь авиа ая «аха-а-а-у» нь хүртэл долгиолон бүүвэйлэх адил.

	Залуу хонгороо хажуугаас нь харж суусан Абай яг л Биржааныг дуулах үед уярсан шигээ онцгой нэгэн сэтгэлээр уярч, бас нэгэн урт өргөн, үргэлжилсэн амьдралын гүн далайд хөвөн одох шиг боллоо.

	 

	Чамдаан би сэтгэл зүрхээ илтгэн дуулъя... 

	 

	Үүнээс цааших үгийг нь Абай сонссон ч үгүй. Бүх зүйлийг дуу үгээрээ биш, ая авиагаараа тайлбарлан ярина... Олон янзын мөнгөн хонхнууд жигдрэн цуварч жингэнэн хөг тааруулах буюу, аль эсвэл хорвоод ховор, хосгүй гайхамшигт ер бишийн нэгэн амьтан цэнхэр огторгуйн, цээлхэн мандалд алтан нар өөд далавчаа дэлгэн дэвж гялс зурсхийх нь тодорно. Мөнгөн долгио туяа татан мөнх цэнхэр хөх тэнгэрийн зах хязгааргүй уудам өөд таавар замаар аялахуй, таныг хүсэн дуудах буюу?! «Хайр сэтгэлээ юунд харамлана вэ, хайрт минь наддаа ирээч! Мөсжин хөрсөн зүрх, чулуу шиг хатуурч хадашсан сэтгэлдээ хаагдаж нуугдсан үнэн үгтэй шүү дээ, чи! Илчлээч түүнийгээ, илтгээч наддаа! Дэвүүлье, дэвшүүлье чамайгаа, бүх дуугаараа үнэн зүрхээрээ дуудъя чамайгаа! Мөрөн дээрээс чинь дарсан сэтгэл санааны тэр дарамтаас ангижраач, гиюүрсэн байдлаасаа салаач!.. Тэгээд... Тэгээд тэр эрч давлагаагаар чинь... Торгон нөмрөг доорх тормойсон гоо бүсгүй шиг, дотнын чинь хонгор амраг, түүний мойл хар нүд шиг, мөнгөн долгионт хоолой шиг, хайр булаасан түүний цасан цагаан хүзүү шиг, алиман ягаан хацар шиг, ая өнгө хосолсон авьяас билиг чинь тодрох биз, аялгуут хоолой чинь хүнгэнэх биз! Гуньж битгий суугаач, гутаж бүү ухраач! Намайгаа чи дагуулаач, өөдөө өгсөн дэвээч, урагшаа зүтгэн тэмүүлээч! Бүдэгхэн бор сүүдрийн төдий хоргодон үлдэж байгаа, уулаас ундраатай үнэтэй авьяасаа дэлгээч!..» гэнэ. 

	Олны зүг харж дууллаа ч гэсэн, Абайн зүг хандсан үгээ хэлнэ.

	Дуу аль хэдий нь намджээ... Абай Айгеримийг ширтсэн хэвээрээ. Булцгар цагаан эрүү чинь юунд хөдлөхөө байчхав, нимгэн, улаан уруул чинь, саяныхаа авиаг яагаад дахин давтахгүй байна вэ? Дотор сэтгэлийг минь гижигдсэн дун цагаан шүднүүд чинь жигд сайхан эгнээгээ юунд нууж далдалчхав?» гэсэн юм шиг асууж лавласан царайгаар гөлөрчихсөн байна... 

	Дуугаа намдаасан Айгерим Абай руу харж инээмсэглэнгээ аягатай айргаа өгч дахин түүнийг өөрөө сэрээлээ.

	Абай айраг авахаасаа түдгэлзсэн хүн шиг гараа сунгалгүй хөмсөг зангидан хэсэг зогссоноо гэнэт сэхээ авч удаан санаа алдаад:

	— За аа... мөн ч! гэж инээчихлээ.

	Өгсөн айргийг нь нөхөр нь эс авсанд зовсон Айгерим ичин улайж доошоо харан ялимгүй инээмсэглэн суугааг Абай сая л гэнэт анзаарч одоо л түүний аягатай айраг руу нь ухасхийв. Бас нэг гараараа эхнэрээ хавсран тэвэрсээр, торгон бүрхүүлийнх нь гадна талаар нь илэн тааллаа.

	Үүд хавиар сууж байсан нөгөө л Ийс эмгэн эхэлж, бусад бүхэн ахимаг эмэгтэйчүүд дэмжин.

	— Болж байна даа, жаргалаа эдэл! Бэр хонгор охин минь! гэх буюу

	— Бурханд ивээл сэтгэлийг чинь сэргээг! Эсвэл

	— Энэ сайхан дуугаараа, энэ гоё үзэмжээрээ энэ хорвоог туулаарай!.. гэлцэн ерөөцгөөнө. Сүүлчийн ерөөлийг Ийс хэлснийг ажиж амжсан Абай түүний зүг сэрдхийн харж,

	— Үгүй энэ Ийс эмээгийн минь ерөөл юутай сайхан санагдана вэ? Алив Айгерим чи алгаа дэлгэж «Амийн22» гэж хэлээч, хө гэв.

	Айгерим онцгой нэгэн эелдэг байдлаар Ийсийг хараад 

	— «Амийн» эмээ минь! гэж хэлмэгцээ өөрөө бага зэрэг гэдрэгээ ухарч Ийс эмгэнийг хажуудаан уриад аягатай айраг өглөө.

	Айгеримийн дуу Биржаанд ч гэсэн яггүй нөлөөлөв бололтой. Гэвч тэр, хүндэтгэл ёсыг даган даруу байдал гаргаж, ам нээж үг хэлсэнгүй, дуугүй өнгөрлөө. Харин Жиренше тэсвэрээ алдсан байдалтай сууж ядан байснаа

	— Сүнс минь дээ, Айгеримийн энэ дуу чухамдаа багалзуур хоолойгоос нь гарч байна уу, аль эсвэл диваажингийн орноос ирж сонсогдоод байна уу? гэж хэлээд нийт хүмүүсийг нирхийтэл инээлгэв. 

	Биржаан одоо л намуухан дуугарч Базаралын зүг хандаж:

	— Дуу дуулбал, Айгерим л дуулж байх хэрэгтэй байна гэлээ.

	Үнэнч бөгөөд төгөлдөр авьяас билигтэй энэ хүн бусад залуучуудын хамт өөрийгөө ч хайрласангүй.

	Гэрийн авгайн дуу хоолойн намдтал хоол болсны дохиог хотол олонд мэдэгдэх шиг боллоо. Үнэндээ ч хоол болсон тухай мэдээг хаалганд ойр суусан хүмүүс сонсоцгоон захаасаа эхлэн цувран гарч эхлэлээ. Хүндэт зочид ч гэсэн энэ дашрамаар салхинд гараад ирэхээр завдан хаалганы зүг хөдөллөө. Айгерим ч босоод, айргийн аяга савыг хураах дохио өгөв.

	Яг тэр үед хаалгаар гарч байсан хүмүүсийг сөрөн чихэлдсээр орж ирсэн Калика Абай руу ойртож:

	— Телгараа!23 Хүү минь чамайг ижий чинь дуудаж байна гэлээ.

	Абай Амир ба Оспан Айгерим нарыг харж:

	— Би саатчихаар бол, битгий хүлээгээрэй. Зочдынхоо хоол ундыг өгч байгаарай гэж хэлээд гарч одно.

	Том гэрт Улжаан, Айгыз, Дилда гурав сууж байна. Тэд Абайг дуудуулсан юм байж. Толгойных нь цагаан боолт том алчуурынх нь дороос цухуйсан шанаа үс нь цав цагаан болсон Улжаан, хуучин хэвээрээ махлаг бадируун харагдавч, өтөлж өвгөрсөн болох нь юу юунаас ч тодхон. Зүс царай нь ч арай шарлангуй, духных нь үрчлээнүүд нь улам л гүнзгийрэн тодорч сунан уртассан байна.

	Ижийгээ амьдрал ахуйгаасаа болж их л зовон зүдэрч байна гэдгийг сүүлийн хэдэн жилд хацар завжаар нь ташин гарсан хос үрчлээгээр нь Абай шинжин ажиж дүгнэн явдаг ажээ. Энэ хос үрчлээ бол, «Чухамхүү зовсон шаналсан сэтгэлийн ядаргааны ул мөр илрэл мөн билээ. Тэр үрчлээт атираанууд энэхэн үед улам гүнзгийрэн тодорсон байна. Тийм ч учраас хөгжөөн наргианы эх болж байсан тэр бага гэрээс ирсэн Абайд ижийн нь бодлогоширсон зовуурилангуй царай их л хүйтэн харцтай мэт санагдав.

	Тэр зөвхөн дув дуугүй сууж байгаагаараа л: «Чи буруутай, зэмлэгдэх ёстой!» гэж байгаа мэт байна. Абайн сэтгэл айж эмээхийн зэрэгцээгээр гомдож гутах ч шиг болох юм. Тэр ээжийн зарлигийг хүлээн дуугүй зогсоно. Гэхдээ эхийн нь хэзээ язааны энэрэл хайр гаднаа алга болсон юм шиг санагдавч дотроо өөрчлөлтгүй тэр хэвээрээ байгаа болох нь түүний эхлээд л хэлсэн үгнээс илэрхий байв.

	— Абайжаан... гэж намуухан эхэлсэн Улжаан хүүгийнхээ зүг эгцлэн харснаа: — Тоож бодвол бодол ч их, зовлон ч их. Тоглоод байвал бодол ч бага, зовлон ч бага гэж байдаг сан. Чи сүүлчийнхийг нь шил ээ юү дээ, хүү минь? гэв. 

	Энэ үгний ард ямаршуу жинтэй юм байгааг хурдан ухаарсан Абай, түүнийг бушуухан хэлүүлэхийг бодож:

	— Тийм л болж байна даа, ижий минь! гэж хэлээд, бүх биеэрээ ижий рүүгээ эргэн харснаа хойдох үгийг нь хүлээсэн юм шиг дуугүй ангайн зогсчихлоо.

	— Хөгшин аав чинь холын замд яваад удлаа... Хэл чимээ алга, таг дуугүй болчихлоо. Сэтгэл ч зовоод байх юм. Тэгээд энд ийм, тэнд тийм болж байдаг нь ч одоо хаашаа юм бэ дээ? гэж хэлээд хэсэг дуугүй болчихлоо. 

	Асуудлыг ингэж эхлэхэд нь дургүй нь хүрсэн Айгыз тэсэж сууж чадсангүй шууд эхэлж,

	— Ер нь чамд бид хэлэхээс биш, өөр хэн хэлдэг юм, ганц удаа биш ганц ганц өдөр биш бүхэл зуны турш ингэж наргиан наадам болчихдог чинь хаашаа вэ дээ? Одоо үе тэгдэг цаг гэж үү дээ? Чи ер нь ямар бодолтой хүн бэ? гэв. 

	Бүх л үг яригдаж дуусаг гэсэн юм шиг, Абай дуугарсангүй. Хоёр хадам эхийн жинтэй үгээр түрээ барьж одоо Дилда ярьж гарлаа. Тэр эв хавгүй, эх адаггүй уурладаг заншлаараа уурсан уцаарлаж, ёжлон дайрч:

	— Ямар бодолтой байх вэ дээ? Дуртай хонгор нь дэргэдээ байгаа хүн юу боддог юм. Амраг хайрт нь, айхтар хувилгаан дуучин хүн болохоор тэрэндээ сайн хүн болох гэж амь биеэ хайрлахгүй зүтгэж яваа л биз гэнэ. 

	Түүний хоёр нүдэнд нь нулимс мэлтэлзэнэ. Улжан ийм айхтар ширүүн үгнүүдийг ч хязгаарласангүй. Харин бас нэгэн буруутгал нэмж,

	— Манайханд ирсэн зочид бол зөвхөн дуучин хөгжимчин охид хөвгүүд л биш ээ, энэ Дилда бэрийн ээж нь бас ирээд байж байна. Тэр хүн бол чиний эжий чинь шүү дээ. Тэр хүнтэй ч цай зүйгээ ярилцаагүй л байна, чи. Уулын дасалцсан үе тэн нэгтэй аав чинь байж байсан бол өөр хэрэг, өөрөө л хүндэлж үйлчилж авах санж. Тэр хүн намайг эрж ирээгүй нь лав шүү дээ. Үхэл мөхөл ойртож байна. Өөрийг чинь нэг үзэж хараад, ерөөл юугаан дэвшүүлээд буцъя гэж санаад ир ээ шүү дээ. Тэгж нэг бодоход яана. Хаалгаар нь нэг шагайхад яасан юм. Хэнийг бишүүрхэж хаашаа арилах чинь энэ вэ дээ? гэв.

	Дилда энэ үед тэсэж чадсангүй, нүднийхээ нулимсыг үсэртэл уурлаж:

	Шөрмөс нь арзайсан муу хоосон гуйлгачны охин гэрийн минь босгыг үзэн харах эрхтэй бил үү! Харин одоо, нөмөргөн дор нүглээ ч нууж хаахгүй бүр галзуураад, өдрөөс өдөрт дуу шуугиан дэгдээж толгой дээр минь гарч гүйцлээ. Адгийн муу гуйлгачны охиныг дэгдээн хөөргөж галзууртал нь даврааж суугаа... гэж хэлтэл нь Абай хоолойгоо засан дуугарч Дилда руу гомдолтойхон харж зүс царай нь хувьсхийн өөр болчихлоо. Тэр нэгэн гэр бол, гэрэлт ертөнц, гэгээн амьдралын зул ассан зуны эхэн зургаан сарын саруулхан өдөр байсан бол, энэ гэрийн байдал, зуд болох жилийн намар цагийн сүүлчийн сарын жихүүн байдлыг санагдуулах аж. Шилжих үүл сэрүүн салхи эндээс л гарч байгаа мэт санагдана.

	Абай, Дилдагийн үгийг гүйцэд хэлүүлсэнгүй.

	— За боль доо Дилда! Өлгийд алдартай өнөр ухаантай Тилээнши төрлийн дотроос чамайг ийм битүү чихтэй бөглүү хараатай болгож төрүүлсэн хүн би биш шүү дээ. Элбэг нуураас элсэн говь төрүүлсэн, хүн би гэж үү дээ гэж шаналангуй нэг ёжиллоо. Тэгээд Дилда хоёр ээжийн аль алинд нь хариу болгож:

	— Миний зочин бол Биржаан юм. Тэр бол бүх л Тобыктынхон харж сонсоогүй соёлын голомт, хөгжлийн эзэн. Бүх л нутгийн залуучуудаар бие тойруулан дур авьяасыг нь булаасан ганцхан би биш. Биржааныг үзсэний ч, үзээгүйн ч хүсэл нь ханах биш. Харин чи, ингэсэнд орвол, тэр Акылбай, Абиш, Магааш нарыг бүгдийг нь явуулаад дуу наргиан сонирхуулаач, хэрэв ухаантай юм бол! гэв.

	Дилда түрүүнийхээсээ ч илүү уурсаж:

	— Очихгүй, миний хүүхдүүд... Тэд одоо эцэг нь амьд байсаар байтал өнчин царайлж, тэр шуламс хүүхний босгоор нь шагайх нь дутаад байна уу!.. гэж хэлээд нулимсаа барьж ядан бөмбөрүүлсээр гүйн гараад явчихлаа. Дилдаг явсны хойно ч гэсэн Абай, ижий нартайгаа ойлголцож чадсангүй. Нэлээд олон тооны буруутгал, гэмшил тоочилцон суусны эцэст, хоёр эхийн саналаар бол тэр дуу наргианыг Дилдагийн гэрт хийсэн бол аятай байх ёстой байж гэнэ.

	Айгыз бүр тодруулан:

	— Айгеримийг давруулж болохгүй. Яадаг юм, чамайг л түшдэг л юм байгаа биз. Тэгэхдээ хэний хотонд, хэн гэдэг айлд, тэр муу Байшораагийн охин, бэр болж ирж суугаагаа мэдэх ёстой. Суугаа гэрийнхээ тооныг харах ёстой. Дуу дуулж наргиад байдаг нь биднийг басамжилсан хэрэг юм. Үүнээс хойш, огтхон ч дуу гаргахыг зөвшөөрөхгүй! гэлээ.

	Энэ бол айхтар дарангуйлал, ширүүн тушаал мөн билээ.

	Абай хэдийгээр Айгеримийг өрөвдөн, түүнийг тэгж ширүүн харгисаар дарангуйлахыг үнэн жигшсэн боловч уг дуугарсангүй. Ижий нарын зарлиг нэгэнт буулаа. Энэ зарлиг бол чухамдаа Дилдагийн зарлиг мөн билээ. Түүний гөжүү, гажуу зан авирын илрэл болох нь илт. Абай түүнийг ухаарах тусам, Дилдад дургүй нь хүрч, үнэхээр хорссон занал дотор нь бөөгнөрнө... Ижий нарын сүүлчийн үгнүүдийг үг хэлгүй, чимээгүй байж байгаад чагнаснаа, хариу дуугарсан ч үгүй гараад явчихлаа. Бага гэрүүдийн зүг дөнгөж чиглэн очиж яваа Абайг, Айгызынхаас гараад ирж явсан Майбасар араас нь хашхиран дуудсаар зогсоолоо. Хэдийгээр сахал нь бууралтсан ч гэлээ гэсэн Майбасар нөгөө л хүрэн ягаан зүс нь хувираагүй л байна. Харин нэлээд махжиж, гаднын хүнд бие томтой, буурьтай хүний байдал илрэм харагдана.

	Тэр Абайг том гэрийн гадна талд нь зайдуухан аваачиж суулгаад:

	— Абай намайг тэр Түсипийн авгай, зочин хадам эх чинь явууллаа. Зориуд «Намайг чамд хэлээд өг» гэсэн юм. Надаар хэлүүлж байна шүү дээ, ойлгож байна уу, чи? гэж дүүгийнхээ хөмсөг зангидан хараад «Хэнтэй ярьж байгаагаа мэдээрэй» гэсэн юм шиг эгцлэн ширтэв. Майбасарын болхи, гүжирмэг байдлыг нь ёжилсон мэт харсан Абай сүрхий нэг ажсанаа ёжтой нэг инээлээ. Майбасар түүнийг үл ажсан хүн болж, улам л хөмсгөө зангидан:

	— Хадам эх чинь хүсэж байгаа юм. Би бол тушаан захирна. Энэ Түсипийн авгайг буцтал нь Дилдагийнд байж үз. Ганцхан Айгеримийн гэрийг л тойроод байх гэж чи ямар тархи чинь эргэчихсэн биш дээ. Аль эсвэл хоёр авгайтай хүн ганцхан чи юм уу. Эцэг чинь, өвөг чинь бүгдээрээ л олон авгайтай байсан юм. Нэгэнтээ л сууснаас хойш ээлж нь ирэх л байлгүй. Дилдаг бүр танихаа болих гээд байна уу, чи? гэв.

	Абай саяынхаа ёжирхог царайгаа өөрчилсөнгүй хэвээрээ л байж Майбасарын сүүлчийн үгийг дуустал нь тэсэж ядан чагнаснаа:

	— Майеке!24 Ер нь... гэж нэлээд буурьтайхан эхэлж, — Нас ахиж намба нэмэгдэх тутам ул хүндэрч ухаан тогтнох ёстой шүү дээ. Зарим хүний сахалд «Боль доо одоо» гэсэн шиг буурал ширхгүүд ч бий болох юм. Гэлээ гэхэд ажиглаад байвал ёстой л хуучрахаа мэддэггүй нэгэн хэл, хөгширснөө мэддэггүй нэгэн хүслэн байх юм даа гэж зэвүүхэн инээлээ. 

	Залуугийн инээлт нь тийм хурц нөлөө үзүүлсэн үү яасан, Майбасар их л хурдан ойлгож гуяа нэг алгадаад:

	— Ээ хомхой цагийн хошин хүү чи, нугасыг минь тас тийрлээ дээ. Аль цагийн юмыг хэдийнээ мартчихаа биз гэж бодож байсан сан. Одоо хүртэл дотроо санаж цагийг нь хүлээж явсан юм уу даа гэж хүд хүд инээлээ. 

	Тэр иймэрхүү тоглоом тохуугаараа Абайн уурлахыг нь ч, ёжлохыг нь ч биедээ халгаасангүй. Тэгээд үгээ давтан үргэлжлүүлж,

	— Дилда бол чиний л хань биз дээ. Би буруу хэлж байна гэж үү? Үгүй бол оросын номыг их уншсанаараа бүр хоёр авгай авдаггүй орос болчихлоо гэж бодоод явна уу?

	— Энэ удаад харин орос болчихвол сайн сан. Тэгээд юу гэж?

	— Хөөш юу чалчиж сууна вэ чи, тэр олон хүүхэдтэйгээ Дилда яаж болж байна, тэгээд?

	— Би Дилдад ямар ч хэрэгцээгүй хүн. Тэр миний хувьд уур хилэн, хонзон хадгалахаас бусад бүх юмыг мартсан... 

	— За тэгээд бүр хаях гэж үү?

	— Тэр бол миний хүүхдүүдийн эх нь, сайн эх болж чадвал, миний сайн найз мөн. Хэрэв үүнийг хангалтгүй гэж үзвэл, дуртай зүг нь чөлөөтэй. Саруулхан замаар ерөөе. Миний хэлэх үг энэ л байна!.. гэж хэлээд цаашид Майбасарын үгийг хэлүүлсэн ч үгүй зүсээ хувирган хөмсгөө зангидаад орноосоо босов.

	Майбасар хэлэх үгээ олж ядан, их л аягүй юм сонссондоо нэг юм хэлэх гэтэл,

	— Та одоо боль, хангалттай. Энэ бол миний хувийн асуудал. Төрөл хүн төөрч гишгэвэл дэмий юм болно гэж ширүүхэн хэлснээр Майбасарын амыг нээхийн аргагүй боллоо. Тэгэнгээ Майбасарт хэлэх гэж урьдаас бодож байсан нэг үгээ эхэлчихлээ. Тэр бол Майбасарын огт санаагүй шинэ зүйл байлаа.

	Абай сая ижий нарын гэрээс гараад ирж яваа замдаа учиргүй уйлж байсан Байсүгир хүүг харсан юм. Түүнийг аргадан тайтгаруулж дагуулж ирсэн Баймагамбет Майбасарын зодсон тухай Абайд зөндөө гомдол гаргасан.

	Абай одоо түүнийг зориуд санан байж

	— Түүнээс гадна танд би нэг юм хэлэх гэсэн юм. Тэгэхдээ бүр жигтэйхэн хорсол гомдолтойгоор хэлмээр байна. Байсүгирийг та яах гэж зодоов? Үхсэн амьдын хооронд тарчилсаар аав нь хэвтэж байна. Ер нь яагаад та манайхны малчдыг зодоод байдаг юм?! гэв.

	Абай зүсээ хувирган, үнэхээр уурласан төлөвтэй байна. 

	Гэвч Майбасар тийм их сандарсангүй.

	— За яршиг! Малчин гийчдэд дарлуулах гэж. Бурхнаа санаж яваг. Тэд яах ч үгүй гэж тоомжиргүй орхих гэтэл нь Абай бүр хилэн нь бадарч шийдвэртэй үргэлжлүүлэн:

	— Үгүй тийм биш, та буруу ярьж байна. Малчид хэнийг ч дарлахгүй. Тэд хэнийг дарладаг юм. Хоёр нүдэнд нь хөх туруу үүрлэж яваа гуйлгачдад чинь тийм чадал ч хаа байх вэ? Манай хэдэн айлын дунд ганц нэг удаа биш, удаа дараа ингэж ташуур далайлгахаа болиорой ер нь! гэв. 

	Майбасар энэ зун хэд хэдэн малчдыг удаа дараа зодсоныг тэр санасан байж. Майбасар бас л тогтох царайгүй, маргах төлөв гарган нэг юм хэлэх гэтэл нь Абай улам ширүүсэн ам нээх зав өгөлгүй зэмлэсээр:

	— Ер нь яах гэсэн юм, энэ чинь тийм өнчин өрөөсөн болчихсон айлууд юм уу, ямар та тэгж ноёлж байх ёстой гэж үү? Бид ч гэсэн ямар хүүхдүүд байгаа биш дээ, бид өөрсдөө ч нэг юм дөнгөөд байж чадна. Үүнээс хойш та зүгээр л байгаарай. Манай саахалтуудыг зодох бүү хэл ширүүхэн битгий авирлаарай. Хэнийг ч гэсэн гомдоож болохгүй. Үгүй бол бидний найрамдал эвдэрнэ шүү, муухай эвдэрнэ гэж бодоорой. Харин тэр цагт хүрвэл надад битгий гомдоорой. Өнөөдрийн Байсүгирийг зодсон чинь намайг, өөрийг минь зодсоноос ялгаагүй л байна. Ойлгов уу?.. За ийм л байна гэж хэлээд яваад өглөө. Абай зочдын байсан гэрийн зүг одлоо.

	Майбасар энүүхэндээ дуугүй байгаа боловч, энэ хэдэн гэрт болж байгаа хөгжөөн наргианыг тараах гэж гадуур их л оролдож байв. Абайг тэр ижий нараар нь дуудуулчхаад зарим айлчин зочдод зориуд хүн явууллаа. Майбасар Сүгирийн хүү Акимхожаа руу хүн явуулж: Энэ хэдэн айлын Мырза нь аян замдаа яваад удсан учир, айл амьтны сэтгэл санаа тайван биш байна. Акимхожаа өөрөө сайн мэдэж байгаа биз. Одоо энэ хэдэн айлд охид хөвгүүдийн шуугианыг давруулалгүй намдааж, тараах талын арга хэмжээ авна биз дээ! гэж аргадан хэлсэн байв. Кара Батыр Есхожа гэдэг хүний охин Үмитэй хүүхэн төрлийн хувьд Айгызийн дүү нь болох юм байж. Тиймд Айгыз өөрөө түүнд шууд тушаан эгчийн ёсоор хандаж: Одоо боллоо, ингээд гэртээ хариг! гэсэн гэнэ. Иймэрхүү аргаар хэдэн зочдын нь тайван байдлыг бусниулах арга сүвэгчилцгээж байгаагаа Майбасар, Айгыз нар Абайд огтхон ч мэдэгдсэнгүй. Зочид ч гэсэн буцах замдаа бэлдэцгээн хий л яарцгаахаас биш, чухам яагаад ингэж яаравчилцгаасныгаа нэг нь нөгөөдөө мэдэгдсэнгүй. Айгыз иймэрхүү арга хэрэглэсэн учраас ч айл саахалтын авгай хүүхэд, малчид гийчдийг Абайгийнхны зүг хандуулахгүй хөлийг нь хорьж байлаа. Абайг буцаж ирэх үед бүх зочдын морьд тохогдон аль хэдий нь морины уяанд уягдчихсан байв. Үеийн олон нөхдийн ингэж гэнэт яарсныг нь Абай бага зэрэг гайхсан боловч, үнэндээ Биржаан маргааш буцах замдаа орох тул, «Өнөөдөр зайдуухан очиж тавтай амраг» гэж нөхөд нь бод оо биз гэж санаад, өөр элдэв юм бодсон ч үгүй. Тэрээр гэрт орж ирэхэд, нөхөд нь сүүлчийн хултай айргаа ууцгаан баярлалаа баяртайгаа хэлцгээж байв. Абай ч гэсэн Биржаанд сүүлчийнхээ сайн сайхан ерөөл магтаалаа дэвшүүлсээр хагацан ядсан байдалтай хаалганы зүг чиглэлээ.

	Зүг бүрд бөөн бөөн хэсэг хэсгээрээ хуйлран холдож яваа хүмүүсийг Абай, Биржаан, Ербол, Айгерим нар үдэж мордуулсаар байна. Хамгийн түрүүний нэгэн хэсэгт Акимхожаа Керимбала нар оролцон Саркөл, Копагийн зүг чиглэн одно. Эдний хамт Ораалбай бас явна. Үмитэйгээ дагуулан, хажуудаа марзан шовгор ганган шаавай Мырзагулыг авч, Пушаантайн зүг нэгэн хэсэг бөөгнөрөн Амирынхан явж байна. Тэр яг явахынхаа тэнд Абай Биржаан нарыг өөрийндөө хүндэт зочноор урилаа. Маргааш явах Биржаан ба өхдөл нь ч гэсэн яг замд нь байгаа Амирынх гараад л хоноход нь тохиромжтой ч билээ. Абай энэ урилгыг зүйтэй гэж үзлээ. Учир нь хүндэт зочноо өөрсдийнхөө бас нэг айлд сүүлчийн удаа бас нэг хонуулаад мордуулах нь түүнд аятай санагдсан юм. Өөр нэгэн хэсэг бол Балбалагийн хэсэг билээ. Аль түрүүн морь юугаан бэлдчихсэн Базаралы чухам хаашаа явахаа шийдэж ядан одоо болтол эргэлзэж байснаа Айгерим хүрч ирээд Бабалаг үдэж мордуулах цагт хагацаж ядан харж зогссоноо:

	— Ээ хөөрхий минь дээ, Лейлигээсээ салж хоцорсон Межнуны25 амьдралыг нохой долоог. Алив, миний морийг аль явна! гэж тушаалаа. Ербол түүнийг бас мордууллаа.

	Базаралы Балбалагийн хажууд зэрэгцэн очиж явахад нь энэ Абайн гэрийн хажууд Базаралын сүүлчийн үгийг сонсож, нэвт ширтэн зогсож байгаа нэгэн атаархалтай бөгөөд зэвүүн харцтай нэгэн хүн байсан билээ. Тэр бол Кулыншаакийн «таван халзан» гэж нэрлэгдэх таван хүүхдийн нэг нь, Манас гэдэг залуу юм. Сүүлчийн хэсэг салан холдмогц Манас Айгызынд сууж байсан Майбасарыг дуудан гаргаж аваад, өшөө хонзонгоор дүүрэн нэг санаагаа хэллээ.

	— Базаралы, Балбала хоёрыг их дотно болсон гэнэ гэдгийг дам сонсож манай Торгайгийнхан их л хорсож явдаг байсан юм. Үг нь үнэн хэрэг нь бат болохыг өнөөдөр өөрийнхөө нүдээр харлаа. Холбоосоо салгаж ядан... тэр, хараач Майеке!.. Анетийг чиглэн очиж явахыг нь... Ёсыг эвдэж26 жесирийг минь сүйтгэж явааг нь... «Эр хүнд хонзон» гэж байдаг л бол би ч гэсэн зүгээр байхгүй л байх. Тэр хүүхний чинь нөхөр нь миний дүү Бесбесбай байгаа юм. Баатар гэвэл баатар, чадалтай гэвэл чадалтай. Хэнд ч гэсэн дарлуулчихыг боддоггүй л залуу. Танд харин хэллээ. Чухам одоо энэ Каумены цусан нүдэт амьтныг яавал таарах вэ? гэв.

	Зүс царай нь хөхрөн цайж, гөрмөл ташуураан давхарлан барьсан урт салаатай хуруунууд нь үл мэдэг чичрэн дагжина.

	Базаралы, Нурганым хоёрын тухай шивэр авирыг Майбасар энэ жил сонсоод, бас л дотроо шүд зууж явдаг байж. Түүний нүд нь гялалзаж хамар нь сортолзоод сүрхий уурласнаа гол шийдвэрээ нэгмөсөн хэллээ. Сэрэмжлэн нууц байдалтайгаар:

	— Одоо битгий халд. Зөвхөн шөнийг хүлээ. Балбалагийн босгоноос гараад л буцна шүү дээ, хайрлах сэтгэл хамгаалах хүнгүй, хөл гар нь хүлээстэй ирнэ гэдэг чинь тэр. Тэгээд л ёс эвдсэн, хууль зөрчсөн гэмт этгээд гээд л ороочих. Тэгээд яадаг сан, Бембесбайтайгаа санж уу, Бескаскаатайгаа санж уу? Яахыгаа шийдчихэж чадахгүй бол та нарыг газар залгиг гэхээс өөр хэлэх үг алга. Тэрэнд орвол байгаагүй нь дээр. Мэдэв үү? гээд Манасыг цээж рүү нь нэг нудраад, —  Яв гэлээ.

	Тэгээд тэр орой Барлыбайн талд нутагтай Хунаанбайнхны айлуудаас олон чиг таран зүглэсэн залуучуудын хэсгүүд, энэ талд хааяа тулан шавааралдсан олон зуун айл өрхүүдийн зай завсраар цуван уван цуурайтсан олон өнгийн дуу хоолойгоор дуулан өнгөрсөөр байлаа. Нэгэн үе олон нугалаа долгиолуулсан өнгө төгөлдөр тотины дуугаар «Хорин тав» цуурайтвал, бас нэгэн үе зөөлөн хонгор уянтат уужим тавиун «Жанботаа» хүнгэнэнэ. Өөр нэгэн тушаа өөдөө цойлсон, оргилон эрчтэй түмэн эрчлээ мянган мушгиа «Жамбаас сипаар» (илэлт) түгэн тарна. Салхины аяыг дагасан далайн долгион адил цэлэлзэн жирэлзсээр замхран одож байгаа энэ бол онцгой төрсөн очтой хүү Биржааны үлгэр жишээ, үлдээсэн бэлэг нь мөн билээ. Түүний авчирсан тэр бэлэг нь заримдаа, далавч юугаан өөдөө дэвсээр Амир Ораалбай нарын хоолойгоор дэрвэлзвэл, заримдаа нарийхан бөгөөд нандин хоолойгоор, холын холд сунан хүрснээрээ сэтгэл юугаан илчлэх хонгор бүсгүй Балбала, хээнцэр гоолиг Үмитэй, үзэсгэлэнт гоо Керимбала нарын бодол санааг дэлгэн тольдуулна.

	Эрхлэн эргэлдэж байгаа бүхий л эрх дурын дуу аянууд «Амьдрал, амьдрал, би чамд дуртай, чамд хайртай. Тэнэгэр биеэ тэнийлгээч, дэлгэр их далавчаараа дэвээч. Учралт ийм үед уяхан сэтгэл сэвгүй дэлгэгдэнэ Өчүүхэн бор үнэнч зүрх, өнчрөл хагацлын зовлонг өөрийн эрхгүй тоочино шүү...» гэнэ. Эсвэл «Хаа байна чи минь, олооч намайгаа, таниач намайг хайрт хүү, хархан нүдэт хонгор минь!» гэнэ.

	 

	Олиггүй заяандаа гомдъё би, 

	Балгаан таривал баригдаад хө... 

	 

	гэж дуулан очиж яваа хонгор бүсгүйн амиа эс бодсон сэтгэл нь ямар вэ? 

	Заримдаа:

	 

	Учралт хонгор чамайгаа санан бодох үед би

	Уулын хормойгоор тэмүүлэх, боохойн адил гэтнэм

	 

	гэж дуулдаг залуугийн нандин сэтгэлийг яана? Эсвэл,

	 

	Танан цагаан гэрийн дэргэд, намайг үдэн даллаж 

	Танхил залуу минь баяртай гэгч нь оюунаас ер гаршгүй нь... 

	 

	гэж дуулахад, зүрхний лугшилт бүрд оргих шиг болно! «Хархан нүдэт», «Хонгор минь», «Амраг минь!», «Хүлээж ядна» гэсэн үгнүүдтэй дахилтууд цувралдан үргэлжилсээр байна. Амьдрал амьсгалын сүүлчийн судсаар хэлхэлдэн холбогдсон тэр судсаа харилцан бэлэглэлцсэн хайрт хүндээ хамаг бүхнээ дэлгэн тэнийлгэсэн залуугийн халуун зүрх бүлээн цус хайр дурлалын илчээр илэгдэн таалагдсаар, ивээгдсээр... Хэл үгээрээ бал бурам амталцгаасан, халуун цог улаан очоор дүрэлзсэн залуучууд Тобыктынхны зуслангийн, бараан татаж бүрий бүрхсэн үдэш оройн цагийг аянгын гал шиг зүсэн гэрэлтүүлсээр өнгөрч байв.

	Энэ нутгийн сэргэлэн цовоо залуучуудад Биржааны авчирч өгсөн бэлэг, үлдээсэн мөр зүрх сэтгэлийнх нь үр энэ билээ.

	Энэ орой Анетийн зүг чиглэсэн Базаралы, морин дээрээ цэмцийн сууж, цээлхэн хоолойгоор янгинуулж яваа Балбалагийн гоолиг бие ганган хоолойг нь шохоорхон бахдаж үе үе харна. Мөн энэ орой Керимбала Ораалбай хоёр хоолойгоо нийлүүлэн хөг засна. Өөрөө дуулдаггүй ч гэсэн, дуунд голоосоо дуртай Керимбалагийн ах Акимхожаа өөрөө зэрэгцэн явж хоёр дуучнаа замын турш дуулуулна. Энэ орой сар саруулхан, сэтгэл тэнүүхэн сайхан орой найз олон нөхдийн дунд ирж яваа Амир, Үмитэй хоёр хоолойгоо хослуулна.

	Энэ орой их авьяас уран билгээрээ салах ёсоо гүйцэтгэх орой, Абайнд үлдсэн Абай Биржаан нарын дэргэд мөн л Айгерим уяхан хоолойгоороо уяруулан дуулж сууна. Тэр анхандаа:

	― Би дууллаа шүү дээ. Миний хувьд болоо шүү дээ, Абай! Одоо намайг боль доо та, харин Биржаан ахын дуулахыг нь сонсоод хоцорвол дээр шүү дээ» гэж хэд хэдэн удаа гуйж аргадаж ч үзлээ. Айгерим үнэндээ бүх анхаарал, бүх сэтгэлээрээ дуу чагнахыг, хүний дуулахыг хүсэхийн зэрэгцээ өөрөө ч дуулах дуртай байсан юм. Анхаарал халамжаа хандуулж, чухам учрыг нь ойлгон чагнадаг олны дунд урам зориг орж, улам ч сайхан дуулдаг байсан юм. Сүүлийн хэдэн сард дэргэдээ Абайг суулгаж байгаад, өөрөө дуулж нөхөр нь чагнаж суух нь түүнд чухамдаа Абайгаас авсан хайр хишиг, жаргалт зохимж азтай амьдрал мөн шиг ч санагддаг байсан юм. Биржаан Абай хоёр зэрэг сууж чагнах үед нь, зөвхөн тэр хоёрт л зориулсан сэтгэлээ тодотгон үе бүр, үг бүрд нь ажиглагдам нугалаа, анхаарам тодрол гарган үнэн хүндлэлийн шинжийг илрүүлэн мэдэгдүүлнэ. Тэр үүрийн гэгээгээр, өөрийнхөө мөчрийг олж суугаад, өөрөө төрж өссөн үүрийнхээ дэргэд ургасан өнгө бүрийн цэцгүүдээ харж суугаад тэдэндээ зориулсан эгшигт хоолойгоор жиргэн суугаа уран шувууны адил хайлан дуулдаг билээ.

	Гэлээ гэхэд өнөөдрийн энэ орой үнэндээ ч дуу дуулахаас татгалзсан юм. Яагаад вэ гэвэл, өдөр том гэрт Абай сонссон үгнүүдийг оройхон тийшээ Айгерим ч сонссон юм.

	Абай Айгеримийг хайрлаж, өөрийнхөө дуулсан эвгүй үгнүүдийг түүнд хэлээгүй байсан боловч Айгыз, Дилда хоёр Айгеримийг өөрийг нь дуудаж аваад элдэв үгнүүдээр хайр найргүй хэлсэн байв. «Бидний үгийг Абай эс хайхарлаа ч гэсэн чи хайхрахгүй байх ёс алга. Хүн ах захтай байдаг, ахмад хүний үгийг сонсох хэрэгтэй» гэж ирээд, Байшораагийнхны ядуу зүдүү, гуйлгачин болохыг тэдний охин одоо баян газар ирж байгаа гэдгийг хүртэл сануулж байгаад «Битгий хэнхэглээд бай, алхах гишгэхээ хүртэл, сайн бодож үз... нүдээ олигтойхон нээж хар, чи ер нь хэнийг басамжилна гэж бодно вэ?» гэцгээсэн байна. 

	Айгеримийн хүн болсоор бодож санаагүй зүйлүүдийг нь гүжирдэн тохож, элдвээр гүтгэн загнасан учир нүдэнд нь нулимс гүйлгэнэсэн Айгерим, ёстой л галд орж гарсан, асаж унтарсан хүн шиг хувхай цайж их л гомдон гуньхарсаар тэндээс гарсан юм. Төрөлхийн сайхан хүмүүжил, эелдэг зөөлөн ааш, Абайн хайраар нэвт чимэгдсэн үнэнч сэтгэл санаа, дуу аянд дуртай, төгөлдөр авьяас билиг энэ бүхэн нь түүнд, өөрийгөө хамгаалах, булзааруулах бүх бололцоог алдагдуулсан мэт санагдсан билээ. Тэгээд ч тэр ам ангайн үг дуугаралгүй гарсан юм. Дуу яагаад ч буруутай байх бил ээ дээ. Ялангуяа Абайн хүссэнээр дуулсан дуунууд, нандин хайр цэвэр дурлал, зөвхөн ариун сайхан сэтгэл зүрхэнд зориулагдан дуулагдсан дуунууд, хиргүй бөгөөд тунгалаг шүү дээ. Тэр сайхан дууг өөрийнхөө гэрт, өөрийн муу ядуу бор гэртээ дуулж суухад хэн ч ингэж саатуулж буруушааж үзээгүй юм шүү дээ.

	Бүдүүн том айл, дуу аянд хүртэл, томдох гээд нударга зааж хүч үзүүлж байдаг юм байна даа гэж бодсон Айгерим өөрөө ийм дүгнэлт хийсэн учраас ч үг дуугарсангүй. «Би дураараа дуулсан биш, Абай дуулуулсан шүү дээ» ч гэж өөрийгөө цагаатгахыг ч хүссэнгүй. Харин юм юмнаас илүү хүнд цохилт болсон нэгэн зүйл бол: «Бид бол баян айлынхан, чи бол шивэгчин, гуйлгачин болох тавилантай ядуу айлын гаралтай. Бид бол нэртэй алдартай өмөг түшигтэй, овогтой бөгөөд омогтой айл. Чи бол тийм айлын хаяанд хониных нь хотонд тохирох босгоны шороо боолчлогдсон зарц мөн. Чиний зам жилийн төдий, чиний явдал хөдлөхийн төдий байх хэрэгтэй.

	Чиний толгой дээшээ өндийх ёсгүй. Чиний дуу чанга дуугарах эрхгүй. Зөрчвөл даварсан хэрэг болно. Чи эрх чөлөөтэй байх ёстой хүн биш!» гэх зэргээр зэмлэгдсэн явдал мөн билээ. Тийм шударга биш, тийм гөжүүн харгис зөрүүд баярхуу айлын ноёрхуу хүчин өөрийн эрхгүй сүрдүүлнэ. Айгеримийг үргээсэн, чадал заасан дээрэнгүй айлын үнэр нүүр царай нь ийм байсан билээ.

	Абай, Биржаан хоёр ч гэсэн, өнөө орой эднийд байгаа Оспан ч гэсэн тэглээ гээд Айгеримийн дураар болсонгүй, түүний татгалзсаны нь ч хэрэгссэн ч үгүй. Ялангуяа эв хавгүй яриатай Оспан бэргэнийхээ хажуугаар тохойлдон хазайсхийж сууснаа:

	— Хүүе Айгерим ээ, толгой дээрх нөмрөгөөсөө салаагүй байж томчуулын үгийг хөсөрдүүлдэг тийм хүүхэн урьд хожид хэзээ ч гарч байгаагүй юм шүү. Тушааж байна, чамд амьтай голтой байхад аялахчаа болж арга эвээ олбол дээр байх шүү гэж өөрийнхөө хэзээний түрээ барьж гэснээ гүйцэтгүүлдэг муйхар аргаа хэрэглэж эхэллээ. 

	Айгерим хоолойгоо засаж өөрийн эрхгүй зөвшөөрснөө мэдэгдэж арга буюу дуу дууллаа. Түүний дуулсан хэд хэдэн дууг Биржаан Абай хоёр, шавь дуучны сайхан хоолойг чагнасан багшийн адил үнэн голоосоо уяран чагналаа. Тэд өөрснөө нэрлэн тоочсоор энэ зуны турш Биржаанаас сурсан Айгеримийн бүх дууг дуулууллаа.

	Гэсэн хэдий боловч Айгеримийн одоогийн байдал нь дуу хоолойгоороо уран, багш, ажиглагчдын өмнө шалгуулж байгаа ямар ч төлөвгүй харин өнөө үдэш сонссон үгэндээ шарх олж шаналсан царайтай байлаа. Бүдүүн тарган цатгалан баян айлын харгис хүчний хайргүй дарлалыг түүний сэвгүй цэвэрхэн саран цагаан сэтгэл нь жигшин бишүүрхэнэ. Тэгэх тусмаа бас, Абайгаа улам дотнорхон хүсэж түшиг татан бодно. Бахдал жаргалын галыг ноцоосон гал халуун хань нөхрөө хамаг сэтгэлээрээ хайрлан энхрийлнэ. Эрт урьд хэзээ ч ингэж өөрийгөө анзаарч үзээгүй хайрын дөлийн халуунд өртөж байгаагүй тэр, өнөөдөр хорвоо ертөнцийн хосгүй хайр дурлал гэгчийг өнөөдөр л тов тодорхой хүртэн мэдэж байгаа бололтой. Тэр сэтгэгдлийнхээ дагуу Абай ч гэсэн энэхэн нэгэн мөчид түүнийг эгцлэн харж ширтэж суух нь улбар цогийн улаан очийг үсэргэн гаргаж уян сэтгэлээ учирлан суугаа адил санагдана. Энэ байдлыг ажин харах тутам дуу хоолойныхоо долгио бүрийг даган, дэрвэх танхил биеийн сэтгэл сэргэм оюун санаа дэгжин дээшилнэ.

	Хор хонзонгоо дэлгэсэн аймшигт амьсгал нэг талаас нь үлээвэл, түүний хажуугаар уралдан ирэх залуу зүрхний нандин хайр үнэн байдлаа нэгэн үе хайрт хүн Абайгаасаа далдлан халхалбал, нэгэн үе хамаг сэтгэлээ хайрын дуугаар илчлэн уянгалах ажээ.

	Мөнгөн хонхны нарийхан хөгийн адил тунгалаг хоолой Айгеримийн дуулж байх үед энэхэн гэрээс гарч том гэрийн дээгүүр эгшиглэн туналзах үе, тэндээс гарсан Калика бага гэрийн зүг яаравчлан алхаллаа.

	Арга чарга ихтэй, амьтан хүний зай завсар, хөл хөдөлгөөн, сайхан муухайг андахгүй сайн мэддэг ахын авгай Калика Айгеримийн жижиг гэрт анир чимээ багатай орж ирсэн билээ. Тэр өөрийгөө орж ирмэгц, Айгерим үзээд больчих байх гэж бодсон боловч, Айгерим орноосоо босож Каликаг өөрөөсөө дээхнүүр зай гарган суулгаж, харин өөрөө Оспаны тушаал ёсоор дуугаа үргэлжлүүллээ.

	Калика Айгеримийн ганцхан бадаг дууг дутуу хагас чагнаснаа түүний төгсгөлийг хүлээж ядан, дэргэдээ суугаа бэрийн гуяыг хэд хэдэн удаа чангаар базлан чимхсээр байлаа. Айгерим дуугаа тасалсангүй. Гэвч энэ зовуурьт байдал түүний зүрхийг шимшрүүллээ.

	«Жамбас сипар»-ын сүүлийн мөрийг долгиолуулан уянгалуулсаар төгсгөх үед түүний хоёр хацар нь час улаан болж нүдэнд гүйлгэнэсэн нулимс бөмбөрөн өнхөрсөөр нам гүм боллоо. Каликагаас хойхон шиг сүүдрийг нь даган суугаа түүний нулимсыг хэн ч харсангүй. Калика мэдлээ ч гэсэн өчүүхэн төдий ч ойшоосон шинжгүйгээр үл барам харин элэглэн исгэрэхийн адил хурдан гэгч шивгэнэж:

	— За боллоо, одоо битгий давраад бай гэж зарлиг буулгав.

	Айгеримийн дуу үүгээр хязгаарлагдаж түүнээс цааш Биржааны өөрийн домбор хөгжим хүнгэнэн эрчиллээ. Дуучин ахын дуулим хөг саруулхан тэнгэрийн уужим өөд цойлон дэгдэж улмаар замхарна. Зуслан нутгийн саруулхан шөнө түг түмэн од цацран туяагаа түрхэн тархаасан өргөн их уудмын зүг цээлхэн хоолой шийгэн замхарна. Энэ нэгэн шөнө Анетийнхний айлуудад Биржаан гуайн дуу хоолойныхны уламжлалтай онцгой нэг явдал болж байлаа.

	Энэ бол Базаралытай холбоотой явдал билээ. Оройн бүрэнхийгээр Балбалагийн гоолиг нурууг нь хавсран тэвэрсэн хайрынхаа тэврэлтээс алдаа суллан ядсан Базаралы охиныд түүнтэй хамт ирж буусан билээ. Балбала Базаралыг үнэхээр хүндэлж хайрлан энхрийлж түүнийг өөрөөсөө холдуулахыг үл хүсэн:

	— Базек ээ, өнөөдөр миний хүндэт зочноор манайд зочил гэж хэлээд гэртээ дагуулж ирсэн юм. Балбалагийн аав нь үхсэн бөгөөд айл хунарыг нь ахалж байсан түүний хамгийн их ах нь гэртээ байхгүй билээ. Зүс царайгаараа Балбалаг дуурайсан ухаалаг байрын уужим духтай улаан ягаан хацартай авгай, Балбалаг дагаж Базаралы орж ирэхэд тэрхэн зуур бага зэрэг зовох шиг боллоо. Цай унд бэлдэхийг хэдхэн үгээр тушаангуут охиноо орныхоо дэргэд дуудан авч аяархан шивнэж:

	— Охин минь дээ, юу бодож байгаа чинь энэ вэ? Торгай хадмынх чинь энүүхэн дор бараг нохойн дуу сонсогдом газар сууж байгаа шүү дээ. «Гэр орондоо хэн бүхнийг яах гэж авчраад байдаг юм бэ?» гэвэл, би юугаа хэлнэ дээ, шороо үмхэж, газар ширтэх болно шүү ДЭЭ ГЭнэ.

	Тайван буурьтай Балбала жигд цагаан шүдээ яралзуулан харуулж ялимгүй инээмсэглэж:

	— Ээж ээ, «Чи миний цөөхөн хоногт минь зочин мөн» гэж өөрөө намайг нэрлэсэн шүү дээ. Дур зоргоороо хэчнээн дургина гэж дээ. Тэр Торгой руу чинь ч хөл гар хүлээтэй очно л биз. Гайгүй тэд сүйд болчихгүй Базаралыгаа яаж цаашаа яв гэж яаж би хэлэх юм бэ? Битгий ай. Хүндлэн зочилж мордуулъя гэлээ.

	Ингээд нэгэн төлөг нядлагдаж тулган дээр тавигдсан тогоон доорх галын улалзалтаар хүмүүсийн сэтгэл тэнийн баясах үе Балбалагийн сэтгэл зүрх ер бишийн нэгэн тайван уужим орчинд оршиж Базаралыдаа зориулсан анхныхаа сайхан дуугаа дуулж суулаа. Илэн далангүй эрхлэнгүй сайхан зан ааш нь Базаралыг улам өөртөө татна. Хархүү ч гэсэн Балбалагийн дэргэд хамаг сэтгэлээрээ уяран сууна.

	Ганган хүүхэн Балбалагийн ээж ба өөр айл гэр болсон эгч нь даанч удаан гуйсан учир Базаралы өөрөө ч бас зөндөө олон дуу дууллаа. Алиа шог инээдэм, авьяас билиг дуу наргиан гэр дотор дүүрэн, хөгжөөн цэнгээнэ. Шөнө орой болж хүн амьтан унтах үед, охиныхоо алдар нэрийг нь бодож санаа зовсон ижий охиноо эгчтэй нь хамт тэднийд унтуулахаар явуулаад, Базаралыг өөрийнхөө гэрт ор засаж өгөөд хэвтүүллээ. 

	Тэгэх болсны бас нэг шалтгаан бол, хуучин энэ гэрээр нэг их орж ирдэггүй томоохон хоёр хүүхэд орой бүрий болсон хойно эднийхээр орж ирээд гарсан юм. Тэд үнэндээ ч Торгай, Кулыншахийнхны хүүхдүүд байсан юм байна билээ. Ядуухан хувцастай тэр хоёр хургачин хүүхдүүдийн байдалтайгаар шар сундлан унацгааж, өдөр хонь хурга нийлчихсэнээс болж, хургаа эрж яваа хүмүүс болон орж ирцгээлээ. Гэтэл тэд ирсэн зочны байдал, хүмүүсийн яриа, инээдэм тоглоомын байдлыг хурганаас илүү сонирхож байгаа нь илт байлаа. Яггүй зальтай хүүхдүүд юм даа гэж бодсон гэрийн авгай тэднийг эртхэн шиг хооллож өгөөд явуулсан боловч, тэд хоньчид манаачидтай ярилцсан хүн болж хотон дотор шөнө дунд өнгөртөл сэлгүүцчихлээ. Харин Балбала тэднийг хайхарч харсан ч үгүй хэвээрээ, өөрийнхөө гэрт зочноо хэвтүүлээд, өөрөө өрхөө бүтээгээд эгчийндээ очиж унтсан хойно, хургачид сая л нэг хотоос холдон явцгаав.

	Дутуу тайчин унтсан Базаралы шөнө дунд лавтай өнгөрсөн хойно том гэрээс сэмхэн гараад, Балбалагийн очиж унтсан гэрийг шууд чиглэн хөдөллөө. Сар манхайсан саруулхан бөгөөд, гэрэлтэй шөнө. Юм бүхэн тодхон харагдана. Багавтар бор гэрийн өрх нь татаастай байна. Хотчин нохой, хоньчин өвгөн хүртэл анир чимээгүй байсан болохоороо, элдэв юм бодолгүй шуудхан алхсаар бага гэрийн үүдийг сөхөн орох гэтэл, гэрийн баруун талын сүүдрийг даган, гэтэж ирсэн өндөр нуруутай хүн, Базаралыг мөрөн дээрээс нь угз татан зогсоолоо:

	— Зогс! Яв тийшээ! гэж тушаана.

	Энэ бол Манас байжээ. Базаралы ямар ч тэвдэж мэгдсэн шинжгүйгээр эргэж хараад танимагц,

	— Хүүш, чи Манас уу? гэлээ.

	— Манас ч байг, биш ч байг, чамд ямар хамаатай юм, яв цаашаа, гэж Манас бас л захирангуй жинтэй шивнэнхэн дуугарлаа.

	— За боль доо, золиг орж, цаашаагаа зүгээрээ явахгүй юү!? гэж Базаралы үл хайхарсан хүний байдал гаргаж сулрахыг бодсон боловч Манас тавьсангүй.

	— Балбалагийн муу нэрийг бүхэл энэ зуслангаар тараахыг хүсээгүй болбол буц ийшээ! Үнэхээр залуу хүн мөн юм бол, ядаж охины нэрийг бод! Үгүй бол, би одоо чухам энэ босго дээр хэрэг төвөг гаргалаа шүү, бушуул! гэнэ.

	Базаралы толгойгоо сэгсрээд хойшоогоо ухарлаа. Гэрийн гаднаас хэдэн алхам холдмогц, ойролцоо байсан хэдэн хэсэг бургасан дотроос гурван залуу гараад ирлээ. Одоо дөрвүүлээ нийлж аваад Базаралыг дундаа хийж түрэн түрсээр нэлээд ч холдууллаа. Тэдний нэг нь явж, том гэрийн гадаа эмээлтэйгээ сойлттой байсан, Базаралын тарган борлогийг аваад ирлээ. Ингээд баривчлагдсан залууг өөрийнх нь моринд мордуулаад, өөрсдөө ч мориндоо мордоцгоогоод бөөгнөрөн шавааралдсаар Торгайнхны айлуудыг чиглэн одоцгоолоо. 

	Нэлээд газар явсны дараа Базаралы:

	— Одоо намайг та нар тавь. Та нар ч гэсэн удахгүй авах гэж байгаа бэрийнхээ нэр сүрийг нь боддог юм байгаа биз дээ. Маргаашхан элдэв цуурхал цуурайтах болно гэх мэтчилэн хэд хэдэн бодууштай үг хэлсэн боловч, Манасын хажууд байсан хоёр залуу Көшпесбайтайгаа нийлээд огтхон ч тоож үзсэнгүй. Көшпесбай бол Балбалагийн хар хүнийх нь (ирээдүйн) дүү бөгөөд өөрийнхөө Бесбесбай, Манас шиг ах нараа дуурайсан халхгар том биетэй, чадалтай, зодоон цохионд, бороохой шийдэмд «сайн эр» гэж алдаршсан залуу юм. Айлуудаас холдож гартал, Манас энэ хоёр Базаралытай товчхон ч болтугай хэд хэдэн үг сольж байсан бол одоо бүр сайн холдож авсан хойно дөрвөн залуу нэгэн зэрэг толгой дохисноо, Базаралын зүг бүрээс нь ташуурдан гөвж гарлаа. Мориных нь жолоо цулбуурыг нь хүртэл зовон атгаж авсан хэд, энэ шөнийн турш Базаралыг их ч зодлоо, хувцас хунар морь харнаас нь ч салгалаа.

	Өглөө хүн амьтан босоцгоосны дараа, Майбасар Айгызын гэрт Абайг дуудуулсан учир тэнд очвол Майбасараас гадна эднийд Базаралы, Ербол, Айгыз, Нурганым нар сууж байв.

	Майбасар ч гэсэн эднийд саяхан орж ирсэн бололтой. Абай энд орохынхоо өмнө гэрийн гадна байсан Оспанаас Базаралын зодуулсан тухай сонсоод сэтгэл зовсоор орж ирлээ.

	Базаралы тэр хоёр нэг л харалцан бие биеийнхээ байдлыг ойлголцлоо. Ямар ч тайлбар ойлгуулах шаардлага алга. Харин нэг л эвгүй харагдах нь Базаралын баруун хацарт голлон зурайж улаан мөр татуулсан ташуурын мөр билээ. Үзэсгэлэнт гоолиг цайлган цагаан сэтгэлтэй энэ сайхан залууг хорвоогоос холдсон юм шиг, ийм эвгүй зовуурилангуй царайтай байхад нь учирсандаа Абайн өрөвдөх сэтгэлийн хамт өшөөрхөх хор нь ч буцаллаа.

	Майбасар тийм сэтгэлтэй байгаагүй харин өнгө зүс орж, зүс царай нь гялалзан, бүр дотор сэтгэлийнхээ бахархлыг илт гарган илчилж инээмсэглэнэ. «Яаж зодсон гэнэ ээ, хаана зодоов хө» гэхчлэн ухан асууж улам лавлана. Базаралы үе үе уур нь хүрч дуугүй болчихно. Майбасард тийм ч дэлгэрэнгүй хариулах ч үгүй сууна. Түүнд нь өширхсөн Майбасар тэгэхээс тэгэх гэсэн юм шиг олны өмнө, ялангуяа өөрөө ч элдэв цуурхлыг нь сонссон Нурганымын өмнө Базаралыг нэг сайн чадъя гэж санаад элдвийг сүвэгчлэн бодно.

	Тэр Базаралыг нүдээ онийлгон харж сууснаа хамраараа «хэг» гэж ёжтойхон инээж, «болж» гэсэн маягтайгаар:

	— Базаралы минь, ташуур бүр хацрыг чинь ч шүргэчихсэн юм уу даа! Энэ Торгай чинь ч бүр галзуурах нь шив дээ, харцага шувуу болж толгой дээр чинь сууж яах нь юм бол доо? гэнэ. 

	Түрүүнээс нааш шаналанхан сууж дуугүй байсан Базаралы одоо цонхийж цайсан хоёр хацартаа уур хилэнгийн цогийг бадруулан хялсхийн харснаа:

	— Мөн дөө, Торгай Торгай биш, харцага болсны нь одоо л мэдэж байна уу? Хувхай минь, хамгийн түрүүнд өөрийнхөө хондлой дээр хотлуулж амтшуулсан чи өөрөө биш бил үү? Миний толгой дээр, чиний хондлой дээр суусан юм чинь харцага болохгүй хэн болох вэ дээ? гэж айхтар, ширүүн хэлчхээд бүхий л яр шархаа ав амархан сэгсчин хаясан юм шиг хүд хүд инээлээ. Гэр дүүрэн хүмүүс түүнийг дэмжин хөхөрцгөөнө. Майбасар амаа ангайж чадсангүй, дагзан дундаа данхийлгэсэн хүн шиг хэсэг зуур амаа ангайн алмайрч сууснаа огцомхон эргэж хараад

	— Ээ хэл рүү чинь цог унамар, цусан золиг чамайг! гэж дэмий л зовнинхон инээмсэглэнэ. Абай үнэн голоосоо бах нь ханасан юм шиг инээж:

	— Ээ дээ, хайран ч Базекээ! Ийм жадан хурц хэлтэйгээ байхад чамайг хасгийн ташуур битгий хэл, бууных нь сум ч нэвтлэхгүй шүү дээ! гэв.

	Гаднаас ирсэн Биржаан мэтийн зочдод Базаралын байдлыг мэдэгдэхгүй өнгөрөхийг эндэх айлын хүмүүс ихэд хичээцгээлээ. Базаралыд тохирсон хувцас тоногтой морь олж өгөхийг өөртөө хүлээсэн Абай, Айгыз Нурганым хоёрыг харж:

	— Базекээнд дээл хувцас малгай зүйлсийг нь одоохон бэлдээд өгөөрэй гэлээ.

	Дараа нь Базаралыг явах үед, Абайн хэлсэн хувцас хунарынх нь хамт Нурганым өөрийнхөө гараар сайхан шинэ дээл авчирч Базаралын мөрөн дээгүүр нөмөргөж байгаад, олны харааны зай чөлөөг ашиглан:

	— Халуун хайрыг чинь яаж ч би мартах вэ дээ, хайрт Базекээ минь. Яах гэж ийм үл бүтэх байдлаар өөрийгөө зовооно вэ дээ. Дотор сэтгэлийг минь сүйтгэн ноцоолоо шүү дээ! гэж хэлж амжлаа. Энэ өдөр үд өнгөрөх алдад Биржаан Хунаанбайн их айлаас мордон хөдөллөө. Өчигдөр Амир гэртээ урьсан учир, өнөөдөр зочид тэднийд хонохоор шийджээ.

	Биржааныг явах үед нь Улжаан өөрийнхөө гэрт, өөрийнхөө гараар амтат идээний дээжийг амсуулж суугаад, аз жаргалтай амьдрал, сайн сайхныг түүнд ерөөлөө. Тэгээд бас Айгыз, Нурганым нараар авчруулсан ес есөн төрлийн шагнал гэгчийг гардуулан өглөө. Биржааныг «Дааган туурай» гэж нэрлэгдэх цутгамал шижир алтаар өөрөө шагнав. Дагалдаж яваа олон нөхдийг нь даалин богц дүүргэсэн үнэтэй цайтай эд бараагаар шагнан урамшуулж бэлэг барилаа.

	— Нутаг хошуунд минь ирж, эндэх ах дүү төрөл төрөгсөд, найз нөхдөө хөгжөөнт авьяас билгээрээ хөгжөөн цэнгээлээ чи, хаана хэзээ ч гэсэн эр чадал авьяас билиг чинь улам дэлгэрэх болтугай. Бид мэтийн ээж эгч нарынхаа энэхэн өчүүхэн бэлгийг дурсгал болгон аваарай. Саадгүй сайн явж хариарай гэлээ!.. гэв.

	Биржаан ч гэсэн энэ сэтгэгдэлд үнэхээр их баярлаж:

	— Хүндэт ээж минь, охид хөвгүүдийнхээ сайн сайхныг үзээрэй. Танай айлуудад байх хугацаандаа төрж байсан сэтгэгдэл хүндлүүлж байсан явдлаа хэзээ ч би мартахгүй. Бурхны нэрээр, өөрийнхөө үнэн сэтгэлээрээ баярласныгаа танд илчилье! гэж хэлээд Улжан Айгыз нарын гарыг хоёр гараараа хавсран атгаж, дүү ёсоор хүндэтгэн салах ёсыг гүйцэтгээд гарлаа.

	Биржааныг хүндэтгэн Абай түүнд жороо шаргал морь ба бусад хүмүүст нь нэг бүрчлэн нэг нэг хүлэг хөтлүүллээ.

	Иймэрхүү хэд хэдэн хүлэг унаа хөтөлсөн зочид Пушаантайн зүг Амирынд зочлохоор хөдлөхөд Абай Ербол, Айгерим нар дагалдан явлаа. Үмитэй, Амир нар Айгеримийг битгий орхиорой, заавал дагуулж ирээрэй гэж Абайг их гуйсан учир, түүнийг дагуулж явна.

	Айгерим зовсондоо болж явахгүй гэсэн боловч, Абай түүний үгээр болсонгүй, хамт мордууллаа. Энэ хэсэг улс яван явсаар оройхон тийш Хунаанбайн их авгай Күнкэгийн айлын хажууд Амирын бэлтгэж бариулсан гэрт нь бууцгаалаа. Энэ шөнө ч гэсэн дуу наргиан урт удаан үргэлжиллээ. Түүний дараа Абай Биржаан нарын хувийн зөвлөлдөөн бас л удтал үүр цайтал тасарсангүй. Зуны турш Биржааны дуу хоолой, авьяас чадлыг сонирхсон Абай уянгат дуу, уран шүлэг гэдэг бол амьд яваа насны аргагүй нэгэн нандин чанарын дээд оргил нь юм гэж бодсон учир урьд хожид дуулдаагүй нэгэн шинэ хөгийн шилдэг бадгийнхаа эхийг яриан дундаа Биржаанд дуулж өглөө.

	 

	Сайхан дуу саруулхан ая

	Чихээр ороод биеийг эзэмдэнэ 

	Сэтгэлийн зүрхийг бодлоор тэтгэгч 

	Сэвгүй дууг над шиг хүснэ үү?

	 

	Биржаан Абайг гүн бодолтой ухаантай залуу гэж бодож байсан юм. Гэтэл энэхэн бадгууд нь түүнийг бас зохиолч, их уран үгний эзэн мөн болохыг тодотгон харууллаа.

	— Абайжаан! Миний дуунууд чамайг хөдөлгөн хөгжөөлөө гэж чи ярьдаг сан. Гэтэл чи бол, тэр дуунд байгаа, бидний олж хараагүй утга учрыг дэлгэн нээж харуулах юм. Үүгээр чинь би бүхий л амьдралаараа ихээхэн өртэй болж хоцорч байна шүү дээ! гэнэ.

	— Хэрэв тийм бол Биржаан ах минь, хэтийн зорилго нэгтэй юм даа, та бид хоёр!

	— Хэтийн зорилгын хувьд нэг маань цаашаа, нэг маань наашаа болж мэдэх л юм. Харин чамд хэлэх гэж бодсон нэгэн зүйл бол, дуу хөгжмийг өөрөө яаж л хүндэлдэг вэ, би уран үгийг тэрэнтэй чинь адилхнаар анх удаагаа үнэлэн үзэж хүндлэн соёрхож байна гэвэл, чи надад юу гэж хэлэх сэн бол? Чи намайг зөндөө л юм өглөө гэж ярих юм. Өөрөө надад хэчнээн ч их юм өгснөө бас нэг бодож үзээч дээ гэв.

	Абай зунжингаа Биржаанаас бүх л дундад зуу, Арган, Найман, Херей, Уакийн дуучин, хөгжимчин зохиолчдын тухай ухаантнуудын тухай ихэд сонсож сонирхож, цээжилж тогтоож байсных нь нэг санаанд нь ороод:

	— Биржаан ах аа! Хэрэв бид өөрсдийгөө соёл уран чадварыг үнэлж үздэг хүмүүс мөн гэж үзэхэд хүрвэл, чухамдаа ёстой л гэрэлт оройтой, гэгээн оргилтой тийм л соёл урлагийг л хүндэлж үзэх хэрэгтэй байна. Үнэндээ ч та тэндээ ганцаардан гачигдах нь зайлшгүй юм. Гэхдээ тэр сайн сайхны төлөөний замнал бол элдэв муухай юмны зөрчилтэй хутгалцан явах нь дамжиггүй гэдгийг хоёулаа сэтгэлдээ хадгалъя! гэлээ.

	Энэ үг бол энэ хоёрын жинхэнэ ойлголцон ололцсон цэг нь мөн болов бололтой. Жанботаагийн, Азанбайгийн уур хилэнг уран үгээрээ боосон Биржаан, энэхэн үед эрэлхэг нэгэн хөдөлгөөн хийсэн болох нь сэтгэлд нь орсон мэт сууна.

	Хэл яриа хэдэн талыг хамтатгасаар, хэдхэн мөчийг эмхэтгэсээр сүүл тийшээ нэгэн цэгийг тулан намдаж хоёр тал хэсэгхэн зуур амсхийн дуугүй болцгоолоо.

	Оройтож унтсан зочид үд ойртуулан босоод, цай ундаа ууцгаасны дараа, одоо нэг их сааталгүй явцгаахыг яаравчилцгаалаа.

	Морьдыг нэлээд түрүүн авчирч тохож бэлдэцгээчихсэн байв.

	Абайгаар удирдуулсан Биржааны бүхий л найз нөхөд нь эрэгтэй эмэгтэйгүй гадагшаа гарцгааж, хүндэт зочдыг сугадацгаан мордуулах үед Биржаан хамгийн сүүлчийн удаа ах ёсны хүсэлтээ залуу дуучдад гарган:

	— Амир чи өөрөө эхлээд Айгерим, Үмитэй нар дагаж «хорин тав»-ыг нэг дуулаач, миний хайртай, үнэтэй дүү нарыг минь ахтайгаа салах ёсоо гүйцэтгэн хэлсэн «Баяртайг» нь тэр төлөөлөг! гэв.

	Их л онцгой хүсэлт гээд Биржаан шиг хүний бие байдалд нь тохирох л хүсэлт, ганган бөгөөд эрх хүсэлт.

	Абай ч зөвшөөрөн дэмжиж, ойлгонхон зогсоно. Залуучууд ч гэсэн саатаж түдсэнгүй. Аятайхан гэгчийн эхэлж хослуулан уянгалууллаа. Нэгэн бадгийг дуулж гүйцтэл нүдээ онийлгон, ялимгүй инээмсэглэе гээд уяран чагнаж байсан Биржаан морин дээрээсээ «Жаахан хүлээгээрэй» гэсэн дохио өглөө. Халиун эмжээртэй, ногоон хилэн гадартай годон тоорцог малгайгаа арагш нь дарсхийж саяын залуучуудыг харж мэхэсхийн ёслоод, одоо өөрөө нэгэн дуу дууллаа. Урьд энэ зуны турш дуулаагүй дуу байна. Үнэн хүсэл, алсын мөрөөдлийг илчилсэн ганган хоолой хүнгэнэн гарах нь бахдалтай

	 

	Ээ залуу нас!

	Энүүгээр чи өнгөрөх нь! 

	Баяртай, чи баяртай!

	 

	гэж нэг инээснээ царай нь цайн ягаарч мориныхоо жолоог алсын замын зүг залан эргүүллээ. Хойноос нь хөдөлгөөнгүй гөлрөн ширтэцгээж байсан Абайн хэсэгт зориулсан дуугаа үргэлжлүүлэн дуулсаар холдсоор байна. 

	Хүн хүнээс урьд үүний учрыг ойлгосон Абай:

	— Огт шинэ дуу шүү!.. Чухамдаа энүүхэн энд бидний дэргэд, бидэнтэй салах ёслолд зориулсан дуу байна. Ёстой л үнэн зүрхний үг! гэсээр тагнай ташин чагнана.

	Абайн энэ үгнээс ч гэсэн шинэ дууны үг цувралдан урсан гарч ирж байгааг ажсан Амир үсрэн очиж уяанд байгаа морио тайлан авч алавхийн мордоод:

	— Ядаж аяыг нь тогтоож авъя, ямар ч ул мөргүй үлдэх гэж, дэндүү хэрэг болно гэсээр зочдын хойноос давхин одлоо. Тэр зочдоо гүйцэн очиж, зэрэгцэн хамтарсаар цаашаа явлаа. Биржааны дуу намдалгүй сонсогдсоор байна. Абайн нөхөд хөдөлгөөнгүй чагнасан хэвээрээ л зогсоно. Удаан ч зогслоо. Дуу үргэлжлэн цуурайтсаар л:

	 

	Ээ залуу нас!

	Энүүгээр чи өнгөрөх нь!

	Баяртай, чи баяртай!

	 

	Зочид улам л холдсоор байна. Айгерим Үмитэй нарын чихэнд дууны сүүлчийн дахилтын ая тодхон цуурайтсаар байна. Алсаас хөхрөн харагдах бэлийг өгссөөр, Биржааны хэсэг явж байна,

	— Хэчнээн сайхан гоё хоолой вэ? Одоо хүртэл, бага нүүдлийн газар холдтол сонсогдох гэж гэсээр Ербол, амтархан ташна. Хэдэн мөчийн дараа тэд дуугаа цуурайтуулсаар бэл даван далд орлоо.

	Амир, бэлийн наахан талд тэднээс салж, эргэн давхисаар ирж явна. Түүнийг хүрээд иртэл нь Абайн нөхөд байрнаасаа хөдөлсөнгүй. Амир сурч тогтоож ч чадсан байв. Тэр ойртоод ирмэгцээ: «Ээ залуу нас!..» гэсээр саяын дахилтыг яг хэвээр нь дуулсаар ирлээ.

	— Ямар нэртэй дуу гэнэ вэ? гэж Үмитэйг асуухад гэнэтхэн асуусан асуултад бантсан Амир дуугүй ангайж зогсчихсоноо,

	— Ээ лүд ээ, үгүй бас нэрийг нь асуусангүй! гэв.

	— Түүний нэрийг сая Ербол хэл ээ биз дээ? Бага нүүдлийн газар холдтол сонсогдож байна гэсэн биш үү? Түүний нэрийг Биржаан ч гэсэн бодоогүй л байгаа биз. Дууны нэрийг «Бага нүүдлийн газар» (Козыкөш) гэж нэрлэе л дээ гэж хэлээд, Абай гэрийн зүг эргэн хөдөллөө.

	Яг энэ үед эдний дэргэд будмал улаан таягаа барьсаар Күнке авгай хүрээд ирлээ. Абайгаас эхлээд бүхий л залуучууд тэр хүнийг хүндэтгэн мэнд усаа асуулцав. Айгерим онцгой хүндэтгэл үзүүлж, өвдөг нугалан мэхийн ёсоллоо. Күнке бусад залуучуудыг харсан ч үгүй шууд Абай руу хандаж:

	— Үгүй Абай аа! Чи минь одоо яаж байгаа чинь энэ вэ? Чи хэнийг ингэж хүмүүжүүлэх гэсэн юм. Манайд ирж байсан зочдыг хэдийд ингэж мордуулан үдэж гаргадаг бил ээ дээ? Хэнийг ингэж давруулаад байгаа юм, чи? Тэр чинь хэн юм, биднийг ингэж басамжлаад байдаг? Үгүй дээ, ийм хөнгөмсөг байдлыг энэ хуй салхи шиг дэгдэж үсчсэн Амир хийсэн бол бас яах вэ, чамайг овоо ухаантай, буурьтай гэж боддог байсан минь яалаа?! гэв.

	Абай огцомхон уурлах гэснээ, биеэ барьж намдаад:

	— Ээж минь дээ, та зөвхөн айл амьтан нам гүм чимээ аниргүй л байгаасай гэж бодох юм даа, гэхдээ тийм нам гүм байдал олон олддог атлаа, наргиан хөгжөөн олдохгүй шүү дээ! гэж жинтэйхэн хэлээд, инээсээр залуучуудын зүг харлаа. 

	Ербол, Амир хоёр дэмжин авч инээлдсээр:

	— Нам гүм олдоно оо, наргиан хөгжөөн олдохгүй шүү гэж ам амандаа давтацгаалаа. 

	Күнке их л уурсан бухимдаж, Абайг эгдүүцэн нэг харснаа эргээд явчихлаа. Амир одоо бүр дураараа инээж:

	— Абай ах минь, урт удаан наслаарай! Юуны урьд том аажааг амыг нь таглаж ганц сайн болгож өгсөнд чинь баярлалаа гэнэ.

	Айгерим Үмитэй хоёр ийм эвгүй, аягүй инээдэмд их л санаа зовон уйлцгааж байснаа дуу гарган инээд алдаад тэрэндээ бас ичээд, гэр тойрон нуугдаад гүйчихлээ. Дур зоргоороо өссөн эрх танхил Амир аажаагийнхаа хойноос нүд салгалгүй ширтсэн хэвээрээ.

	— Яадаг юм тэгээд, би үхэх ёстой юм уу? Үгүй ер нь Амир хэрэв дуу дуулчихвал шашны эсрэг болчихдог хэрэг үү? гэж эрх дураараа загнасаар тас тас хөхөрнө.

	Тэр Биржаан тэгээд явсных нь дараа тэр зуны нэгэн өдөр Олжайнхны дунд нэгэн эвгүй явдал дэгдэж эхэллээ. Үүний эх нь зуны нэгэн нам гүм шөнө, сартай саруулхан тэнгэр өөд, зовлонгоо тоочин далавчаа дэвсэн хонгор сэтгэлийн нэгэн дуу дуулагдсанаас эхэлсэн юм. Айлуудын түрүүч нь зуслангаасаа уруудан бууж, хоёр тийшээ хуваагдан нүүсэн зэргэлдээ нутгийн Тобыктын ба Херей овогтны хулгай зэлгий, шөнийн явдалтнууд нь өөрсдийнхөө явдал гүйдлийг ширүүсгэж эхэлсэн ийм үед дээ. «Авчихлаа, авхуулчихлаа», «хөөгөөд явчихлаа, алдчихлаа» зэрэг үгнүүд шөнө болгон шахам дуулдаад байдаг боллоо. Тиймэрхүү дүрвээнтэй шөнүүдэд Жигитекийнхэн адуугаа олон айлуудын төв рүү бэлчээдэг байв. Нэг өдөр олон адуу Караша, Кауменийнхний айлуудын хажуугаар, хүйтэн булгаас услагдаад, Сыбайлас - Каршыгалын хөндийг даган бэлчин явлаа.

	Авлаа, алдлаа гэдэг шуугиан дэгдсэн үе болохоор эртэй бяртай гэсэн харчуул, шөнөжингөө морин дээрээ хөдөлшгүй суун адуугаа манана.

	Өөрийн адуу гээд байх онц юмгүй мөртөө адуу манах нэрийдлээр өнөөдөр Ораалбай адуучдыг дагаад манаанд гарсан байна. Түүний дэргэд Карашаагийн хүүхдүүдийн дунд чадалтай, дайсанд ширүүн, дайнд баатар гэж нэрлэгдсэн Абылгазы цуг явна.

	Таргаар нь сойсон хар алаг мориндоо хэлтгий суусан тэр, хатаасан хар шийдмээ эмээлийнхээ урд бүүргийн ар талаар хөндөлдүүлэн дамнуулан тавиад, хөнгөн бор тэрлэгийнхээ энгэрийг гэрэлт сарны өөдөөс дэлгэн задалж орхиод, жижигхэн малгайныхаа нэг чихийг дотогш нь нугалан өмсөж, Ораалбайгаар юм яриулж өөрөө чих тавин чагнасаар, хааяа нэг шатхийлгэн нулимж, адуунаасаа бага зэрэг холдон гараад газрын байдлыг ажин харна.

	Адууны бэлчээр, газрын байдлын талаар өчүүхэн ч бодолгүй, зөвхөн зүүдэндээ үзсэн эх захгүй далайн дунд хөвж яваа мэт гүн их бодолд орсон Ораалбай, ойрын төрөл, дотнын итгэлт ахмад насны Абылгазыд бүх л бодсон санаснаа илэн далангүй тоочин ярина. Өнөөдөр гэрээсээ мордоод гарахдаа ч гэсэн чухам хаачих, юу хийхээ ч шийдэлгүй, элий балай байдалтай гарсан юм байна. Ер нь ч нойр хоолоо алдаж сэтгэлийн зовлонд орсоор нэлээд ч уджээ.

	Харван очиж унтардаг гэрэлт одны адил, түүний сэтгэлийнх нь од ч гэсэн тэгж их гэрэлтэн харваж ирээд, одоо унтрахын даваан дээр байна. Бүх сайн сайхнаа гал халуун сэтгэлээ, халуун дөлөө түүнд зориулж зөвхөн энэ жил, нэгэн орой дэлгэсэн Керимбала хэдхэн хоногийн дараа түүний нүднээс нь далдирч явах нь байна.

	— «Каракесекээс нөхөр нь ирэх юм» гэнэ. «Энэ удаа аваад явахаар ирнэ» гэнэ. Тэгвэл Ораалбай ёстой зовлонгоо л өвөртөлсөөр, өнчрөн хоцрох юм. Энэ хорвоо ертөнцөд аргалах арга чарга гэж байна уу? Үгүй юү? Энэ залуу насандаа түүнээс өөр хүсэх хүлээх юм юу ч алга. Түүний дараагийн хүсэл мөрөөдөл эс биелсэн ч яах вэ. Гал халуун залуу нас нэг л хүсэл мөрөөдөлтэй байдаг бол, төр зөвхөн, ганцхан Керимбала! Түүний төлөө амиа өгөхөд бэлэн. Тэгэхдээ заавал бугуйнаас нь барьж байж л үхэх хэрэгтэй. Урт гэзэг зөөлөн хонгор үсийг нь Ораалбай өөрийнхөө мөрөн дээгүүр дамнуулан байж, өндөр гоолиг нурууг нь бүсэлхийгээр нь алдлан тэврэн байх, үл хагацах тийм л нэг цаг тохиолдон байж, тэгээд хоёулыг нь хорвоо ертөнц бүхэлд нь залгиж хамтад нь булшилсан ч гомдол алга! Хэлэх үг ч алга, ёо ч гэхгүй байхаар байна.

	Ораалбай түрүүнээс нааш энэ тухайгаа Абылгазад ярилаа. Энэ жилийн хавар, Биржаан ирэхээс нэг сарын түрүүнд хоёр залуу уулзан учирцгаасан ба түүнээс хойш хүн амьтанд мэдэгдэлгүй дотор сэтгэлийг нь хайран төөнөсөн зовлонгоо нуун дарсаар өдий хүрсэн юм байж. Залуу хархүүгийн үгийг, дув дуугүй тайван явж сонссон Абылгазы Ораалбайн үгийн эцэс хавьд хэд хэдэн асуулт асуулаа.

	Абылгазы уулаасаа буурь суурьтай, чийрэг хүдэр биетэй, хэлснээсээ ч, хийснээсээ ч буцдаггүй хүн билээ. Тэр урьдаар «Зөв, буруу» гэж хэлэхийн тулд ганц нэг зүйлийг лавлан:

	— Хүүхэн ямаршуу бодолтой байгаа бол? Тэр бас чам шиг дуртай байгаа юм уу?

	— Хүүхэн хэлэхдээ, «үхлээ ч гэсэн, чамтай хамт үхэх юм сан» гэж л байсан юм.

	— Аа тэгвэл тангаргаа няцаж үгнээсээ буцвал сүнс зайлаг... Юу ч болсон хүчээ хуралдуулж, хүссэнээ хий! гэж ганцмөсөн хэлчихлээ.

	Ораалбай, ахмад хэдийнхээ дотроос энэ хүнтэй ингэж зөвлөлөө. Хэл ярианы тусламж ч болов, тэгж хэлсэн явдалд их ч баярлав. Өөр нэгэн зөвлөх хүн Базаралы байсан юм.

	— Базекээ юу гэх бол, бүр шийдлээ гэж хэлчихвэл болох болов уу? гэж эргэлзэнэ.

	Абылгазы мөн л түгдэрсэнгүй,

	— Дурласан хүүхэн чинь Керимбала болбол, тийм гоё хүүхнээ оргүй алд гэж тэр хэлнэ гэж үү?! Өчигдөрхөн өөрийнх нь хөл гарыг нь хүлүүлсэн Балбалагаа тэр яах вэ? Зорьсноо л хийх хэрэгтэй. Нэг л эхэлчихвэл Базаралыгаар барахгүй, бүх Жигитек чиний талд гарна, тэгэхгүй гээд тэд хаачих вэ?! гэв. 

	Ийм сайхан үгийг сонссон Ораалбай тэвчиж ядсан байдлаар мөнгөн сүүлт бор саарлаа хэд дахин ташуурдан дэвхцүүлнэ. Яг энэ үед энэ хоёр Каршагаалы хавийн нэгэн өндөрхөн бэл дээгүүр гарчихсан ч байв. Морьдынхоо жолоог татаж, бага зэрэг зогсоцгоон хавь ойрын чимээ анирыг чих тосон чагнавал, тэр дорхноо Ораалбайн чихэнд, Каршыгаалын зүгээс сунан хүрэх нарийхан дуу тодхон сонсогдов. Өөрийн эрхгүй «Чи минь хаа байна вэ?» гэж тэнүүчлэн эрнэ.

	Жингэнэсэн нарийхан дуу хэдийгээр холын холоос алдаг оног сонсогдовч хайрт юугаан хайн сурагласан халуун зүрхний шаргуу эрлийг тодосгон тусгана.

	Ораалбай хамаг тэвчээр тэсвэрээсээ бүрмөсөн саллаа.

	— Ах минь дээ! Энэ дуу намайг дуудаж байна шүү дээ! Дуу яг л Бөкеншийн зуслан хавь каршытаалы орчмоос бүр Сүгирийн айлуудын дундаас гараад байна гэнэ. 

	Унасан морь нь ч гэсэн тогтож ядан шилгээж сарны гэрэл дор гялалзан эргэлдэнэ.

	— Нээрээ тийм байна. Сүгирийн айлуудаас л гараад байна. Ээ бурхан минь, аргагүй л ерөөлтэй хоёр юм даа гэж Абылгазы хэг хэг инээнэ.

	Юунаас ч айдаггүй Абылгазы түрүүний Ораалбайд хэлсэн үг бол, тийм ч их бодуулж, сэтгэлийг нь зовоосон үг биш юм. Ямар ч хөдөлгөөнгүй чимээ шуугиангүй явсанд орвол морин төвөргөөн гаргаж, энэ тэр асуудал дэгдээж явдаг заншилтай болчихсон тэр, залуу хар хүүгийн ноцож байгаа сэтгэлийн цогийг, улам үлээн улайсгаж дөл болгон оволзуулахыг хүссэн ч юм. Үнэндээ ч иймээ тиймээ асуудал гарвал, биеэ бодож хувиа хичээгээд хоцордог ч хүн Абылгазы биш юм. Унаж яваа харлаг морь, унжуулж яваа хатсан хар шийдмээ Ораалбайн замд зориулахаасаа буцахгүй нь ч лавтай.

	Ораалбай мэт, залуугийн цог жавхаа бадарсан харчуул хэн нь ч гэсэн учир байдлаа энэ Абылгазыд ирж хэлээд, нөхрийн тусыг хүртэж зүг чигээ заалган явдаг удаа олон байсан юм.

	Ораалбай бүр тогтох аргаа баран:

	— Хэлсэндээ хүрэг, хүссэндээ очиг гэж хэлсэн ёсоороо бодож байгаа бол, одоо явъя даа ах минь, өөрөө ч хамт явна биз. Аз заяа минь дутсан ч, давсан ч эцсээ үзье. Намайг л дуудаж байна шүү дээ, булзаарч хоцорсонд орвол, булшлагдаж хоцорвол хавьгүй дээр биз дээ. Явъя даа, одоо гэлээ. 

	Тэгээд хоёулаа:

	— За явъя! За явъя! гэлцсээр морио ташуурдсаар уруудан давхиулчихлаа.

	Үүнээс хэдхэн мөчийн түрүүнд Ораалбай, чухамхүү бодож санасан эцсийн мөрөөдөл нь юу болохыг өөрөө ч эвлүүлэн хэлж чадахгүй байсан бол одоо тэр мөрөөдөл нь саарал морины салхин хурд эрчтэй уралдан булаацалдана.

	— Түүний ариухан зүрхэнд нь саяын дуу бол жинхэнэ Керимбалагийн өөрийнх нь дуу гэдэг бат итгэл ноёрхжээ. Хэн дуулж байгааг нь мэдэхгүй ч байсан «Тэр мөн!» гэнэ... Давхин ирж яваа замдаа нүднийх нь өмнө дуутайгаа хамт найгалзсан дугариг цагаан царайтай дун цагаан хоолойтой, хун сайхан хүзүүтэй хонгор хайрт хүү нь харагдан далдарсаар байна.

	Тухайн ийм явдлыг яг энэ оройн ер бишийн хүчин чадалтай энэ нэгэн дуу өдөөгөөгүй байсан бол, тэр өөр олон өдөр шөнө, бодон ядан зовлоо гээд шийдэж чадах байсан уу?! Бүү мэд. Аа харин энэ сайхан дуу санамсаргүй сонсогдож, ариун нандин сэтгэлтэй амраг хүүгийн зүрхийг аянгын адил донсолгож, азнах тэсвэрийг нь алдагдууллаа. Тунгалаг гол нь тольдсон, уудам ногоон хөндий Каршыгаалы энэхэн үед сарны цагаан гэрлээр нөмрөн хучигдаж цайвартан харагдана. Намрын сэрүүн амьсгал, цагаан уур татуулан голын хавиар бууцтай зарим айлуудыг битүүлэн ороож, халхлан нууна. Гол даган буусан арав гаруй бөөн айлуудын ихэнх нь аль хэдийнээ унтсан бололтой, гал нь унтарч өрхнүүд нь бүтээгдсэн байна. Зөвхөн зарим айлуудын тушаа өнгөрөхөд, хотоо манасан хоньчдын нойрмоглосон дуу л сонсогдоно. Нохдын дуу ч гэсэн ховор дуулдана. Тэгж зүүрмэглэсэн хөндийд тэвчээр алдам сайхан дуу л улам тодрон үелзэнэ. Давхилт дунд чагнасан хоёр залуу эмэгтэй хүний дуу гэдгийг лавтай мэдлээ. Сүгирийн айлууд бол тэр гол хэсгийн олон том цагаан гэрүүдтэй айл мөн. Дуу тэр хэдэн гэрийн тэндээс хөөрөн гарч, тэндээ уриалан дуудна. Хоёр залуу эгцлэн Сүгирийн айлуудыг хүрээд ирэхэд, түрүүний дуу эндээс биш, эдний хажуугийн өөр айлаас гарч байгаа нь сая л тодорхой боллоо. Дуу хэдийгээр Сүгирийнхээс өөр айлаас гарч байгаа ч гэсэн Ораалбайн сэтгэл түгшсэнгүй, учир нь тэр ойртох тутам, дууны ая, нугалаа бүр гарцаагүй Керимбалагийн хоолой мөн гэдэгт бат итгэж байв. Газрын тэр холоос, хамаг сэтгэл зүрхийг нь өөртөө татаж, түүний зүрхэн итгэлийг төөрөгдүүлэлгүй биедээ ирүүлсэн тэр чадалтай дуу, чухамхүү хайрлагдсан Керимбалагий минь дуу мөн гэж бодохоос тэвчиж ядсан залуугийн бор зүрхийг нь булгиулна. Тэр дотроо: «Яасан ч сайхан бэлгэ дэмбэрэлтэй юм бэ? Гүн харанхуй шөнө, уудам зуслангийн нэг захаас минийхээ зүрхийг алдалгүй олсон, ариун цагаан сэтгэлт амраг хонгор чиний минь алаг зүрх яасан ч аягүй юм бэ?» гэж бодсоор Керимбаладаа үнэнхүү ерөөлөө дэвшүүлсээр ирж явна.

	Хөл хөдөлгөөн хоригдсон үед морин төвөргөөн түжигнүүлсээр гэнэт гараад ирсэн энэ хоёрын чимээ, дуу гарсан айлын бүх нохдын анхаарал шуугианыг өөрийн зүг татлаа. Тэглээ ч гэсэн дуу тасраа ч үгүй, намдаа ч үгүй. Олон янзын дуу боргиотой олон ноход хуцалтаараа энэ айлын бусад бүх дуу шуугианыг дарж дийлээд байгаа ч гэсэн, Ораалбайн чих одоо Керимбала «Хорин тав»-ыг дуулж байгааг тодорхой олж сонслоо. Эв хавгүй тасралтгүй олон нохдын хуцалдах нь яг энэ нэгэн үед Ораалбай Керимбала хоёрыг тойрон хүрээлсэн энэрэх сэтгэлгүй хүйтэн хорвоо ширүүн орчны шинжгүй маргаантай яг адилхан юм шиг санагдана.

	Керимбала охиныг Хапаа эгчтэй нь (ахынх нь авгай) хамт зэргэлдээ айлын нэгэн хүүхэн хийсэн Бастангадаа27 урьсан юм байж. Тэд эндээ дүүжин тоглоом байгуулаад, түрүүнээс нааш Керимбалаг дүүжин дээр дахин дахин суулгаж дуу дуулуулаад бусад нь түүнийг бахдан чагнацгаана.

	«Удахгүй өөр хүнийх болон явчихна даа. Огт танихгүй юм шиг болчихдог бол уу, хайран сайхан охин, хайран ч залуу нас, ингээд л өнгөрчихдөг байх даа» гэж дотроо ихэд харамсан бодовч гадагшаа гаргаж хэлж чадахгүй дэмий л зовницгоож байгаа найз олон охид, эгч дүү нар мөн ч олон байгаа бололтой. Угийн хайртай бөгөөд итгэлцсэн дотнын хүн, ухаантай Хапаа эгч нь Керимбалагаас бусад хүнийг бараг л дуулуулахгүйгээр, зөвхөн Керимбалад л дур зоригоороо зовлонгоо тоочих, дуртайгаа дуулах тийм эрхийг олгосон байна.

	Тэр өөрөө дүүжингийн утсыг гараараа татаж түрэн хөдөлгөх зуураа нүднийхээ нулимсыг Керимбалагийн хараанаас нуусхийн байж үе үе арчина. Яг энэ үед Ораалбай ч хүрээд ирлээ. Цагаан бор морьтой, хатсан цагаан шийдэм барьсан, өндөр бөгөөд нарийхан гоолиг биетэй залуухан дүүжин тоглоомын дэргэд, хажуу дахь нөхрөөсөө түрүүлэн хүрэв. Тогтож ядан эргэлдэж байгаа мориноосоо Ораалбай тавхийн үсэрч буухад нь Керимбалагийн дуу гэнэтхэн тасарчихлаа. Сарны бүдэгхэн гэрлээс бий болсон юм шиг сацраг цагаан туяанаас тогтсон ч юм  шиг сайхан залуу гэнэтхэн гараад ирлээ. Оргүйгээс бий болсон шөнийн гүнд замхрах дууны аяар төрж ирсэн энэ залуу өөрөө ч ганган дуутай цэц булаацалдана.

	Яаравчлан алхсан Ораалбай дүүжингийн дэргэд ирэхэд, хэлээр хүргэж боломгүй сэтгэл зүрхний үгийг зөвхөн үл ажиглагдам хөдөлгөөнөөрөө «Чи минь ирэв үү? Чамайгаа үзэх завшаан олдож байна уу?» гэж асуух нь лавтай.

	Керимбала хэнээс ч зовж түгдэрсэнгүй, шууд хүрч ирээд хархүүг гараас нь барьж, хуруунуудыг нь чанга атгаад хөтөлсөөр дүүжинд аваад очлоо. Цугларсан олон хоёр дуучныг шохоорхон харцгааж, ээлж дугараа шилжүүлцгээнэ.

	 

	«Ажин харахад царайлаг чамдаа 

	Алаг зүрх минь догдлон тэмүүлнэ...»

	 

	гэж Ораалбай эхлээд Керимбала хослуулан дагана. Санан мөрөөдсөөр учирсан хоёр зүс царай сарны доор гялалзан туяарна. Ахмад дуучин мартагдашгүй Биржаан дэргэд нь ирж «Хоёулаа нийлж, хосоороо жаргаарай» гэж зөгнөлт ерөөлийг дэвшүүлж түмэн зовлонг туулан гарах зөв замаа зааж байх шиг санагдана. Керимбала Ораалбай хоёр нийлж суугаад олон ч дуу дууллаа. Санан санан, бодон бодон мөрөөдсөн хоёр хэлж баршгүй сэтгэлийн давлагааг тасралтгүй дуугаараа илчилж ядан солилцоно. Заримдаа ээлжлэн нэг нь нөгөөхийгөө чагнах юм, эсвэл хоёулаа нийлцгээн тоолон баршгүй, хэмжиж дуусашгүй жаргал зовлонгоо хослон дуулах юм. Тэр дуунууд яван явсаар хоёулынх нь сэтгэл зүрх ухаан бодлыг нь бүрэн ч эзэмшив бололтой, ирэх үеийн амьдрал хэрхэн яах тухайгаа ч хэлэлцэн тэд тохирлоо.

	Абылгазы хоёр залуугийн гадаад байдал, дуу хоолойг нь удаан харж, удаан чагнасны эцэст «Энэ хоёрыг зөвхөн үхэл л салгах байх даа» гэж бодлоо. Тэр өөрөө Акимхожаагийн эхнэр Хапаатай үеийн хүн шиг тоглодог байсан юм. Үнэндээ ч өөрөө Акимхожаатай нас байдлаараа ойролцоо билээ. Тэгээд бас төрөл саднууд дотор үргэлж эв түнжин сайтай байсан юм. Цөөхөн үгээрээ ах эгч хоёр бүх байдлыг ойлгож бүх залуучуудыг өөрснөө удирдан чиглүүлж, Керимбала Ораалбай хоёрыг олноос салган тусад нь явуулж амжлаа. Ораалбай Керимбалагийн налархай нарийн биеийг нь тэврэн байж өөрөө өнөө шөнө ямар хэргээр ирсэн тухайгаа ярьж эхэлтэл Керимбала түүнийг яриулсангүй.

	— Эгэл хайрт, элэг зүрх минь гэсээр түүний хацарт нь халуун хацраа тулгахад хоёр нүдэнд нь дүүрэн нулимстай байлаа. Хэсэгхэн мөчийн дараа тэр нулимсаа залгисан мэт болж хоолойгоо засан, гэрэлт хорвоо ертөнцөд төгсгөлгүй их гомдолтой байгаагаа гүн санаа алдан илэрхийллээ.

	— Хайрлах энэрэх сэтгэлгүй хатуу ширүүн тэнгэр бурхнаас чи бид хоёрыг цээрлэн цаазлах цаг нь ойртов бололтой. Хэдийгээр санаагаа сая, бодлоо буман зүгтээ дэлгэлээ ч гэсэн чамаас хагацан салах сэтгэл надад алга. Яах гэж ирснийг чинь ойлгож байна. Түрүүний надад хэлж байсныг чинь бодож их л эвгүйрхэж байсан юм сан. Одоо чиний хэлснээр л болъё. Хаашаа яаж хөдлөхөө өөрөө мэд. Би дагахад бэлэн байна. Биднийг төрүүлсэн өвөг хөгшид минь өмөг түшиг болно биз, хонгор минь гэлээ.

	Ораалбай энэ хэдэн үгний дотроос өөрийнхөө хүсэж байсан «хайрт хонгор» гэсэн үгийг сонсоход хамаг биеийн халуун дөлөөр төөнөгдөх адил болж саламгүй нягт тэврэн үнсэх зуураа Керимбалагийн өөрийнх нь хэлсэн «хайрт минь, хонгор минь» гэдэг үгийг халуун хайр үнэн дурлалын гоцхон хоолойгоор тодхон гэгч шивгэнэн хэллээ.

	Түүнээс хойш нэг л өдөр өнгөрлөө. Дараа өдрийн шөнө Ораалбай үеийнхээ гурван залууг дагуулан ирж Керимбалаг авч явав.

	Ухаан бодол бүх хүчийг дийлсэн залуугийн халуун, өдрийн цог, энэ хоёрыг ийм байдалд хүргэлээ. Тэр хойгуур Олжайгийнхан тэнгэр хагарч аянга бууснаас дутуугүй сүйд майд болж байв. Керимбала бол, хөх алаг адуу нь хөндий талыг бүрхсэн баян Сүгирийн охин. Түүний очих газар нь Каракесен, Камбаарын хамгийн чадалтай баян хүний нэг ээ. Тэднийхээс сүрэг сүргээр нь хэд хэдэн удаа алаг адууг нь тууж авч байсны хариуд охин юугаан онцгой байдлаар бэлтгэн зэхэж найртай цэнгэлтэй, нэртэй сүртэйгээр өгөх гэж тэр бодсон юм.

	Бөжей, Сүйндег нарын үеэс нааш өнөөдрийг хүртэл эвгүй үг, хавгүй хэрэг гарч байгаагүй эдний дунд суурь бууриа олоогүй, согоо хоёр залуугийн энэ нэгэн явдал бүх Бөкеншийг халуун төмрөөр хайрахын адил донсолголоо. Тэр нь тэгээд ядахдаа жирийн нэг Бөкенши биш сүртэй Сүгир нь байв. Сүйндег үхсэнээс хойш түүний хойчийг залгамжилж жолоог нь залсан хүн энэ Сүгир байсан юм. Тэр олон адууныхаа аагаар нэгэнд нь «өнгөөр» нэгэнд нь «мөнгөөр» өгч барьж яваад нэлээн баяжиж ч амжлаа. Сүүлийн үед тэр бүр ч дээгүүр зантай, дэнжээр нутагтай болсон билээ. Бөкенши нарын дотор саяхан хүртэл «Энэ чинь манай морийг унаж явна уу даа?» гэж Сүгир борлог морь унасан хүн бүхнийг харддаг болсон гэдэг яриа ч дэлгэрч байв. Тэгж алдаршиж байсан Сүгрийн харьяат Бөкеншийн Байгөбек, Жангөбек зэрэг овог төрлүүд, Борсак, Делекейнгуай зэрэг хань хамсаатнууд нийтээрээ газар хөдөлснөөс дутуугүй дүрвэн хөдөлцгөөв.

	Сүгир Акимхожаа, Балкожаа, Нурхожаа мэт хүүхдүүдтэйгээ нийлэн донсолгохдоо «Эхлээд Жигитекийнхний бүх адууг булаан дээрэмдэж авахаар» болцгоолоо. Хауменийг талан тонохоор нэг төлөвлөлөө. Бүхэл Жигитек төрөлтөн бүрд: «Үзэлцэхийг хүсвэл болзоот газраа хэл! Эсвэл өдөр шөнө нэг хоногийн дотор хүү хүүхэн хоёрыг гар хөлийг нь хүлэн боож, бидний гарт шилжүүл!» гэж сүр далайлгав. Ингэж дөлийн адил дэрвэлзэн зүг бүхэндээ хазайн хальсан уур хилэн сүүл сүүлдээ бага зэрэг намжин тайвширч Бөжейнх рүү элчин мордууллаа.

	Тухайн үед Жигитекийнхний урьдын удирдагч томчуул нь Бөжей, Байдал, Түсип нар цөм нас барж, одоо нийтийн өмнө үг төлөөлж найдвар хүлээхээр хэдхэн залуучууд үлдсэн билээ. Тэд Бөжейн хүүхдүүд Жабай, Адил нар зөрүүд зантай, нэг л чиглэлтэй, шинэ залан гэж нэрлэгдсэн Бейсемби, бас «Хувхай толгойноос хуурганы мах гаргагч» гэж алдаршсан ов зальтай Абдилда нар байсан юм.

	Өглөө үүрээр үймэн сандарч үг шуугиан дэгдэж дээшээ доошоо давхилдаж явсан Бөкенши нарын зэргэлдээ саахалт шахам байсан Жигикийнхэн дуулж мэдсээр үзэж харсаар байлаа. Ялангуяа ганцхан бэлийн цаана байсан Карашаагийнхан зай завсаргүй мэдээ авсаар байв. Хүн амьтан явуулж Бөкенишийнхний эргээсээ хальж энгүй талыг бүрхэх гээд байгаа үерлэсэн уур хилэн, зөвлөгөөн яриануудыг нь хүртэл мэдэж байв. Өөрсдөө мэдэхийн зэрэгцээгээр өөр бусад Жигитекүүдээс ч гэсэн элчин, өртөөчин явуулж үе үе хэл мэдээ хүргэж байв. «Талан дээрэмдэнэ», «адууг нь булаана» гэдэг үг гарсан даруйдаа л Жигитекийнкнийг Бөкеншитэй дайсагнуулан өшөөрхүүллээ. Тоогоороо олон, хэзээ язааны дайн дажнаас буцаж хянан үзээгүй Жигитекүүд тэр л өдрийн үдээс эхэлж шийдэм бороохойгоо бэлдэж барин морь юугаа сойж эхлэв. Бөкеншнүүд Жигитекүүдэд элч явуулахын зэрэгцээгээр, завсрын хамсаатнууд бас хүн явуулж байв. Энэ тухай хэл мэдээ авсан Жигитек ч гэсэн тэр завсрын хамсаатнуудад давхар хүн, дагавар морьтой элчин давхиулж гарлаа. Хоёр талын аль аль нь ч гэсэн энэ удаад: Завсраас орж зай зүгийг нь олж хоёр талыг эвлэрүүлж найрамдуулж өгнө байх, хэн хэнийг нь хохируулахгүйгээр шийднэ байх гэж найдсан хүн нь Айдос байсан юм.

	Олжай овог Айдос, Кайдос, Жигитек гэж гурав хуваагдах бөгөөд түүний Кайдос нь өнөөгийн Бөкенши юм. Нөгөө Айдос нь энэ орчиндоо ялангуяа Тобыктын дотор хүч тамираараа, хэрэг төвгөөрөө алдаршсан Иргызбай, Көтибак, Топай, Торгай гэж 4 овогт хуваагдана. Айдосыг завсрын хамсаатнаар урвасан хоёр тал хоёулаа эдний Иргызбай Көтибакуудад нэг бүрчлэн явж хэл мэдээ хүргэлээ. Тусгай элчнүүдийг Хунаанбайнх руу, Кулашахынх руу мордууллаа. Байсалын байрыг эзэлж Көтибакийн үнийг хэлэх Жиреншед ч мөн хоёр талын элч нар ээлжлэн ирж байв. «Айдос» гэдэг нэрийг барьж нийтэд нь өчиг мэдүүлж байсан болохоор Жиренше ч тэр, Топай, Торгайн хүмүүс ч гэсэн тэр өөрийн дураар онцын хариу өгсөнгүй. Иргызбай дотроо цуглацгаан Хунаанбайнд ирцгээсэн Барлыбай голынхон Улжаныд хуралдаж байв. Иргызбайн хувьд одоогоор Хунаанбай өөрөө байхгүй, түүний оронд үлдсэн хэдийгээ удирдан үг хэлбэл хэлэх хүн, арай томоохон гэгдэх хүн нь Майбасар, Такежан нар байв. Тэр хоёр анхны шуугианыг сонсмогц өөрсдөө хаана байх тухайгаа үлдэгсдэдээ хэлж өгөөд, эрсэн хүмүүс биднийг тэндээс олог гэсээр Өскенбайн хуучин тооно Улжааны гэрт хүрэлцэн очиж өнжин хонон тэндээ байсаар байна.

	Тийм их үймээн шуугианыг дэгдээсэн хоёр залуу өнөөдөр үүр цайхаас эхлэн одоо хүртэл тогтуухан байр олж, тогтож чадаагүй л явна.

	Юуны урьд Хаумен, Карашаагийнхаар байхын аргагүй боллоо. Тэдний зуслан бол Бөкеншийнхэнтэй хэт ойрхон оршдог. Ууртай Сүгирийн догшин үг дуулдах тутам сэтгэл өвдөх ах эгч нар энэ хоёрыг эндээс явах нь зүйтэй гэж үзэцгээж байлаа. Хамаг хэргийн эзэн хаашаа ч гэсэн үл зайлах, хамгийн түрүүн буу сумны оноонд орох нь ч энэ айл мөн байсан учир, энд үнэндээ ч байх аргагүй билээ. Тэднийг эндээс зайлуулаад бүхэл Жигитекийн нуруу түшиг шүтээн болсон өвөг эцэг олон Тобыктынхны хуучин тоо нь Кенгирбайгийн айлуудыг бараадуулах санаатай тэнд авчирсан билээ. Хожим Бөкеншийн элч нар шулуухан энэ айлуудад ирж эхэлсэн учир «Нэг нь нуулаа ч гэсэн, нөгөө нь шивгэнэж орхиж мэднэ. Бөжейгийн ариун байрыг ард олны доторх нүгэл ер эзлэн авч юу магад» гэж эндээс ч гэсэн зайлууллаа. Түүний дараа цаг үеийн залуучуудын доторх алдар цуутай хүний чанар, хүч тамир нь хосолсон эр гэж Бейсембийнхээр ирүүлсэн боловч тэднийх аяга цайны л дайтай саатуулж дараа нь Байсемби: «Би маргааш Бөкеншийнхэнтэй нэгийгээ үзэлцэхэд хүрнэ. Тийм цагт миний сүүдэртэй тал болон үгний эрчийг султгана. Тиймд эндээс өөр газар очоорой» гэж хэлээд тэндээсээ мөн л зайлуулан холдууллаа.

	Өдөр орой болтол ингэж түлхэгдэн түрэгдсэн Ораалбайгийн хор нь хөдөлж: «Базаралы өөрөө хүрч ирэг. Хэрэв намайг үнэхээр миний дүү гэж үзвэл өнөөдөр заавал хүрч ирж надтай уулзаг!» гэсэн билээ. Хатуу хавчилгад байж хэлсэн энэ үг нь хэдий товч боловч гүн утгатай, сэтгэл өрөвдөм хатуу үг билээ. Түүний энэ үгийг сонсмогц Базаралы морио авч мордлоо. Тэр анхандаа энэ тухай сонсож ам ангайж нэг ч үг дуугарсангүй зөв ч гэж байгаа юм уу, буруу ч гэж байгаа юм уу, эсвэл хэтэрхий их уурласандаа тэр үү, аль үгүй бол «үхлээ ч гэсэн үзэлцэж үхнэ» гэж эр хүний ёсоор тангараглаад ч тэр үү, алин ч хэлж боломгүй нэг л хачин байдалд шилжээд дуугүй болчихсон байлаа. Харин өдрийн турш орчин тойрныхоо хүмүүсийн хэл үг, хэрэг үйлийг ажиглан дүгнэсээр байлаа. Бөкейшийнхэн эрэг савнаасаа халин элэн уурлаж сүйд болж байгааг ч тэр сонслоо.

	Жигитекийнхэн анх хоёр залуугийн тухай мэдээ авмагц хэсэг хар цагаан сахалтнууд нийлж Ораалбайг буруушаан зэмлэж байсныг ч тэр дууллаа.

	Түүгээр ч үл барам зарим хэсэг хүмүүс анхныхаа үед «Бөкеншитэй муудалцаж чадахгүй, ах дүү нарынхаа нүүр царайг харах, нүүрээ барах явдалгүй. Дүрсгүй хоёр залуугийн хэрэг бүхэл улс түмэнд гай болох ёсгүй, Жигитекийн бурууг хүлээлгэж шийтгэлийг нь оногдуулаад хүүхнийг нь буцаах хэрэгтэй» гэж байсныг ч сонслоо. Тэр үүнийг сонсохдоо ч гэсэн огт дуугарсангүй хэвээрээ л байлаа.

	Үдээс хойш Бөкеншийнхэн «адууг нь авъя», «айлуудыг нь сүйтгэе», «Жигитекүүдтэй хүчээ үзье, тулалдъя» гэж улам их даварсан мэдээ ирсэн тул Жигитекүүд ч гэсэн бодлогоо өөрчилж эхэллээ. Тэд бодлогоо өөрчлөх болсны нэг шалтгаан нь энэ мэдээ байсан бол, нөгөө нэгэн шалтгаан нь Карашагийн Абылгазаар удирдуулсан хэсэг залуучуудын явдал билээ. Ораалбайн хэрэг эхэлсэн өдрөөс аваад Абылгазы мориноосоо буусангүй, харин хүн бүхнээс түрүүлж өөрөө хүрч ирж Керимбалатай золгон мэндлээд сайн сайхныг хүсэн ерөөсөн сэтгэлгээгээ илчилж дотнын ах хүний ёсыг гүйцэтгэсэн юм. Түүнээс хойш өдрийн турш хургачин малчин хүүхдүүд буюу багачуудыг, эсвэл айл амьтнаар орж гарсан авгай хүүхдүүдийг ашиглаж, Бөкенши нарын үйл ажиллагаа бүрийг тагнан ажсаар байв. Эднийг тэр зөвхөн гадаад хөдөлгөөн байдлыг ажиглуулахад ашигласан бол, түүнээс гадна бас нэгэн уран арга сүвэгчилж, өөрийнхөө айлуудад бэрээр орж ирсэн Бөкеншийнхний нэгэн залуу эмэгтэйг бүр эртлэн Сүгирийн өөрийнх нь гэрт явуулчихсан байлаа. Тэр эмэгтэй очсон даруйдаа Хапаатай уулзаж, өдөржингөө Акимхожаа Хапаагийн гэрээс хөдөлсөнгүй. Хажууд нь байсан нөхрийнх нь дүү Ержаан гэдэг хүүхдийг даага унуулж өдрийн турш Хапаатай хоёулаа Абылгазы руу хэд хэдэн удаа явуулж амжлаа. Хүүхдийг Абылгазын хоньчид хүлээн авч уулзаад, дахин буцаасаар байлаа. Керимбалаг өөрөө үдэн мордуулсан Хапаа өглөө Акимхожаад үхтлээ зодуулсан бөгөөд Акимхожаа түүнд: «Тэр чамаас юугаа ч нуудаггүй байсан шүү дээ. Хоёулаа нийлж бүх л айл амьтанд нэрийг баллаж байгаагаа мэдэж байна уу?» гэж зандарсан боловч Хапаа хайрласан Керимбалагийнхаа хэрэг зоригийг нь бүтээх эрмэлзлээсээ няцсангүй. Хэчнээн зодуулж занчуулж байлаа ч гэсэн огт ам ангайхгүй байж Ораалбай, Керимбала хоёрт тус болохыг бодож байлаа. Бөкеншийнхний тухай хамгийн гол мэдээнүүдийг иймэрхүү нарийн аргаар цуглуулсан Абылгазы Жигитекүүдэд хүрэлцэж ирэхдээ, тэр анхандаа Ораалбайг өмгөөлье ч гэж ирээгүй юм. Ораалбайг барьж өгөхөө ч мэдэхгүй, Бөкеншүүдийн эсрэг дайтаж босохоо ч мэдэхгүй аль ч учраа олохгүй алмайрсан олон хүн Бөжейгийнд сууж байхад Абылгазы тэнд хүрэлцэн ирлээ. Цагаан хар сахалтнуудын цугласан газар тэр зоригтой гэгчийн орж ирээд, өрөөсөн өвдгөөрөө газар тулан сууж, малгайгаа авахад, гоёмсог байрын хүдэр бор царай нь нэлээд сүрдмээр хүйтэн харагдав. Өргөн духтай, луглагар толгойгоо дайтах маягаар, цагаан алчуураар чанга гэгчийн боосон байлаа.

	Тэр Бөкеншүүдийн хэтэрч байгааг дүгнэж цэгнэсээр ирлээ. «Айлуудыг түйвээж, адууг нь үргээх гэнэ, дайтах үзэлцэх газрыг нь дуулж, тэнд нэгийгээ үзэж, нэхийгээ тайлах гэнэ. Одоо охиныг нь буцааж өглөө ч гэсэн тэр дарагдах биш гэнэ. Гаргасан алдаа хийсэн гэмээ хүлээж, бүх Жигитекүүд өвдөг сөхрөн толгойгоо бөхийлгөх ёстой гэнэ. Тэгэхээс наана Бөкеншийн уур нь дарагддаггүй гэнэ. Тэгвэл тэдэнд одоо яадаг санж, өөрсдөө мэд! Хань нөхөд байж чадахаасаа бид өнгөрчээ, зод биднийг, зовоогоод ч үз! Тэгээд уураа дар, учраа ол! Бидний мал хөрөнгийг ч ав, тэр орныг ч дээрэмд, тэгж байж номхор, бид эсэргүүцэж чадахгүй, учир нь бид ядуу, бид дорой, бидэнд дайчид эрчүүд алга, бидэнд баатар хүчин алга» гэж залбирч буугаад өгч үзье гэж Жигитекийн хорыг нь маажиж, уурыг нь хүргэж нэг үзсэнээ, дахин нүүр царайгаа барайлган хөмсөг зангидан шазуураа зууж:

	— Үгүй тэгтлээ мухардаж өвдөг сөхрөхөөр бид ямар гэм буруу хэрэг хийсэн улс вэ? Юуг нь бид сүйтгэчих ээ вэ?! Ухаан сууж, учир бодох болоогүй хоёр хүүхдийн гэнэн явдал уу, тэгээд тэрний төлөө тангараг няцаж, танил алдахад хүрэх гэж, уулын найрамдал эцэг өвгөдийн үеэс эхэлсэн эв түнжинг бусниулах гэж, нөгөө Бөкеншийг үнэн голоосоо хайрладаг энэрдэг гэдэг нь яалаа? Хэрэв тэр энэрч үзэхгүй, дарлан давтан өнгөрөхөд хүрвэл, чи ямар юмандаа түүнийг хайрлаж хамгаалж байх ёстой бил ээ? Халамжлаад байх юу байгаа бил ээ? гэж хурц бөгөөд, ширүүн үгээр оновчтой шийдэмгий байдал бас гаргана.

	Үүнээс хойш Жигитекийнхэн, нэг л тог гэсэн шийдвэр гаргаагүй боловч өглөөнөөс аваад хоёр тийшээ ганхан найган байснаа больж, ерөнхий нэгэн чиглэл баримтлахаар тогтлоо. Тэр чиглэлийн ёсоор бол тэд юу ч хийсэн, Бөкеншийн өөрийнх нь хийсэнд нь тохируулж үйлдэхээр болов. Өнөөгийн байдлаар үнэндээ ч Жигитекийнхэн ёс эвдсэн буруутай улс мөн. Тийм учраас нөгөө талын байдлыг ажин харж хөдлөх нь зөв арга байх ёстой. Тэгэхдээ одоохондоо ямар ч байсан Бөкеншийн урд очиж юу юугүй өвдөг сөхөрч эхлэхгүй. «Бөкеншийнхэн зөөлөн сайхан ярилцвал, сайн ах дүү хүмүүсийн ёсон баримталж хүссэнийг голчилно. Хатуу ширүүн эхэлбэл харин хог чинь хэлэхээс биш дураар нь дургиулахгүй шүү» гэж ийм л дүгнэлт хийцгээлээ.

	Базаралы энэ зөвлөгөөнд биеэрээ оролцсон боловч юу ч хэлэлгүй дуугүй өнгөрөөсөн юм. Тэр буух газар, хонох оронгүй тэнүүчилж яваа буруутан дүү, бэр хоёртоо ирж яваа замдаа ийм их юм сонсож мэдсээр ирлээ.

	Ораалбай, Керимбала хоёрыг орой тийшээ, гурав дөрөвхөн гэр бөөгнөрсөн нэгэн ядуу айлд авчирч буулгав. Ядуу гэрийн залуухан эзэн Бөкенбай эд нараас үргэж дүрвэсэнгүй, харин

	— Та нараас хайрлаж харамлах надад мал ч алга, амь ч алга. Хаашаа ч бүү явцгаа. Манайд л байж бай гэж хэлээд хэдэн ишигнийхээ нэгийг тэдэнд нядалж өглөө. Базаралы эднийд ирсэн боловч Ораалбайтай тийм их ярилцсангүй, Ораалбайг яриулсан ч үгүй. Зөвхөн Керимбала тэр хоёрт хоёуланд нь сануулж:

	— Олны нүдэнд дүрсгүй явдал, эвгүй хэрэг үйлдсэн боловч та нар, аврах хүн, ах захаа алдсан хүмүүс биш, та нарын бурууг өөртөө тохлоо ч гэсэн олон түмэн чинь та нарыг өмгөөлөн хамгаална. Хамгаалахгүй ч гээд хаашаа тонилгох вэ, та нарыг. За гэвэл, ёогүй байх хэрэгтэй. Нэгэнтээ л эхэлсэн хэргээ эцэст нь хүргэ. Та нарыг барьж өгөх ч үгүй, өгүүлэх ч үгүй. Өөрөө л та нарын дэргэд байж байна. Үргэлж та нартай харилцаатай байна! гэлээ.

	Түрүүхэн энэ бодлоо өөрөө эргэцүүлэн бодсоор нэгэнт шийдсэн учир Абайд захидал бичиж хүн явуулсан билээ.

	Үнэн итгэж найдсанаа гарган, ах ёсны, нөхөр ёсны сануулгаа хэлж «Нэгэнт хэрэг өдөөгдөн гарлаа. Дургүйцэн битгий ухар, хайрлан хамгаалалц. Яаравчил. Бүр болохгүй тийшээ хандахаар бол, асуудлыг өөрөө. шийдвэрлэж аль!» гэж захисан байв.

	Абай тэр захиаг авах үед хажууд нь Ербол, Амир хоёр байсан юм. Тэр хоёртойгоо зөвлөсөн байраар ээлжлэн харж:

	— За байз. Бид чухам юу гэхэв? гэж нэг дуугарснаа Ерболыг харав. Ерөөсөө ч асуудлын голыг түүнд хандуулж:

	— Чи өөрөө Бөкенши. Жигитек чиний дүү. Түүний дунд байгаа Ораалбай, Керимбала нар бол үе нэгтэй, үерхэн дассан найз нөхөд чинь. Айхтар хэцүү юм чинь энэ болох гээд байна уу, үгүй юу, Ербол минь?! гэв.

	Ербол өөрөө ч гэсэн ийм бодолд орчихсон билээ. Тэр: 

	— Энэ мэт асуудлын үед хамгийн муу юм чинь завсрын хамсаатнууд л байдаг юм даа. Тэр чинь л хүссэнээр чинь олдохгүй дээ. Иймэрхүү цаг үед галыг унтраахгүй, улам ноцоохыг оролдогчид олон болчихдог нэг ёс байдаг. Энэ хөөрхий хоёр амьтан тиймэрхүү этгээдүүдийн амны зууш болчхож мэдэх л байх. Болдог л юм бол, цааш нь давруулахгүй бушуухан л дарахыг бод. Миний хэлэх зүйл энэ л байна! гэлээ.

	Абай өөрийнхөө найзыг их л баярласан байдалтайгаар харав. «Би л Бөкенши» гэж явцуу эрх ашгаа тэр бодохгүй байна. Харин Абайд: «Чи өөрөө л чухамхүү хүн чанараараа хүн ёсоор зохих зөв арга хэмжээ ав!» гэж их найдвар хүлээлгэнэ... Үнэхээр гүн боддог, их хүний үгийг хэлж байна... Утгатай л үг... Абай дотроо: «Энэ чинь ёстой л үнэнч бөгөөд, ухаантай л хүний үг. Хэзээ нэгэн цагт, Ербол энэ орчиндоо л нөлөөтэй хүний нэг болох нь зайлшгүй дээ!» гэж бодлоо. Хэдий өөрт нь оногдсон асуудал байгаагүй боловч Ерболын ярьж дуусмагц Амир шүүрэн авч, өөрийнхөө бодсоныг ярьж байна. Абай Ерболын үгийг бодсоор, түүний үгийн эхэн хэсгийг сонсож ч амжсангүй. Сайн ажиглавал цэвэр цагаан сэтгэлтэй, идэр халуун залуу:

	— Ораалбай, Керимбала хоёрт тус болохгүй хоцорвол ичгүүртэй хэрэг болно. Бүх л талаар тэдэнд туслах хэрэгтэй! Каракесекүүд их л бодож мал юугаан авцгаана биз. Арга хэмжээгээ л авна биз. Ямар ч атугай тус болохыг л бодно. Би л лав унах унаа, идэх хоолыг нь залгаж байх болно! гэнэ.

	Абай намуухан инээж, толгой дохин:

	— Энэ чинь л нэлээд зөв дүгнэлт. Өнөөдрийн хувьд үүнээс томоохон юманд чиний чадал хүрэх ч нөхцөл алга. Ядаж найз нөхөд чинь, сэтгэл санаанд чинь баярлаг. Олон хүнд, гадна дотнын улсуудад нэг их мэдэгдээд байхын хэрэгцээ байхгүй шүү дээ. Өөрийнхөө нэрээр,  итгэлтэй хүнээрээ Ораалбай, Керимбала хоёрт тэр тусламжаа явуулж л байгаарай! гэв.

	Тулга тойрсон иймэрхүү ярианы дараа Абай Улжаныд цуглаж байсан олон хүн дээр ирэв. Энд бүх л Айдос овогтны олон аавын хүүхдүүдийн аль л нөлөөтэй, нэртэй, томчуул нь цуглаж удтал уусан айрагтаа улайн минчийцгээн сууж байна. Одоохондоо хоймрын төв үгний голыг Майбасар, Жахип хоёр авсан бололтой. Тэдний хажууд тос нь гялайж, зүс нь улайсан Такежан үе үе найгасхийж хөдлөөд инээмсэглэн дуугарсаар буурь зааж ярина. Көтибахаас ирсэн Жиреншэе тэд нарыг бодоход арай л дуу шуугүй нам гүм сууна. Топайгаас ирсэн Базаар ч гэсэн тийм их үг хэлгүй намуухан суугаа харагдана. Харин Майбасар Такежан нартай нэгэн адил, хөнгөн шингэн дуугарч булан тохой бүрийг үгээрээ нэгжиж суугаа сэтгэл сэргэг хүн Торгайгаас ирсэн Дадаанбай л байв. Абай анхандаа хүмүүсийн байдал хөдөлгөөнийг ажин харсаар дуугүй сууна. Айдос овгийн дөрвөн аавын хүүхдүүд хоёр хоёроороо өөр өөр бодолтой байх шиг харагдана. Абай бас нэг хэсэг зуур ажиж сууснаа Майбасар, Жахип нарыг харж:

	— За энэ завсрын хамсаатнууд хоёр төрлийнхөө хэрэг төвгийг юу гэж үзэж байна вэ? Айдосын нэрээр Бөкенши, Жигитек хоёрт төлөөлөгч хүн явуулсан уу, үгүй юү? гэв.

	Урьдаар Жахип товчхон хариулж:

	— Үгүй, хүн явуулаагүй л байна гэвэл, Майбасар өлгөн авч улмаар:

	— Юу ч гэж хүн явуулах бил ээ дээ? Шийдийг нь хэлж өг гэж байгаа хүн байхгүй шүү дээ. Харин хэн нэгийг маань «дэмж» гэж байна. Хэнийг нь дэмжих вэ, харин?! гэнэ.

	— Тэгээд завсрын хамсаатан юу ч мэдээгүй хүн болоод л таг дуугүй суугаад л өнгөрчих хэрэг үү?

	— Үгүй биз дээ... Хаанаас л дуугүй хоцорчхов гэж?

	— Тэгвэл хоёр этгээдийн өшөө хонзон улам ширүүсэж даврахыг хүлээн суугаа хэрэг юм шив дээ? Абайн үг болгон байцаалтын асуултаас дутуугүй нөлөөлж хүмүүсийн анхаарлыг аргагүй татаж байна. Хүмүүс бусад яриагаа больж зөвхөн үүнийг анхааран харна.

	Майбасар одоохондоо Абайн үгэнд цохигдоогүй бололтой:

	— Энэ асуудал бол дүрэлзэх дөхөөд байгаа түймэр шиг л байна. Тэгвэл яг одоо дарья гэж оролдоод дарж чадахгүй, харин давруулах л хэрэг болно.

	— Мөн дөө. Тэгвэл тэртээ тэргүй гарах гал түймэр, гарч шатаж дүүрэхийг нь л хүлээх хэрэгтэй гэж суугаа хэрэг байх нь ээ?..

	— Уур түрүүнд нь ухаан сүүлд нь гэж бод, урьдаар Бөкенши уурлаж уцаарлаж үзээд, эргээд ухаанаар бодоход хүрнэ. Тэгвэл, гал түймэр гарлаа гэхэд, урдаас нь сөрж унтраадаггүй, хойноос нь хөөж унтраадаг гэдгийг мэднэ биз дээ! гэнэ.

	— Үгүй үүнийг бас, нийтийн тайван байдлын төлөө санаа зовж байна. Нийтийн найртай эвтэй байхыг бодож байна гэдэг л байх даа. «Би оролцоно эмчилнэ, анагаана, эдгээнэ. Харин тэгж намайг оролцуулахын тулд урьдаар өөрөө хэрэгт, шалбаагт шигдэж үз... Нэлээн шатаж түлэгдэж үз...» гэдэг болсон юм биз дээ? гэнэ. 

	Абай нэлээд ч уурласан байв. Жиренше, Базаралы хоёр «Ёстой л үнэн үг» гэсэн юм шиг улам л идэвхжин чагнацгаана.

	— Харин л дээ. Энэ дув дуугүй цуглааны учрыг би ч олохгүй л байна. Ийм өмгөөлөн энэрэгч байдаггүй л баймаар юм... гэж бүр зэвүү нь хүрсэн юм шиг, Жиренше дуугарна. Тэр уулаасаа ч Жигитек, Көтибек хоёрын найрамдал нөхөрлөлийг бахархан дэмждэг байсан юм. Бөжей, Байсал нарын үеэс уламжилсан тэр нөхөрлөлийг, Жиренше өөрөө хамгаалан бэхжүүлэх үүрэгтэй гэж боддог байв. Топай бол, уулаасаа ах дүү нарын хоорондох иймэрхүү маргаан зөрөлдөөн, заль мэх зэрэгт даган аялдаггүй, шулуун шударгуу байхыг эрхэмлэдэг байсан билээ. Тэгээд тэр хоёр аавын хүүхдүүд, Майбасар нарын татгалзан ухарч суугааг түрүүнээс хойш дийлж ядсанаар барахгүй, чухам тэдний юу бодож суугааг ч тааж чадахгүй байсан билээ. Абайн үг энэ явдлыг нээн дэлгэхэд тус боллоо. Энэ байдлыг эхнээс нь ажиглаж суусан Такежан Абайн байцаалтад их л дурамжхан байлаа. Абай саяын сүүлчийнхээ шүүмж үгээ хэлж, «Ах дүү нарын найртай тайван байдлыг хүсэхгүй гал асаан түймэр тавих гэж бодоцгооно» гэж хэлмэгц тэр шүүрэн авч, ёжлонхон:

	— Түймэр, түймэр л гэнэ! За тийм л байж, түймэр л байж. Тэглээ гэхэд, тэр түймрийг чинь бид хүсэн хүлээж, бид эхлэн тавьсан болох гэж байна уу, үгүй юү. Бүр угаас нь яривал түймэр одоо гарах гэж байгаа биш, аль хэдийнээ гарчихсан биш бил үү? Ораалбай Керимбала хоёр чинь эхний галыг тавьсан биш үү? Түүнийг чи харахгүй байна гэж үү? Аль эсвэл «Ая авиа», «Дуу шуу» гэсээр бүх л зуны турш өөрийг чинь даган, өдрөө барж байсан найз нөхдөө зориуд хамгаалан булъя гэж бодож байна уу?! гэж их л эгдүүтэй инээн тачигнав. 

	Абай инээсэн ч үгүй, зовж түгдэрсэн ч үгүй.

	— Мөн дөө. Хэргийн эзэн олдож л дээ... Гол гэмтэн чинь, дуу л байж... дуунд дурласан би л байж. Миний байсан айлд Ораалбай Керимбала хоёр нийлэн дуу дуулсан юм байж, түүнээс хамаг хэрэг эхэлсэн юм байж дээ... Хэрэв тийм юм бол, тэр тайван сайхан найртай эвтэй үед, Кишекен28, Бөбен нарын үеийн залуу хүмүүс цуглан цэнгэж танайхнаар очиход уусан айраг идсэн хоолыг нь хүртэл гэмт хэрэг өдүүлсэнд тооцох хэрэгтэй юм шив дээ. Хэл хэл! Өөр бүртгэх юу байна. Бүгдийг нь хэл! гэж хэсэг дуугүй ширтсэнээ, дахин уурсаж уцаарласан дуугаар үргэлжлүүлэн: — Өчүүхэн ч тус нэмэр болж чадахгүй байж, чадах байлаа ч гэсэн тус болохыг зориуд хүсэхгүй гөлөлзөж суугаад, тэгээд гэмтэн хэрэгтнийг олчих санаатай. Туслахыг бодохгүй, услахыг бодож, эвийг нь олж, эдийг нь аргалахыг л бодож суугаа биз, лүдүүд! гэж бүх л Иргызбайнхныг дайран басамжилсан үгээр үгээ дуусгав. 

	Сүүлийн жилүүдэд ах дүү нарынхаа дунд Абайн буурь суурь нэлээд нэмэгдэж байгаа гэдэг нь иймэрхүү нэгэн үед тодрон харагддаг билээ. Тэр юу ч байсан ёстой нүдийг нь бүлтийлгэж, нүүрийг нь улайлгаж байгаад хэлдэг байв. Тэгэхдээ бас тэр үгээ, ууртай сүртэй ямар нэгэн захирагч түшмэд хүний бууриар тушаангуй хэлдэг байлаа. 

	Энэ удаа ч гэсэн хэсэг зөрөлцсөнийхөө эцэст тэр байдалдаа шилжмэгц Майбасар нар таг дуугүй болцгоолоо. Абайн ухаан, алдар нэр, шулуун шударгуу байдал нь жинлүүрийн нөгөө талыг аргагүй л дийлж эхэллээ. Энэ удаа хэл яриагаар ч гэсэн, хэрэг явдлаар ч гэсэн Майбасарын талынхан ялагдсан боловч хэтийн зорилгын хувьд Абайн саналаар болсонгүй. Абай ганцаараа нэг талд нь, бусад Иргызбайнууд нэг талд нь гарсан байв. Харин Абайн саналыг Айдосын Жиренше, Базаар нар дэмжлээ. Бас ч тийм бага хүмүүс биш бүхэл бүтэн хоёр аавын хүүхдүүд даган дэмжиж байна. Үлдсэн хоёр аавын хүүхдүүд эсрэг талд нь үлдэв. Түүний дотор Абайг дагалгүй, Майбасарыг дагасан Торгайн Дадаанбай, уулын хонзон бодож тэгсэн билээ. Учир нь энэ хэргийн гол гэмтэн хүнээр нь Жигитекийн Базаралы тооцогдоно гэдгийг тэр урьдчилан мэдэж байв. Базаралы Балбала хоёрын түрүүний хэргийг хонзогнон бодож байсан тэр одоо бүр дотроо «болж»... гэж сууна.

	Зөвхөн Айдос өөрөө ингэж хагаралтай болсон учир, шийдвэртэй үг хэлж, маргаантай хоёр этгээдэд хүн явуулж чадсангүй. Харин хэрэг улам лавширч улс түмэн харшилдаж магадгүй гэж санаа нь зовсон Абай, өөрийн бие төлөөлөгч хүнийг Сүгирийнд явууллаа. Түүний явуулсан хүн нь Ербол байсан юм.

	Завсрын хамсаатны үгийг Абай, Сүгирийн өөрт нь, бас Акимхожаад хүргүүлж, хүсэх зүйл «ямар ч болтугай гар хөдөлгөж болохгүй, асуудлыг төвөгтэй байдалд оруулчхаад уулын найртай Көшекенийхнээс хормой холдуулаад хэрэггүй биз. Ямар нэгэн аргаар учрыг нь олъё. Хэргийг давруулахгүй байхыг хүсье. Үүнийг Айдосууд хүсэж байна» гэсэн байв.

	Гэтэл Абай мэдээгүй болохоос биш, Айдосынхноос Бөкенши нарт явуулсан анхны хүн энэ биш билээ. Майбасар олны өмнө, Бөкеншийнхэнд тодорхой шийд өгөлгүй бөөрөнхийлөөд байгаа хүн мэт харагдавч тэр нууц замаар Сүгирт хэл явуулж: «Жигитекийнхэнд чадлаараа нударга үзүүлэх хэрэгтэй. Битгий буцаж няцаарай. Айдос эцсийн эцэст буруутны талд орохгүй, хүнээ алдаж суугаа Бөкеншийн талд л байх болно» гэж хэлүүлсэн байв. 

	Майбасар Такежан нар ийм нууц хэлийг санамсаргүй хүргүүлсэн ч юм биш. Тусгай тохироогоор Сүгирийнхэн энэ хоёрт нэгэн сүрэг адуу бэлэглэхээр тохирсон юм байж. Тэр бэлгийг тэр хоёрыг авч байгаад, Айдосын алдар нэрийг түүгээр сольсон байлаа.

	Өөрийнхөө уурт буцлан шатаж суугаа Сүгирт Майбасарын үг ташуур болон нэмэгдлээ. Ууртаа баригдсан Сүгир бусад үгийг анзаарсангүй, ганцхан «нударга үзүүлэх хэрэгтэй» гэсэн үгийг л тогтоолоо. Тэгэхдээ энэ бол бүх Айдосын үг мөн гэж бодсон байв. Абайн хүн нэлээд оройтож хожуу ирлээ. Өдөр Жигитек рүү явуулсан Сүгирийн элч нар Бөжейгийн айлуудад ирж сүр бадруулан бууцгаагаад «Хүү хүүхэн хоёрыг одоо олоод авчраад аль, эсвэл үзэлцэх газраа хэл!» гэж шаардан шахсаар байв. Тэдний тэр шаардлагыг, Абылгазы оролцсон Жигитекүүд хүлээсэнгүй. «Энэ чинь ах дүү улсын үг биш, дайсагнасан улсын үг, амьтан хүнийг сүйрүүлэн сүрдүүлэхийн оронд арга зүйгээ ололцохыг бодъё. Бид нарыгаа бас л бодож үзээд бүгдээрээ хүч хавсран, асуудлыг шийдвэрлэе. Тэр бол та бидний уулын ёс, угийн найрамдлыг сахих ёстой. Энэ хийж байгаа чинь, хэтэрхий дээрэнгүйлэл, доромжлол мөн. Ах захгүй ийм явдал гаргаж болохгүй. Учрыг нь олж хужрыг нь тунгаая. Зөвхөн энэ нэг удаагийн явдал л гэхээс биш Жигитекүүд ингэж Бөкенши нараасаа хайргүй дарлал үзэх ямар ч хэрэг хийж байсан удаа алга. Хялгас орох зайгүй дотно байсан найрамдлаа нэгэн удаагийн уураар тасалж болохгүй шүү дээ. Өчигдөрхөн та бидний сайн сайхан ах дүүсэг ёс, анд найзын журмыг тогтоож өгөөд улмаар түүнийг сахин хамгаалахыг гэрээсэлсэн Бөжей, Сүйндег, Байдалы нарыг бодъё. Бөкенши нар хэлэх үг, үзүүлэх нударгаа бодож үзэх нь зөв байх» гэдэг ийм үгээр Бөкеншийн элчийг буцаахаар болж байв. Энэ удаа Бөкеншийн элчээр ирсэн хүн, Бөкеншийн дотроос шинэхэн тодрон гарч, үеийн хүмүүсийг толгойлон удирдаж, нэр нь мандаж эхэлсэн, хүдэр том биетэй Күнтуу гэдэг залуу байв. Күнтуу явах үедээ, өөрийнх нь үе, Жигитекийн залуу удирдагчид Жабай, Бейсемби, Абдилда нарыг жич дуудаж аваад:

	— Та нарын энэ үгээр Сүгирийг тогтоочихно байх гэж би бодохгүй байна. Тэр өнөөдөр их л сүйд болж байна билээ. Хүндэт төрөл саднууд минь, болшгүй зүйлийг та нар өөрсдөө л эхэлчихлээ дээ, эртхэн шиг хэлчихье, эвгүй л юм болно байх шүү! гэсэн юм.

	Жабай энэ үгийг их л аягүйрэн сонсоод, сүүлчийн үгийг арай ядан тэвчин байж дуусмагц:

	— Хүүе ээ, чи юу гээд байна аа, аль вэ, дахиад хэлээч гэвэл, Күнтуу хөмсөг зангидсан байдлаа огтхон ч хувиргасангүй.

	— Тийм, миний хэлэх зүйл тэр л байна гэв.

	Жабай ингэж мэгдсэн байр үзүүлсэн боловч иймэрхүү юмнаас хэзээ ч буцаж няцаж үзээгүй, хэл ам нь ч хурц, хэрэг төвөгт ч шийдэмгий, хурц ухаантай Абдилда өчүүхэн ч шантарсангүй.

	— Хөөш Күмтуу! Жинлүүрийн хоёр талд чи бид хоёрыг суулгачхаад жинлэх гэж байгаа юм огтхон ч алга шүү дээ. Нэг талд нь өнгөрсөн өвөг эцгүүдийн амин гол сүнс алдар нэр нь, нөгөө талд нь энэ олон түмний ах дүү ёсны ариун найрамдал оршиж байгаа юм. Энэ бүхнээс өөрийгөө томд үзээд, энэ бүхнээс дээгүүр харайн дүүлэн гарна гэвэл, Сүгирийг ч харж үзэх бурхны нүд байх л байлгүй гэж их ч хурдан, их ч ширүүн хэлчхээд таг дуугүй болчихлоо.

	Майбасарын хэлсэн зөвлөснийг хүргэж хүн ирчхээд байх үед эдний хэлснийг хүргэж Күнтуу ч буцаж ирлээ. Хүү хүүхэн ч алга. Өмнө нь сөгдөж буруугаа хүлээж байгаа Жигитек ч байхгүй. Дээрх хэлсэн үгнүүд бүгдээрээ ая тал засаж арга чарга хэрэглэсэн явдал мөн гэж тооцогдов. Тэгээд л Сүгир орилж чарлаад л гал голомтоо ташуурдан зандраад л Бөкеншийн овог алдруудыг дуудан хашхирч, хагартлаа урлаж үзлээ. «Мянган борлог адуугаа замд чинь барьж, шанд чинь өгье. Миний өшөөг аваад аль! Бүх хөрөнгө зоорио өгье. Бүхнээ би зориулъя. Учрыг нь олж тайвшруул намайг» гэж хашхирна. 

	Бүдүүн Сүгир баячуудын дээрэнгүй, чадал заадаг ёс зарчмыг бүрэн гаргалаа. Шийдэм бороохойгоо зэхэж суусан Бөкенше нараас зуун залуу эрчүүдийг зуун цагаан моринд нь мордуулж жаргах нартай уралдуулан Жигатекийн зүг хөдөлгөлөө. Дайтуулахаар, сүйтгүүлэхээр мордууллаа. Тэднийг явуулж байгаад захихдаа:

	— Жигитекүүд миний хүнийг авсан юм шүү. Би малыг нь авснаар тайвшрахгүй. Хүнээ алдсан хүн, хүнийг нь авах ёстой. Жигитекүүдийн зүрхийг нь өвсгөх, дотнорхох нэгэн айлаас нь надад ч гэсэн нэгэн хүүхнийг нь булаагаад авчраад өг! гэсэн байв.

	Абайн явуулсан хүн ийм дээрэмдэн булаагч нарыг явуулчихсан хойно хүрэлцэн ирлээ. Сүгир, Ерболын үгийг чимээгүй сууж байгаад чагнаж дуусаад хариу ч үгүй алмайран суучихлаа.

	Бөкеншээс гарсан залуучууд очсон газрынхаа сүйдийг нь гаргаж сүйтгэсээр буцлаа. Жигитекийнхэнд Жапаа гэдэг залуугийн саяхан авсан тормогор хөөрхөн эхнэр байсан билээ. Түүнийг толгой дээрх нөмрөгтэй нь, айлган сүрдүүлсээр булаан аваад буцлаа. Бүх л айл хунарыг дайран орж ирсэн зуун хүн нэг ч хүн амьтныг хөдөлгөсөнгүй, залуу хүүхнийг улаан цайм хүчээр хувцаслуулж аваад гараад явчихлаа. Тэр шөнө Бөжейгийнд хонож суусан Бейсемби, Абдилда нар ч гэсэн энэ мэдээг сонсмогц дорхноо уурсан хөдөлцгөөлөө.

	Абдилда, Абылгазыг дуудаж аваад:

	— Ах дүү, төрөл садан гэж үзсэнээрээ бид андуурч, алдаж яваа юм шив дээ. Биднийг дайсагнаж бишүүрхэж байгаа юм байна. Энүүгээр дайтах, үзэлцэхийн эхэн, үүд хаалга нь нээгджээ. Авгай хүүхдээ булаацалдан өнчрүүлэлцэх бол оо юм биз дээ. Босоцгоо, та нар ч гэсэн мордоцгоо! гэж тушаалаа. «Хүч хуралдуулна, ухаан бодол гаргана» гэж удаж түдсэн ч үгүй. Жигитекүүд одоо ёстой уурласан бололтой. Дуу шуу ч үгүй, орилоон чарлаан ч үгүй нэг мөсөн хөдөлж нэгэн жигд хичээнэ. Үг хэл ч цөөхөн. Хүн бүхэн яаравчлан хөдөлцгөөнө. Нэлэнхийдээ нэгэн цөм хүч зангиран эрчилнэ.

	Хэдхэн мөчийн дараа эднээс ч гэсэн зуун хүн мордон жигдэрч Абылгазаар удирдуулж шөнө дундаас эртхэн, Бөкеншийн зүг морины жолоо сунгалаа. Энэ хэсэг үүрийн гэгээгээр буцах замдаа орохдоо, бас л адуу мал дээрэмдэн авч буцсангүй, хүн авч буцлаа. Энэ жил саяхан эрд гарсан нөмрөгөөсөө ч салаагүй залуухан хүүхнийг эр нөхөр Солтаабай гэдэг Бөкеншийн гэрээс булаан авч гарлаа.

	Ингэсээр энэ шөнийн зөвхөн адуучин манаачин л нойргүй өнгөрөөсөн биш, бүхий л айл амьтан нийтдээ нойргүй өнгөрөөцгөөв. Солтаабайн эхнэр булаагдсан тухай шуугиан тархмагц Бөкеншнүүдийн бух зуслангаар нь байсан адууг туун хурааж ирээд, нар мандахаас нь урьд морьд баригдаж, бүх эрэгтэй Бөкеншүүд шийдэм бороохой, муна, жад, сүх хүрз барьцгаан Сүгирийнхэн дээр бөөгнөрөн цугларцгаалаа. Энэ үед Жигитекүүд ч гэсэн яг л ийм байдалд орж дайтах байлдахад зэхэн бэлтгэцгээж байсан билээ. Нар тохой хэр дээшилсэн үед Жигитекийн бууц Саркөл, Бөкеншийн бууц Шалкарын хооронд, Хүйтэн булаг Каршагаалын хооронд багтаж ядсан олон хүнээр бүрхэгдлээ. Хэдхэн мөчийн дотор ногоон дэнж, нарлаг тал намхан бэлээр тулалдаан буцалж эхэллээ. Элбэг жар гарсан настай Сүгир өөрөө ч гэсэн жад барин бамбай зүүж дайнд гарсан байв. Сөрөн тулалдаж байсан нэгэн үед түүний өөдөөс Жабай Бейсемби хоёр тулан хүрээд иртэл, өвгөн жадаа тэдний зүг чиглүүлэн барьж ухасхийн давхилаа.

	Жабай хажуу дахь нөхдөдөө тушаал өгч:

	— Энэ өвгөн одоо л үхэх нь л дээ. Битгий гар хүрцгээ! гэж хэлж амжив.

	Гэвч Сүгир бүр ойртож ирээд жадаа сунгахад нь Жабайг хамгаалсан нэгэн Жигитек залуу завсарт нь хөндөлдтөл, Сүгир жадаараа тэр залууг жадлан унагаагаад цааш нь давхив. Гэвч тэр эргэн эргэн харсаар, хүн амины хэрэгт орчхов уу даа гэсэн юм шиг их л аймхайран давхина. Энэ үед өөдөөс нь Бейсемби тулгаран ирчихсэн байсан учир жадаа түүний зүг чиглүүлэх гэтэл Бейсемби түүнтэй байлдахыг бодсон биш жадыг нь цохиж унагаахыг бэлтгэн завдтал, түүнийг ажиглаж амжсан Сүгир, жадаа Бейсембийн гар луу бариулж орхиод, өөрөө эргэн зугтлаа. 

	Бейсемби ерөөсөө ч сандардаггүй хүн билээ. Тэр ёсоороо сандарч мэгдсэн шинжгүй тас тас хөхөрч:

	— Үгүй харж байна уу? Энэ өвгөнийг хараач! гэсээр жадаа гозойлгон Жабай руу үзүүлж: «Хэрвээ тэр залуу үхчихвэл адаг сүүлд амины хэрэгтэй холбогдоход: «Би жадлаагүй, миний жадыг Бейсемби булааж авсан» гэж хэлэх гэж бодоод жадаа надад бариулчхаад явж байгаа юм байх даа! гэнэ. 

	Тулалдааны нэгэн хэсэгт иймэрхүү байдалтай байхад, өөр нэгэн хэсэгт өчнөөн олон хүн улаан нялга цусанд будагдаж, шархдан бэртэж мориноосоо унаж газар үнхэж байлаа.

	Жигитек, Бөкенши хоёрын нэрд гарсан бөхчүүл эрэлхэг залуучууд нь ч гэсэн хоорондоо тулалдан үзэлцсээр байна. Ялангуяа өнөөдрийн тулалдаанд онцгой их эр чадлаараа тодорсон хүмүүс гэвэл, Жигитекийн талаас Абылгазы, Бөкеншийн талаас Мархаабай нар байв. Мархаабай бол, алд хүрэмгүй өргөн цээжтэй, тэмээ шиг бүдүүн гуятай, 30 орчмын настай, өргөн хацартай, алаг нүдтэй, хархан царайтай, үнэхээр баатарлаг зоригтой эр байлаа. Түүнийг бүхий л Тобыктаар алдаршуулан тэмээн бөх, нэртэй ховдог гэж нэрлэдэг байлаа. Тэр Мархаабай өнөөдөр дахин дахин морь сольж унаад Жигитекийн нэлээн олон залууг морин дээрээс нь хийсгэлээ.

	Өөрөө ч гэсэн их цохиулсан бололтой. Тархи толгой нь битүү хавдаж, хоёр нүд нь анигдах шахсан боловч түүнийг тоосон шинж алга. Үд хүртэл үргэлжилсэн тулалдаан улмаар цайж үргэлжлэх төлөвтэй байсан билээ. Шархадсан бэртсэн хүмүүсээ хоёр тал адилхан эсрэг этгээддээ өгөлгүй, өөр өөрсдийнхөө ар тал руу явуулсаар байлаа. Ах дүү хүмүүс цусандаа будагдсаар байна. Энэ байдлыг мэдсэн Айдос үдийн алдад олон хүний хүч хуралдуулан дагуулж дайны талбарт хүрэлцэн ирлээ. Тэр хүрч ирмэгцээ хоёр талыг адилхан зогсоож, Айдосын нэрийн өмнөөс захирангуй дуугарсаар Жахип гарч ирэв.

	— Зогсохгүй тал нь буруутай болно! Одоо хэрэв эс зогсвол, тэр тал биднийг ч өөрийн эсрэг дайсагнуулах болно! гэсээр аргагүй намжаалаа. 

	Дайтсан хоёр тал одоо хоёр тийшээ холдоцгоон зүг зүгтээ буцаж эхлэв.

	Айдосын хэсэг яг дунд нь зогсчхоод хоёр талыг гүйцэд тарж гүйцэхийг хүлээн байв. Бүх хүмүүс тарж гүйцмэгц, тэр өөрийнхөө олон хүний хамтаар Жигитекийн зүг очсонгүй шууд Бөкенши рүү чиглэв. Нэг бол хоёр хуваагдахгүй, үгүй бол тэндээсээ огт өөр нэгэн овогтныг чиглэхгүй шууд Бөкенши рүү чиглэсэн явдал бол Жигитек нарын хувьд тийм ч сайн зөн бэлгэ биш боллоо. Харин, Бөкенши нар зүдэрсэн хорссон улс, тэдэнтэй цуг болъё гэсэн үг буюу? Аль, Бөкенши нар буруутан биш тэднийг өмгөөлөн хамгаална гэсэн хэрэг үү? Ямар ч байсан олон Жигитекүүдийн гайхшийг ихэд төрүүллээ. Айдосынхан Сүгирийнхээр буух төлөвтэй болсон учир бусад Бөкенши нар энэ хавийн өөрсдийнхөө бусад айлуудаар таран бууцгаалаа.

	Дайн дажин цус асгаруулсан тулалдаан болж байлаа ч гэсэн түүний зэрэгцээгээр инээдэм шог, алиалал тасардаггүй тийм заншил энэ айлуудад хэзээний нэг ёс болсон билээ. Түүний нэг нь өнөөдрийн Сүгирийн хийсэн хэрэг, үйл явдал Жигитекүүдийг инээлгэж байхад бас нэг нь Мархаабайн нэгэн зохимжгүй хэрэг төрүүллээ. Тэр өөрийг нь тойрч хүрээлээд дуртайхан хүндэтгэсэн хэсэг залуучуудын хамт Дамкенийхний нэгэн айлд ирж буусан байв. Эдний нэгэн гэрт Мархаабайн зуны турш дурлан мөрөөдсөн Хундаз гэдэг нэртэй нэгэн охин байсан юм байж. Хүүхэн ч гэсэн Мархаабайд тийм дургүй биш байсан боловч түүний айхтар ширүүн хөгшин эх нь зуны зургаан сарын турш Мархаабайтай нэг ч удаа уулзуулаагүй юм санж. Өнөөдөр Мархаабай цаг үеийн үймээнтэй байдлыг өөрийнхөө ажиллагаанд ашиглах гэж бодоод, нөхрийнхөө хамт хөрш нэгэн айлд буугаад, хажуу дахь нэг хоёр залууд «Та нар охины ээжийг түр зуур ч гэсэн элдвийг ярин саатуулж байгаарай» гэж захилаа. Эд нарыг ирж айраг цагаа ууцгааж цай хоолондоо цадаад яриа хөөрөө дэгдээж суутал Хундазын ээж ч гэсэн эдэн дээр орж ирэв. Туранхай хар чавганцыг залуучууд яриагаараа саатуулж эхэлнэ.

	Мархаабай энэ ярианы ид дундаа орсон үед гэрээс эвтэйхэн гэгчийн гараад шулуухан явсаар Хундазынд ороод ирнэ. Эсгий хаалга сөхөөстэй, тулга дээр том тогоотой ээзгий буцалж байна. Хундаз ганцаархнаа хатгамал оёж сууна. Охин тулалдааны тухай асууж сонирхохыг бодсон боловч Мархаабай түүнд олигтой хариулсан ч үгүй, толгойныхоо хавдар шархыг ч мартсан бололтой, зөвхөн охиныг аргадан гуйсаар тэврээд авна. Охин айж эмээсэндээ үсрэн босно. Мархаабай Хундазыг өөрийн эрхгүй тэврэн босоод хоолойноос нь үнсэн хөдөлгөөнгүй зогсчихно. Охин сулрахыг бодож хэчнээн ч тийчгэнээд ямар ч тус болсонгүй, тэр байдаг чадлаараа тэвэрчээ. Яг энэ үед зальтай эмгэн, Мархаабай тэндээс гараад явчихсаныг нь сэжиглэн хардсаар гүйн гараад өөрийнхөө гэрт ороод ирлээ. Орж ирээд л охиныг нь тэвэрч үнсээд зогсож байгаа Мархаабайг хараад:

	— Хүүеэ! Ээ муу хар лүд ээ! гэж хашхиран ухасхийнэ. 

	Мархаабай огтхон ч хөдлөхгүй охиныг үнссэн хэвээрээ л зогсоно. Хөгшин улам уур нь хүрч, буцалж байсан тогооноос халуун шанагыг шүүрэн аваад Мархаабайн шилэн хүзүүгээр нь нэг сайн цохиод авснаа:

	— Хүүш, хатаж хоцормор монди, тагнай чинь хатчихсан юм уу даа?! гэж хашхирна. 

	Мархаабай дөнгөж сая л нэг юм хүүхнийг суллаж тавиад зугтан гарна. Тэр ингэж «шанаганы амт» үзсэн тухайгаа нөхдөдөө өөрөө ярьж өгсөн юм. 

	Энэ хавийн бүх л айл амьтныг дүрвээсэн тийм нэгэн сүрхий өдрүүдэд, иймэрхүү нэгэн инээдэмтэй үйл явдал нийтийг инээлгэн баясгаж байлаа. 

	Бөкенши нарт очиж буусан Айдосууд бас ч санамсаргүй буугаагүй байв. Тэд Жигитекүүдийг гэмт этгээдээр тооцож, Бөкеншийн хэлсэн болгоныг гүйцэтгэж өгөхөөр буусан байна. Тэгэхдээ бас ганц Абайгаас бусад бүх Иргызбай, Торгай нар энд ирсэн байлаа. Өнөөдөр Көтибак, Топай нар ч гэсэн хүрэлцэн ирсэн байна. Жиренше, Базаар хоёр өнгөрөх шөнийг хүртэл Абайтай санал нэгтэй байсан юм. Өнөө өглөө Жигитек дайнд мордож, Солтаабайн хүүхнийг хүчээр аваад явсан гэнэ гэдэг мэдээг сонсоод «Эд нар чинь завсрын хамсаатныг тоохгүй гэсэн улс юм даа. Бөкенши анхныхаа уураар Ораалбайн хэрэгт сөргүүлэн нэгэн удаа эвгүй явдал үйлд ээ л биз. Гээд тэд хаашаа холдох бил ээ дээ? Тэсвэр гэгч нэг юм байх ёстой биш бил үү? Хэсэгхэн зуур азнасан сан бол завсрын хамсаатнуудын өмнө хэл үг бардам байх байсан биш үү? Яах вэ, өөрсдөө үйлдсэн хэрэг. Одоо бүр Ораалбай Керимбала хоёрт зайлах ч газаргүй болголоо. Тэднийг ч гэсэн өөрсдөө л хорлолоо гэсэн үг. Одоо тэр хүүхнийг буцааж ирүүлэхээс наана амар заяа үзүүлнэ ч гэж ярилтгүй боллоо» гэдэг дүгнэлт хийгээд, тэгээд, Бөкенши рүү хэлбийсэн билээ. Нэгэнтээ хэрэг ийм болсон хойно Жиренше Базаар хоёр Абайгаас тасраад Майбасарыг дагасан байв. Ганцаардаж хоцорсон Абай яах ч аргаа олсонгүй дэмий л бухимдан гэртээ үлдлээ.

	Үнэндээ тэр нийтийн тайван байдал ингэж түйвээгдэж байхыг нь бодохоос Керимбала Ораалбай хоёроос ичих шиг болно. Гар хөл бүх чадлыг нь олны үймээн харгис хүчний дээрэнгүйлэл боох нь холгүй байна. Гэвч тэр яаравчлан зэхэн бэлдэж, нэгэн тийш явахыг завдав.

	Бөкеншид байршсан Айдос, Жигитекүүдэд зарлага явуулж тухайн үйл явдлын талаар дүгнэлт хийж чадах, тохирох нөлөөтэй хүнээ Сүгирийнд хурдан хүрэлцэн ирэхийг тушаасан байв.

	Энэ мэдээг хүлээн авмагц Жабай, Бейсемби, Абдилда нар хорь гаруй хүн дагуулаад мордоцгоолоо. Яг явахынхаа үед хэрэг, хэрэг биш болно гэдгийг таамагласан Бейсемби Абылгазыг явуулж Базаралыд хэл хүргэн:

	— Хэрэг явдлын нүүр царай нэг л эвгүй болох төлөвтэй байна. Ораалбай Керимбала хоёрыг авч зайдуухан нэгэн газар зайлсхийж байвал ямар вэ? гэсэн байна.

	Базаралы үүнийг сонсоод хор шар нь буцалж боож үхэхээ шахна.

	— Түмэнд нүүрээ барсан, хадан хар чулуун элэгтнүүд та нарт найдна гэж яваад, ингэж шалдан суух гэж дээ. Сүгир баян л биз, би яах вэ ядуу л байгаа биз. Сүгирийн үгийг янцгаалан байж мянган борлог нь ярина биз. Айдосууд түүнийг унаж яваад, хөтөлж яваад янцгаалуулж яриулна. Над шиг ядуу юманд ядахдаа хөлөө хөндийлөх ч унаагүй, оргож зайлъя ч гэсэн унах юмгүй. Үг сөргөөж ашиг олсон Жигитекийн шунахайнуудад алж өгөх мал ч алга надад. Би өөрөө очно, тэр хэлэлцээ маргаанд чинь... гэж нэг тогтлоо.

	Гэвч Абылгазы тэр саналыг нь дэмжсэнгүй, харин «тэртээ тэргүй сүйд болцгоож байгаа тэдний дунд чи хүрээд очвол, улам ч их давруулна байх, чи очоод хэрэггүй» гэв. 

	Ингээд Базаралы арга буюу Ораалбай Керимбала хоёрыг дагуулж аваад Чингисийн хүн амьтангүй хадан уул өөд өгсөн одлоо.

	Зулзагаа зуун чирсэн шархтай араатны адил уур хилэндээ боогдсон тэр ул мөрөө уулын зүг заллаа.

	Яг явахынх нь тэнд ашгүй нэг сэтгэлийг нь тайтгаруулам хоёр хүн Абайн илгээлтээр хүрэлцэн ирлээ. Эд нар Амир, Мирзаагул хоёр билээ. Тэр хоёр уяж сойсон хоёр хоёроор дөрвөн морь, бас идшинд зориулж нэг даага хөтлөөд иржээ. Энэ хэдийг хэрэгцээндээ зориулна биз. Ах дүү нарын нүүр царай буруу тийшээ хэлбийж байна. Яах ч аргаа олохгүй дэмий л зовж суунам. Миний бодлоор бол, Базаралы энэ орчноосоо ямар ч сайн сайхныг горилохын хэрэг алга. Маргаашхан Жигигекүүд нь ч гэсэн хойноос эрэл нэхэл болох нь зайлшгүй. Тэр үед л ганцаардана байх. Ямар ч гэсэн хоёр хүүхдийг дагуулаад, хот руу, захирагч руу чиглэх нь зөв. Хэрэв миний хэлснийг зөвшөөрөөд, Семей орохоор бол, надад яаралтай мэдэгд гэж хэлээрэй. Би өөрөө ч гэсэн хот руу явна, одоо явах гэж бэлтгэж ч байна. Тэнд очоод тус болно, хэрэгцээг нь хангана. Миний хэлсэнд итгэж найдаад хурдан хот руу яв гэж хэлээрэй. Түүнээс өөр арга надад алга. Энэ улсын дунд ганц бие ганцаардаж, чадал тэнхээ минь барагдаж суунам гэж хэлүүлсэн байв.

	Ядарсан цагт ингэж тус нэмэр болсон Абайд Базаралы үнэн голоосоо баярлалаа. «Олон түмэн надаас зайлж холдлоо ч гэсэн, чи зайлж холдсонгүй, Абай! Хэрэв хот орлоо гэхэд, чи тэндээ надад тус болно гэдэг чинь ч үнэн. Тэглээ гэхэд, би өссөн төрсөн нутгаас оргон зайлж, тэнд яаж очих вэ? Энэ орчинд тэгж байсан хүн амьтан, хэн ч алга... Миний тэр хэргийг ч гэсэн айхтар ёргүй хэрэгт тооцно шүү дээ. Тэрэнд орсонд орвол энэ нутгийн зах хязгаарт нь л очъё доо. Хүний нүнжиг эдэнд байдаг байна уу, үгүй байна уу? Эцсийг нь хүртэл нүдээрээ үзье. Хэрэв хүний чанаргүй зан гаргавал эцсээ хүртэл тулалдаж байж үхнэ. Нэгийгээ үзэж цус асгаралцахгүйгээр бууж өгөхгүй. Тэгэхдээ хот орох ч үгүй. Хойших үлдсэн насаа энэ хоёрын замд нь зориулан, үлдсэн амиа гарзадна» гэв.

	Ингээд Базаралы залуу оргодлуудыг аваачаад Чингисийн Караашийн хонин чулуунууд гэж нэрлэгдэх их хадан хясаат оргилуудын завсар нууж байршуулаад тэдэнд Абайн өгч явуулсан тарган даагыг нядалж өглөө. Өөрөө бүсэндээ сэлэм хутга хавчуулж, бүүрэгтээ муна бороохой уяад хатаасан хар модон жадаа гартаа атгаж, гэнэнг гэтсэн барс шиг, хонин чулуунд орох замын амыг хөндлөн голдуу хэрэн манасаар цагийг өнгөрөөнө. Хүдэр бадируун бие нь улам ч чангаран хатаагдаж хөдөлгөөн бүр нь эрчлэн шаламгайлна. Хацрынх нь улаавтар ягаан өнгө нь оргүй арилан алга болоод уур бадарсан царай нь хөхрөн барайна. Зангирсан хөмсөг, зуусан шазуур нь улам ч сүр оруулна.

	Сүгирийнд болж байсан зөвлөгөөн Жигитекийн хүмүүс очсоны дараа нэг өдөр нэг шөнө марган зөрөлдсөн боловч адаг сүүлдээ Бейсемби, Жабай нарыг ялан дийлээд хэлэлцэн тохирлоо. Жигитект буруу оноогдуулж мал авч шийтгэхээр болно. Газрын хувьд ч гэсэн Бөкенши нараас илүү давж явна гэж үзээд, Караул хавиас Сүгирийн мэдэлд гурван өвөлжөөг бэлчээртэй нь шилжүүлнэ. Тэгээд Ораалбайгаас Керимбалааг салгаж Караакесект нь явуулахаар тогтоно. Жигитекүүд тэднийг өмгөөлөхөөс нэгмөсөн ухарна. Ингээд энэ хэлэлцээр ёсоор оргодлуудыг олж ирэхээр эрүүл хайгуулчдыг гаргана. Эдний анхны нэг хэсэг арван хүнтэй ирж Базаралытай учирна. Базаралы ганцаараа тэдэнтэй гайхамшигтайгаар тулалдана. Тэр үхлээс айхгүй байгаа нь илт байв. Тогоотой мах буцлам цагийн турш тэдэнтэй тулалдсаар арван хүний тавыг жадлан унагаагаад, бусад тавыг нь шархадсан ууртай барсаас зугтсан аймхай нохой шиг хөөн зайлууллаа. Гэтэл тэр тав, Чингисийн хад болгоноор нь тарсан олон Бөкенши Айдосуудыг цуглуулан ирж дахин дайралт хийв. Хоёр дахь удаадаа гучин хүн зэрэг дайрч, Базаралыг түрэн түрсээр Караашаагийн хаднаас холдуулан захдууллаа. Түүнийг дийлж унагааж гартаан оруулж чадсангүй. Үхлээс үл шантрах баатарлаг эрийн өнөөдрийн байдлыг харсан Тобыктын хүн болгон айн сүрдсэн билээ. Энэ үед бусад үлдсэн олон морьтнууд Ораалбай Керимбала хоёрыг ч олоод авсан байв. Ораалбай хэчнээн ч зүтгэвч тоосонгүй, янгинатал хүлж орхиод, хүүхнийг эмээд дээрээ хөндөлдүүлэн дүүрээд явах гэтэл нь хүлээтэй байсан Ораалбай хашхиран дуудаж:

	— Керимбала, хайрт минь, хойноос чинь заавал очиж эрж олоод, дахин авч зугтахгүй бол Хаумен эцгээсээ төрснөө няцъя! гэлээ. 

	Керимбала ч гэсэн уур хилэндээ буцлан шатаж:

	— Чиний замд, миний амь хэзээ ч бэлэн шүү! гэж хэлж амжлаа.

	Харгис хүчин чадал, бодож санаснаа хийж ч дөнгөлөө... Базаралы тэр оройдоо эрчээрээ давхисаар Бөжейгийн гадаа ирж хотын дунд зогсчхоод, аль хэдийний нас барчихсан Кенгирбай, Бөжей нарын алдрыг дуудан хашхирч, «Алдарт өвөг эцгийн минь ариун сүнс та нар минь хаачив даа? Харж байна уу, энэ дарлалыг?! Харахгүй юу? Занахгүй юу, ээ хүний нүнжиггүй өөрөөсөө урвасан өөдгүй новшнууд аа!!» гэж дуу тавин занан зүхлээ. Энэ айлд байсан Бейсемби, Жабай, Абдилдаа нар гүйлдэн ирж хүрээлэн авлаа. Базаралы одоо Бөкенши нарыг довтолж «Цус асгаруулаад үхнэ» гэж зогсож байна. Нөгөөдүүл нь: «Энэ чинь одоо хэрэг тарина» гэсээр ирж цулбуурт нь орооцолдож эхэллээ. Хоёр талаас Абдилда Бейсемби хоёр гуйсаар хүрч иртэл нь, ууртаа байж ядсан Базаралы хоёуланд нь:

	— Амиа аргацаасан хоёр шаар... олны гаслан зовлонгийн тулд л та хоёр бий болсон юм шив дээ... Үүнээс хойш ч гэсэн олон хүний нулимсыг асгаруулна биз дээ, та хоёр. Зайл миний замаас! гэж хэлээд ташуураараа ээлжлэн толгой руу хэд хэд ороолгочихлоо. 

	Бейсемби, Абдилда хоёр тэглээ ч гэсэн салсангүй жолоо цулбуурт нь ороолцолдсоор байв. Жабай эндэх хэдэн гэрийн харчуулыг дор нь цуглуулаад Базаралыг мориноос нь хүчээр буулгаад, өөрийн эрхгүй гэрт оруулаад хөдөлгөлгүй дараад суучихлаа. Зэр зэвсгийг нь ч гэсэн сэмхэн авхуулаад нуулгачхаад шөнийн турш хорь гучин Жигитек нийлж Базаралыг хүчээр хорьж суулаа.

	Керимбала Бөкеншид ирсний дараахан Ораалбайтайгаа түрүүн тангарагласан үгнүүд нь тархаж эхэллээ. Урьд ч гэсэн энэ хоёр ярилцан тохиролцсон байв. Сүгир: «Би гэртээ энэ муу ялзарсан өндгийг барьж байж чадахгүй!» гэсэн бөгөөд тэрэн дээр бас Базаралы Ораалбай хоёрыг яасан ч зүгээр байлгахгүй, Керимбала ч гэсэн санаснаасаа буцахгүй гэдгийг сайн мэдсэн Бөкенши нар тэр өдрийн орой хажууд нь таван залуу дагуулаад Керимбалааг Караакесек рүү явууллаа. Сүгир ингэхээсээ урьд худынх руугаа хүн явуулж: «Гэр орон хогшил хөрөнгийг нь сүүлээр ирж авна биз. Өнөөдөртөө энэ өвчигнөсөн бэлэвсэн бэрийг нь амьд байгаа дээр нь өөрт нь тушаая. Яаж л эзэмшдэг сэн өөрсдөө л мэдэг. Бүр болохгүй бол алаад хаясан ч яах вэ. Би л хүний амь нэхэхгүй. Бурхны нэрээр тангараглая, би түүний амийг яасан ч нэхэхгүй» гэсэн байв. 

	Олжайнхны хэрэг төвөг энүүгээр эцсээ үзлээ.

	Хоёр хоног өнгөрсний дараа хүлээснээсээ дөнгөж суларсан Ораалбай, өчүүхэн ч саатаж түдсэнгүй хайрт хүнийхээ хойноос элдэн нэхсээр Караакесект ороод ирлээ. Яах гэж ирснээ, юундаа найдаж ирснээ өөрөө ч үл мэднэ. Яриангүй шархтай зүрхний шаналгааг дарж чадаагүйдээ ирсэн гэдэг нь лав. Тэр өөрийнхөө нэр алдрыг ч буруу хэллээ. Керимбала нэлээд ядарч доройтсон болох нь илт... Түүний эргэн тойронд хүрээлэн ажиглах эгч дүү, эхнэр хүүхэн хадмын талын олон сэжигтэй ширтэнэ. Зовж зүдэрсэн хатанги царайтай залуу хархүү түүний өөдөөс шарласан өвчнөөр удтал өвдсөн юм шиг шаналсан царайтай Керимбала харж сууна. Аль аль нь ч гэсэн огт дуугүй, ёстой л амьд голтой л амьтан болжээ.

	Энэ гэрийн галын хойд талд, өндөр нуруутай, өргөн цээжтэй нэгэн залуу суух нь өглөөнөөс орой болтол хутга билүүднэ. Тэр залуу нэгэн үе хүнгэнэн дуугарч Керимбала руу харж:

	— Өнөөдөр нэг бол чи үхнэ, үгүй бол чиний залуу чинь үхнэ. Хэрэв чи анхныхаа чигээсээ буцаагүй байгаа бол миний эцсийн шийд энэ болно гэв. 

	Энэ хүн бол Керимбалагийн хадам ах нь байв. Тогоотой махаа болгож гаргаад, залуухан бэр хадам ахыгаа хүндлэх ёсоор засан таваглаж дуусаад тавгаас хэл гаргаж ирээд, нэг үзүүрээс нь барьж Ораалбай руу харж байгаад:

	— Алхах газрын мухарт бид хүрлээ, Ораалбай минь, хазгар эмгэний сүүлчийн бэлэг энэ болог. Хүрч ирээд энэ хэлийг миний амнаас таслаад ид. Тэгээд өөрөө өөрийгөө барь, энэ асуудлыг энүүгээр хязгаарла, хайрт минь! гэв. 

	Ингэж хэлээд хэлний нэг үзүүрийг амандаа зууж Ораалбай өөд харав. Хар хүү ч гэсэн түгдэрсэнгүй босож очоод Керимбалааг сүүлчийн удаа чанга тэврэн үнсэж байгаад хэлний хагасыг тас хазан авч, гал ноцом халуун амьсгаагаар, зүрх хөдлөм гүн санаа алдаад гэдрэгээ буцлаа. Тэгээд энэ шөнөдөө хоносонгүй, мориндоо мордоод шууд явчихлаа. Тэр чухам хаашаа явсан болохыг нь хэн ч мэдсэнгүй, гүн шархтай зүрхээ цээжиндээ агуулж ядсан залуу ор сураггүй алга боллоо. Нэлээд хэдэн хоног өнгөрлөө. Тэр Ораалбайн амьд үхсэн аль нь болох нь сураггүй болж, сэтгэлийн зовлонгоор алга болсонд нь гүн эмгэнэж суугаад Абай өөрийнхөө гэрт Ербол, Амир, Айгерим гуравт нэг зүйлийн тухай ярилаа. 

	Тэр Биржааныг бас дурсан санаж:

	— Хайран ч Биржаан! Хэчнээн ч лут хүн бэ, чи? Бүх улсын минь үнэт цөмийг нь цээжиндээ чи агуулжээ! Энэ залуучуудыг ингэтлээ хөдөлгөсөн юм, ганц чиний дуу хоолой шүү дээ. Чухамхүү уран авьяас, урлаг гэдэг чинь ёстой л намуухан байгаа гүн усанд лут том чулуу хаяж цалгиулан булгилдгийн адил, хөдөлгөн донсолгох хэрэгтэй дээ. Амьдрал чухам түүнийг шаардана, тиймэрхүү хуй салхины эрчээр цохих хүчин чадал гарахгүй бол, бүгчим орчинд бөглүү амьдарсаар өдрөө өнгөрөөнө шүү дээ! гэнэ.

	Ербол Ораалбайг өнөө хүртэл өрөвдөнө. 

	Тэр:

	— Тэгэхдээ тэр цохилтыг чинь горьдлоготой, ирээдүйтэй халуун залуу хар хүү чинь л үзлээ дээ. Далавч юугаа тас мушгиуллаа даа, халаг минь гэв. 

	Абай өөр юм бодсон байж.

	— Энэ зэлүүд тал нутгийн зэрлэг амьдралд ингэж хүч үзүүлэх цохилт болог. Залуу үрийн, залуу үеийн сэтгэлийн өвчнийг яван явсаар тэр анагаах болно! гэж хэсэг дуугүй сууснаа бодсондоо дүгнэлт хийв бололтой, — Арслан агаарт цовхорч бэртэн уналаа ч гэсэн, ард нь үлдсэн үр нь арслан байхаа болихгүй нь лав. Начин шонхор торонд орооцолдсон ч гэсэн ард нь үлдсэн ангаахай нь шонхор байхаа мартахгүй нь лав аа! гэж хэлж байсан хасаг яасан ч их ухаантай байсан бол! Тобыктын харанхуй битүү амьдрал, харгис хүчний ёс Ораалбайг дийллээ ч гэсэн, бүх л амьдралыг, амьдрах жам ёсыг дийлэхгүй, ялж чадахгүй, яасан ч чадахгүй!.. гэв.

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

